
MLANGO 1

Hapo mwanzo Mungu aliziumba mbingu na nchi.

2 Nayo nchi ilikuwa ukiwa, tena utupu, na giza lilikuwa juu ya uso wa vilindi vya maji; Roho

ya Mungu ikatulia juu ya uso wa maji.

3 Mungu akasema, Iwe nuru; ikawa nuru.

4 Mungu akaiona nuru, ya kuwa ni njema; Mungu akatenga nuru na giza.

5 Mungu akaiita nuru Mchana, na giza akaliita Usiku. Ikawa jioni ikawa asubuhi, siku moja.

6 Mungu akasema, Na liwe anga katikati ya maji, likayatenge maji na maji.

7 Mungu akalifanya anga, akayatenga yale maji yaliyo juu ya anga na yale maji yaliyo

chini ya anga; ikawa hivyo.

8 Mungu akaliita lile anga Mbingu. Ikawa jioni ikawa asubuhi, siku ya pili.

9 Mungu akasema, Maji yaliyo chini ya mbingu na yakusanyike mahali pamoja, ili pakavu

paonekane; ikawa hivyo.

10 Mungu akapaita pale pakavu Nchi; na makusanyiko ya maji akayaita Bahari; Mungu

akaona ya kuwa ni vyema.

11 Mungu akasema, Nchi na itoe majani, mche utoao mbegu, na mti wa matunda uzaao

matunda kwa jinsi yake, ambao mbegu zake zimo ndani yake, juu ya nchi; ikawa hivyo.

12 Nchi ikatoa majani, mche utoao mbegu kwa jinsi yake, na mti uzaao matunda, ambao

mbegu zake zimo ndani yake, kwa jinsi yake; Mungu akaona ya kuwa ni vyema.

13 Ikawa jioni ikawa asubuhi, siku ya tatu.

14 Mungu akasema, Na iwe mianga katika anga la mbingu ili itenge kati ya mchana na

usiku; nayo iwe ndiyo dalili na majira na siku na miaka;

15 tena iwe ndiyo mianga katika anga la mbingu itie nuru juu ya nchi; ikawa hivyo.

16 Mungu akafanya mianga miwili mikubwa, ule mkubwa utawale mchana, na ule mdogo

utawale usiku; akafanya na nyota pia.

17 Mungu akaiweka katika anga la mbingu, itie nuru juu ya nchi

18 na kuutawala mchana na usiku na kutenga nuru na giza; Mungu akaona ya kuwa ni

vyema.

19 Ikawa jioni ikawa asubuhi, siku ya nne.

20 Mungu akasema, Maji na yajawe kwa wingi na kitu kiendacho chenye uhai, na ndege

waruke juu ya nchi katika anga la mbingu.



21 Mungu akaumba nyangumi wakubwa, na kila kiumbe chenye uhai kiendacho, ambavyo

maji yalijawa navyo kwa wingi kwa jinsi zao, na kila ndege arukaye, kwa jinsi yake; Mungu

akaona ya kuwa ni vyema.

22 Mungu akavibarikia, akisema, Zaeni, mkaongezeke, mkayajaze maji ya baharini, ndege

na wazidi katika nchi.

23 Ikawa jioni ikawa asubuhi, siku ya tano.

24 Mungu akasema, Nchi na izae kiumbe hai kwa jinsi zake, mnyama wa kufugwa, nacho

kitambaacho, na wanyama wa mwitu kwa jinsi zake; ikawa hivyo.

25 Mungu akafanya mnyama wa mwitu kwa jinsi zake, na mnyama wa kufugwa kwa jinsi

zake, na kila kitu kitambaacho juu ya nchi kwa jinsi yake; Mungu akaona ya kuwa ni

vyema.

26 Mungu akasema, Na tumfanye mtu kwa mfano wetu, kwa sura yetu; wakatawale

samaki wa baharini, na ndege wa angani, na wanyama, na nchi yote pia, na kila chenye

kutambaa kitambaacho juu ya nchi.

27 Mungu akaumba mtu kwa mfano wake, kwa mfano wa Mungu alimwumba,

mwanamume na mwanamke aliwaumba.

28 Mungu akawabarikia, Mungu akawaambia, Zaeni, mkaongezeke, mkaijaze nchi, na

kuitiisha; mkatawale samaki wa baharini, na ndege wa angani, na kila kiumbe chenye uhai

kiendacho juu ya nchi.

29 Mungu akasema, Tazama, nimewapa kila mche utoao mbegu, ulio juu ya uso wa nchi

yote pia, na kila mti, ambao matunda yake yana mbegu; vitakuwa ndivyo chakula chenu;

30 na chakula cha kila mnyama wa nchi, na cha kila ndege wa angani, na cha kila kitu

kitambaacho juu ya nchi, chenye uhai; majani yote ya miche, ndiyo chakula chenu; ikawa

hivyo.

31 Mungu akaona kila kitu alichokifanya, na tazama, ni chema sana. Ikawa jioni ikawa

asubuhi, siku ya sita. 

MLANGO 2

Basi mbingu na nchi zikamalizika, na jeshi lake lote.

2 Na siku ya saba Mungu alimaliza kazi yake yote aliyoifanya; akastarehe siku ya saba,

akaacha kufanya kazi yake yote aliyoifanya.

3 Mungu akaibarikia siku ya saba, akaitakasa kwa sababu katika siku hiyo Mungu

alistarehe, akaacha kufanya kazi yake yote aliyoiumba na kuifanya.

4 Hivyo ndivyo vizazi vya mbingu na nchi zilipoumbwa. Siku ile Bwana Mungu alipoziumba

mbingu na nchi

5 hapakuwa na mche wa kondeni bado, wala mboga ya kondeni haijachipuka bado, kwa

maana Bwana Mungu hajainyeshea nchi mvua, wala hapana mtu wa kuilima ardhi;

6 ukungu ukapanda katika nchi, ukatia maji juu ya uso wote wa ardhi.

7 Bwana Mungu akamfanya mtu kwa mavumbi ya ardhi, akampulizia puani pumzi ya uhai;

mtu akawa nafsi hai.

8 Bwana Mungu akapanda bustani upande wa mashariki wa Edeni, akamweka ndani yake

huyo mtu aliyemfanya.

9 Bwana Mungu akachipusha katika ardhi kila mti unaotamanika kwa macho na kufaa kwa

kuliwa; na mti wa uzima katikati ya bustani, na mti wa ujuzi wa mema na mabaya.

10 Ukatoka mto katika Edeni wa kuitilia bustani maji, na kutokea hapo ukagawanyika kuwa



vichwa vinne.

11 Jina la wa kwanza ni Pishoni; ndio unaozunguka nchi yote ya Havila, ambako kuna

dhahabu;

12 na dhahabu ya nchi ile ni njema; huko kuna bedola, na vito shoham.

13 Na jina la mto wa pili ni Gihoni; ndio unaozunguka nchi yote ya Kushi.

14 Na jina la mto wa tatu ni Hidekeli; ndio unaopita mbele ya Ashuru. Na mto wa nne ni

Frati.

15 Bwana Mungu akamtwaa huyo mtu, akamweka katika bustani ya Edeni, ailime na

kuitunza.

16 Bwana Mungu akamwagiza huyo mtu, akisema, Matunda ya kila mti wa bustani

waweza kula,

17 walakini matunda ya mti wa ujuzi wa mema na mabaya usile, kwa maana siku

utakapokula matunda ya mti huo utakufa hakika.

18 Bwana Mungu akasema, Si vema huyo mtu awe peke yake, nitamfanyia msaidizi wa

kufanana naye.

19 Bwana Mungu akafanyiza kutoka katika ardhi kila mnyama wa msituni, na kila ndege

wa angani, akamletea Adamu ili aone atawaitaje; kila kiumbe hai, jina alilokiita Adamu

likawa ndilo jina lake.

20 Adamu akawapa majina yao kila mnyama wa kufugwa, na ndege wa angani, na kila

mnyama wa mwituni; lakini hakuonekana wa kumsaidia Adamu aliyefanana naye.

21 Bwana Mungu akamletea Adamu usingizi mzito, naye akalala; kisha akatwaa ubavu

wake mmoja, akafunika nyama mahali pake,

22 na ule ubavu alioutwaa katika Adamu Bwana Mungu akaufanya mwanamke, akamleta

kwa Adamu.

23 Adamu akasema, Sasa huyu ni mfupa katika mifupa yangu, na nyama katika nyama

yangu, basi ataitwa mwanamke, kwa maana ametwaliwa katika mwanamume.

24 Kwa hiyo mwanamume atamwacha baba yake na mama yake naye ataambatana na

mkewe, nao watakuwa mwili mmoja.

25 Nao walikuwa uchi wote wawili, Adamu na mkewe, wala hawakuona haya. 

MLANGO 3

Basi nyoka alikuwa mwerevu kuliko wanyama wote wa mwitu aliowafanya Bwana

Mungu. Akamwambia mwanamke, Ati! Hivi ndivyo alivyosema Mungu, Msile matunda ya

miti yote ya bustani?

2 Mwanamke akamwambia nyoka, Matunda ya miti ya bustanini twaweza kula;

3 lakini matunda ya mti ulio katikati ya bustani Mungu amesema, Msiyale wala msiyaguse,

msije mkafa.

4 Nyoka akamwambia mwanamke, Hakika hamtakufa,

5 kwa maana Mungu anajua ya kwamba siku mtakayokula matunda ya mti huo,

mtafumbuliwa macho, nanyi mtakuwa kama Mungu, mkijua mema na mabaya.

6 Mwanamke alipoona ya kuwa ule mti wafaa kwa chakula, wapendeza macho, nao ni mti

wa kutamanika kwa maarifa, basi alitwaa katika matunda yake akala, akampa na

mumewe, naye akala.

7 Wakafumbuliwa macho wote wawili wakajijua kuwa wa uchi, wakashona majani ya mtini,

wakajifanyia nguo.



8 Kisha wakasikia sauti ya Bwana Mungu, akitembea bustanini wakati wa jua kupunga;

Adamu na mkewe wakajificha kati ya miti ya bustani, Bwana Mungu asiwaone.

9 Bwana Mungu akamwita Adamu, akamwambia, Uko wapi?

10 Akasema, Nalisikia sauti yako bustanini, nikaogopa kwa kuwa mimi ni uchi; nikajificha.

11 Akasema, Ni nani aliyekuambia ya kuwa u uchi? Je! Umekula wewe matunda ya mti

niliyokuagiza usiyale?

12 Adamu akasema, Huyo mwanamke uliyenipa awe pamoja nami ndiye aliyenipa

matunda ya mti huo, nikala.

13 Bwana Mungu akamwambia mwanamke, Nini hili ulilolifanya? Mwanamke akasema,

Nyoka alinidanganya, nikala.

14 Bwana Mungu akamwambia nyoka, Kwa sababu umeyafanya hayo, umelaaniwa wewe

kuliko wanyama wote, na kuliko hayawani wote walioko mwituni; kwa tumbo utakwenda,

na mavumbi utakula siku zote za maisha yako;

15 nami nitaweka uadui kati yako na huyo mwanamke, na kati ya uzao wako na uzao

wake; huo utakuponda kichwa, na wewe utamponda kisigino.

16 Akamwambia mwanamke, Hakika nitakuzidishia uchungu wako, na kuzaa kwako; kwa

utungu utazaa watoto; na tamaa yako itakuwa kwa mumeo, naye atakutawala.

17 Akamwambia Adamu, Kwa kuwa umeisikiliza sauti ya mke wako, ukala matunda ya mti

ambao nalikuagiza, nikisema, Usiyale; ardhi imelaaniwa kwa ajili yako; kwa uchungu

utakula mazao yake siku zote za maisha yako;

18 michongoma na miiba itakuzalia, nawe utakula mboga za kondeni;

19 kwa jasho la uso wako utakula chakula, hata utakapoirudia ardhi, ambayo katika hiyo

ulitwaliwa; kwa maana u mavumbi wewe, nawe mavumbini utarudi.

20 Adamu akamwita mkewe jina lake Hawa; kwa kuwa yeye ndiye aliye mama yao wote

walio hai.

21 Bwana Mungu akawafanyia Adamu na mkewe mavazi ya ngozi, akawavika.

22 Bwana Mungu akasema, Basi, huyu mtu amekuwa kama mmoja wetu, kwa kujua

mema na mabaya; na sasa asije akanyosha mkono wake akatwaa matunda ya mti wa

uzima, akala, akaishi milele;

23 kwa hiyo Bwana Mungu akamtoa katika bustani ya Edeni, ailime ardhi ambayo katika

hiyo alitwaliwa.

24 Basi akamfukuza huyo mtu, akaweka Makerubi, upande wa mashariki wa bustani ya

Edeni, na upanga wa moto uliogeuka huko na huko, kuilinda njia ya mti wa uzima. 

MLANGO 4

Adamu akamjua Hawa mkewe; naye akapata mimba, akamzaa Kaini, akasema,

Nimepata mtoto mwanamume kwa Bwana.

2 Akaongeza akamzaa ndugu yake, Habili. Habili alikuwa mchunga kondoo, na Kaini

alikuwa mkulima ardhi.

3 Ikawa hatimaye Kaini akaleta mazao ya ardhi, sadaka kwa Bwana.

4 Habili naye akaleta wazao wa kwanza wa wanyama wake na sehemu zilizonona za

wanyama. Bwana akamtakabali Habili na sadaka yake;

5 bali Kaini hakumtakabali, wala sadaka yake. Kaini akaghadhibika sana, uso wake

ukakunjamana.

6 Bwana akamwambia Kaini, Kwa nini una ghadhabu? Na kwa nini uso wako



umekunjamana?

7 Kama ukitenda vyema, hutapata kibali? Usipotenda vyema dhambi iko, inakuotea

mlangoni, nayo inakutamani wewe, walakini yapasa uishinde.

8 Kaini akamwambia Habili nduguye, [Twende uwandani]Ikawa walipokuwapo

uwandani,Kaini akamwinukia Habili nduguye,akamwua.

9 Bwana akamwambia Kaini, Yuko wapi Habili ndugu yako? Akasema, Sijui, mimi ni mlinzi

wa ndugu yangu?

10 Akasema, Umefanya nini? Sauti ya damu ya ndugu yako inanililia kutoka katika ardhi.

11 Basi sasa, umelaaniwa wewe katika ardhi, iliyofumbua kinywa chake ipokee damu ya

ndugu yako kwa mkono wako;

12 utakapoilima ardhi haitakupa mazao yake; utakuwa mtoro na mtu asiye na kikao

duniani.

13 Kaini akamwambia Bwana, Adhabu yangu imenikulia kubwa, haichukuliki.

14 Tazama, umenifukuza leo katika uso wa ardhi, nitasitirika mbali na uso wako, nami

nitakuwa mtoro na mtu asiye na kikao duniani; hata itakuwa kila anionaye ataniua.

15 Bwana akamwambia, Kwa sababu hiyo ye yote atakayemwua Kaini atalipizwa kisasi

mara saba. Bwana akamtia Kaini alama, mtu amwonaye asije akampiga.

16 Kaini akatoka mbele za uso wa Bwana, akakaa katika nchi ya Nodi, mbele ya Edeni.

17 Kaini akamjua mkewe; naye akapata mimba, akamzaa Henoko; akajenga mji akauita

Henoko, kwa jina la mwanawe.

18 Henoko akamzaa Iradi, Iradi akamzaa Mehuyaeli; Mehuyaeli akamzaa Methushaeli;

Methushaeli akamzaa Lameki.

19 Lameki akajitwalia wake wawili, jina la wa kwanza ni Ada, na jina la wa pili ni Sila.

20 Ada akamzaa Yabali; huyo ndiye baba yao wakaao katika hema na kufuga wanyama.

21 Na jina la nduguye aliitwa Yubali; huyo ndiye baba yao wapigao kinubi na filimbi.

22 Sila naye akamzaa Tubal-kaini, mfua kila chombo cha kukatia, cha shaba na cha

chuma; na umbu lake Tubal-kaini alikuwa Naama.

23 Lameki akawaambia wake zake, Sikieni sauti yangu, Ada na Sila; Enyi wake za

Lameki, sikilizeni usemi wangu; Maana nimemwua mtu kwa kunitia jeraha; Kijana kwa

kunichubua;

24 Kama Kaini akilipiwa kisasi mara saba, Hakika Lameki atalipiwa mara sabini na saba.

25 Adamu akamjua mke wake tena; akazaa mwana mwanamume, akamwita jina lake

Sethi; maana alisema, Mungu ameniwekea uzao mwingine mahali pa Habili; kwa sababu

Kaini alimwua.

26 Sethi naye akazaa mwana; akamwita jina lake Enoshi. Hapo ndipo watu walipoanza

kuliitia Jina la Bwana. 

MLANGO 5

Hiki ndicho kitabu cha vizazi vya Adamu. Siku ile Mungu alipoumba mtu, kwa sura ya

Mungu alimfanya;

2 mwanamume na mwanamke aliwaumba, akawabariki akawaita jina lao Adamu, siku ile

walipoumbwa.

3 Adamu akaishi miaka mia na thelathini, akazaa mwana kwa sura yake, kwa mfano

wake, akamwita jina lake Sethi.

4 Siku za Adamu baada ya kumzaa Sethi zilikuwa miaka mia nane, akazaa wana, waume



na wake.

5 Siku zote za Adamu alizoishi ni miaka mia kenda na thelathini, naye akafa.

6 Sethi akaishi miaka mia na mitano, akamzaa Enoshi.

7 Sethi akaishi baada ya kumzaa Enoshi miaka mia nane na saba, akazaa wana, waume

na wake.

8 Siku zote za Sethi ni miaka mia kenda na kumi na miwili, akafa.

9 Enoshi akaishi miaka tisini, akamzaa Kenani.

10 Enoshi akaishi baada ya kumzaa Kenani miaka mia nane na kumi na mitano, akazaa

wana, waume na wake.

11 Siku zote za Enoshi ni miaka mia kenda na mitano, akafa.

12 Kenani akaishi miaka sabini, akamzaa Mahalaleli.

13 Kenani akaishi baada ya kumzaa Mahalaleli miaka mia nane na arobaini, akazaa wana,

waume na wake.

14 Siku zote za Kenani ni miaka mia kenda na kumi, akafa.

15 Mahalaleli akaishi miaka sitini na mitano, akamzaa Yaredi.

16 Mahalaleli akaishi baada ya kumzaa Yaredi miaka mia nane na thelathini, akazaa

wana, waume na wake.

17 Siku zote za Mahalaleli ni miaka mia nane na tisini na mitano, akafa.

18 Yaredi akaishi miaka mia na sitini na miwili, akamzaa Henoko.

19 Yaredi akaishi baada ya kumzaa Henoko miaka mia nane, akazaa wana, waume na

wake.

20 Siku zote za Yaredi ni miaka mia kenda na sitini na miwili, akafa.

21 Henoko akaishi miaka sitini na mitano, akamzaa Methusela.

22 Henoko akaenda pamoja na Mungu baada ya kumzaa Methusela miaka mia tatu,

akazaa wana, waume na wake.

23 Siku zote za Henoko ni miaka mia tatu na sitini na mitano.

24 Henoko akaenda pamoja na Mungu, naye akatoweka, maana Mungu alimtwaa.

25 Methusela akaishi miaka mia na themanini na saba, akamzaa Lameki.

26 Methusela akaishi baada ya kumzaa Lameki miaka mia saba na themanini na miwili,

akazaa wana, waume na wake.

27 Siku zote za Methusela ni miaka mia kenda na sitini na kenda, akafa.

28 Lameki akaishi miaka mia na themanini na miwili, akazaa mwana.

29 Akamwita jina lake Nuhu, akinena, Huyu ndiye atakayetufariji kwa kazi yetu na kwa

taabu ya mikono yetu katika nchi aliyoilaani Bwana.

30 Lameki akaishi baada ya kumzaa Nuhu miaka mia na tisini na mitano, akazaa wana,

waume na wake.

31 Siku zote za Lameki ni miaka mia saba na sabini na saba, akafa.

32 Nuhu alikuwa mwenye miaka mia tano, Nuhu akawazaa Shemu, na Hamu, na Yafethi. 

MLANGO 6

Ikawa wanadamu walipoanza kuzidi usoni pa nchi na wana wa kike walizaliwa kwao,

2 wana wa Mungu waliwaona hao binti za wanadamu ya kuwa ni wazuri; wakajitwalia

wake wo wote waliowachagua.



3 Bwana akasema, Roho yangu haitashindana na mwanadamu milele, kwa kuwa yeye

naye ni nyama; basi siku zake zitakuwa miaka mia na ishirini.

4 Nao Wanefili walikuwako duniani siku zile;tena ,baada ya hayo ,wana wa Mungu

walipoingia kwa binti za binadamu,wakazaa nao wana;hao ndiyo waliokuwa watu hodari

zamani ,watu wenye sifa.

5 Bwana akaona ya kuwa maovu ya mwanadamu ni makubwa duniani na kwamba kila

kusudi analowaza moyoni mwake ni baya tu sikuzote.

6 Bwana akaghairi kwa kuwa amemfanya mwanadamu duniani, akahuzunika moyo.

7 Bwana akasema, Nitamfutilia mbali mwanadamu niliyemwumba usoni pa nchi;

mwanadamu na mnyama, na kitambaacho na ndege wa angani; kwa maana naghairi ya

kwamba nimewafanya.

8 Lakini Nuhu akapata neema machoni pa Bwana.

9 Hivi ndivyo vizazi vya Nuhu. Nuhu alikuwa mtu wa haki, mkamilifu katika vizazi vyake;

Nuhu alikwenda pamoja na Mungu.

10 Nuhu akazaa wana watatu wa kiume, Shemu, na Hamu, na Yafethi.

11 Dunia ikaharibika mbele za Mungu, dunia ikajaa dhuluma.

12 Mungu akaiona dunia, na tazama, imeharibika; maana kila mwenye mwili amejiharibia

njia yake duniani.

13 Mungu akamwambia Nuhu, Mwisho wa kila mwenye mwili umekuja mbele zangu; kwa

sababu wameijaza dunia dhuluma, basi nitawaharibu pamoja na dunia.

14 Ujifanyie safina ya mti wa mvinje; fanya na vyumba ndani ya safina, ukaifunike ndani na

nje kwa lami.

15 Hivi ndivyo utakavyoifanya; mikono mia tatu urefu wa safina, mikono hamsini upana

wake, na mikono thelathini kwenda juu kwake.

16 Uifanyie safina mwangaza, ukaumalize juu kiasi cha mkono mmoja; ukautie mlango wa

safina katika ubavu wake; ukaifanyie dari tatu, ya chini, ya pili, na ya tatu.

17 Na tazama, nitaleta gharika ya maji juu ya nchi, niharibu kila kitu chenye mwili na pumzi

ya uhai, kisiwepo chini ya mbingu; kila kilichoko duniani kitakufa.

18 Lakini nitafanya agano langu nawe kuwa thabiti; nawe utaingia katika safina, wewe, na

wanao, na mkeo, na wake za wanao, pamoja nawe.

19 Na katika kila kilicho hai chenye mwili, wawili wa kila namna utawaleta ndani ya safina,

kuwahifadhi pamoja nawe; wawe mume na mke.

20 Katika vyote virukavyo kwa jinsi yake, na kila namna ya mnyama kwa jinsi yake, kila

kitambaacho juu ya nchi kwa jinsi yake, wawili wa kila namna watakuja kwako ili

uwahifadhi.

21 Ukajitwalie chakula cha kila namna kinacholika, ukakusanye, nacho kitakuwa ni

chakula chenu na chao.

22 Ndivyo alivyofanya Nuhu, sawasawa na vyote alivyomwamuru Mungu, hivyo ndivyo

alivyofanya. 

MLANGO 7

Bwana akamwambia Nuhu, Ingia wewe na jamaa yako yote katika safina; kwa maana

nimekuona wewe u mwenye haki mbele zangu katika kizazi hiki.

2 Katika wanyama wote walio safi ujitwalie saba saba, mume na mke; na katika wanyama

wasio safi wawili wawili, mume na mke.



3 Tena katika ndege wa angani saba saba, mume na mke; ili kuhifadhi hai mbegu juu ya

uso wa nchi yote.

4 Kwa maana baada ya siku saba nitainyeshea dunia mvua, siku arobaini mchana na

usiku; na kila kilicho hai nilichokifanya juu ya uso wa nchi nitakifutilia mbali.

5 Nuhu akafanya kama vile Bwana alivyomwamuru.

6 Naye Nuhu alikuwa mtu wa miaka mia sita hapo hiyo gharika ya maji ilipokuwa juu ya

nchi.

7 Nuhu akaingia katika safina, yeye, na wanawe, na mkewe, na wake za wanawe pamoja

naye; kwa sababu ya maji ya gharika.

8 Na katika wanyama walio safi, na wanyama wasio safi, na ndege, navyo vyote

vitambaavyo juu ya nchi,

9 wakaingia katika safina alimo Nuhu, wawili wawili, mume na mke, kama vile Mungu

alivyomwamuru Nuhu.

10 Ikawa baada ya siku hizo saba, maji ya gharika yakawa juu ya nchi.

11 Katika mwaka wa mia sita wa maisha ya Nuhu, mwezi wa pili, siku ya kumi na saba ya

mwezi, siku ile chemchemi zote za vilindi vikuu zilibubujika kwa nguvu, madirisha ya

mbinguni yakafunguka.

12 Mvua ikanyesha juu ya nchi, siku arobaini mchana na usiku.

13 Siku ile ile Nuhu akaingia katika safina, yeye, na Shemu na Hamu na Yafethi, wana wa

Nuhu, na mkewe Nuhu, na wake watatu wa wanawe pamoja naye;

14 wao na kila mnyama wa mwitu kwa jinsi yake, na kila mnyama wa kufugwa kwa jinsi

yake, na kila kitambaacho, chenye kutambaa juu ya nchi, kwa jinsi yake, na kirukacho

kwa jinsi yake, kila ndege wa namna yo yote.

15 Waliingia katika safina alimo Nuhu, wawili wawili, wa kila chenye mwili kilicho na pumzi

ya uhai ndani yake.

16 Na walioingia, waliingia mume na mke, wa kila kitu chenye mwili, kama vile

alivyomwamuru Mungu; Bwana akamfungia.

17 Ile gharika ilikuwako juu ya nchi siku arobaini; nayo maji yakazidi, yakaieleza safina,

ikaelea juu ya nchi.

18 Maji yakapata nguvu, yakazidi sana juu ya nchi; na ile safina ikaelea juu ya uso wa

maji.

19 Maji yakapata nguvu sana sana juu ya nchi; na milima mirefu yote iliyokuwako chini ya

mbingu ikafunikizwa.

20 Maji yakapata nguvu, hata ikafunikwa milima kiasi cha mikono kumi na mitano.

21 Wakafa wote wenye mwili waendao juu ya nchi, na ndege, na wanyama wa kufugwa,

na kila mnyama wa mwitu, na kila kitambaacho chenye kutambaa juu ya nchi, na kila

mwanadamu;

22 kila kitu chenye pumzi ya roho ya uhai puani mwake kikafa, kila kilichokuwako katika

nchi kavu.

23 Kila kilicho hai juu ya uso wa nchi kikafutiliwa mbali tangu mwanadamu hata mnyama

wa kufugwa, na kitambaacho, na ndege wa angani; vilifutiliwa mbali katika nchi, akabaki

Nuhu tu, na hao walio pamoja naye katika safina.

24 Maji yakapata nguvu juu ya nchi siku mia na hamsini. 

MLANGO 8



Na Mungu akamkumbuka Nuhu, na kila kilicho hai, na wanyama wote waliokuwamo

pamoja naye katika safina; Mungu akavumisha upepo juu ya nchi, maji yakapungua;

2 chemchemi za vilindi zikafungwa, pia na madirisha ya mbinguni, mvua kutoka mbinguni

ikazuiliwa;

3 maji yakadumu kuondoka katika nchi; na mwisho wa siku mia na hamsini maji

yakapunguka.

4 Mwezi wa saba, siku ya kumi na saba ya mwezi, safina ikatua juu ya milima ya Ararati.

5 Maji yakapunguka-punguka hata mwezi wa kumi; mwezi huo wa kumi, siku ya kwanza

ya mwezi, vilele vya milima vikaonekana.

6 Ikawa baada ya siku arobaini, Nuhu akalifungua dirisha la safina, alilolifanya;

7 akatoa kunguru, naye akatoka akaenda huko na huko, hata maji yakakauka juu ya nchi.

8 Kisha akatoa njiwa, aone kwamba maji yamepunguka usoni pa nchi;

9 bali yule njiwa hakuona mahali pa kutua kwa wayo wa mguu wake, akamrudia Nuhu

safinani, maana maji yalikuwa juu ya uso wa nchi yote; naye akanyosha mkono,

akamtwaa, akamwingiza mle safinani.

10 Akangoja na siku saba tena; kisha akamtoa yule njiwa katika safina mara ya pili,

11 njiwa akamjia jioni, na tazama, alikuwa na jani bichi la mzeituni kinywani mwake,

ambalo amelitunda, basi Nuhu akajua ya kwamba maji yamepunguka juu ya nchi.

12 Akangoja na siku saba tena, akamtoa yule njiwa; naye asimrudie tena kamwe.

13 Ikawa mwaka wa mia sita na moja, mwezi wa kwanza, siku ya kwanza ya mwezi, maji

yalikauka juu ya nchi. Nuhu akaondoa kifuniko cha safina, naye akaona, na tazama, uso

wa nchi umekauka.

14 Na mwezi wa pili, siku ya ishirini na saba ya mwezi, nchi ilikuwa kavu.

15 Mungu akamwambia Nuhu, akisema,

16 Toka katika safina, wewe, na mkeo, na wanao, na wake za wanao pamoja nawe.

17 Utoe pamoja nawe kila kilicho hai kilichomo pamoja nawe, chenye mwili, ndege, na

mnyama, na kila kitambaacho, chenye kutambaa juu ya nchi; wajae katika nchi, wawe na

uzazi, wakaongezeke katika nchi.

18 Basi Nuhu akatoka, yeye, na wanawe, na mkewe, na wake za wanawe pamoja naye;

19 kila mnyama, na kila kitambaacho, na kila ndege, kila kinachokwenda juu ya nchi kwa

kabila zao, wakatoka katika safina.

20 Nuhu akamjengea Bwana madhabahu; akatwaa katika kila mnyama aliye safi, na katika

kila ndege aliye safi, akavitoa sadaka za kuteketezwa juu ya madhabahu.

21 Bwana akasikia harufu ya kumridhisha; Bwana akasema moyoni, Sitailaani nchi tena

baada ya hayo kwa sababu ya wanadamu, maana mawazo ya moyo wa mwanadamu ni

mabaya tangu ujana wake; wala sitapiga tena baada ya hayo kila kilicho hai kama

nilivyofanya.

22 Muda nchi idumupo, majira ya kupanda, na mavuno, wakati wa baridi na wakati wa

hari, wakati wa kaskazi na wakati wa kusi, mchana na usiku, havitakoma. 

MLANGO 9

Mungu akambariki Nuhu na wanawe, akawaambia, Zaeni, mkaongezeke, mkaijaze nchi.

2 Kila mnyama wa katika nchi atawaogopa ninyi na kuwahofu, na kila ndege wa angani:

pamoja na vitu vyote vilivyojaa katika ardhi, na samaki wote wa baharini; vimetiwa



mikononi mwenu.

3 Kila kiendacho kilicho hai kitakuwa chakula chenu, kama nilivyowapa mboga za majani,

kadhalika nawapeni hivi vyote.

4 Bali nyama pamoja na uhai, yaani, damu yake, msile.

5 Hakika damu yenu ya uhai wenu nitaitaka; na kwa mkono wa kila mnyama nitaitaka; na

kwa mkono wa mwanadamu, kwa mkono wa ndugu ya mtu nitataka uhai wa mwanadamu.

6 Atakayemwaga damu ya mwanadamu, damu yake huyo itamwagwa na mwanadamu,

maana kwa mfano wake Mungu alimfanya mwanadamu.

7 Nanyi zaeni, mkaongezeke; zaeni sana katika nchi, mkaongezeke ndani yake.

8 Mungu akamwambia Nuhu, na wanawe pamoja naye, akisema,

9 Mimi, tazama, nalithibitisha agano langu nanyi; tena na uzao wenu baada yenu;

10 tena na kila kiumbe hai kilichoko pamoja nanyi, ndege, na mnyama wa kufugwa, na kila

mnyama wa mwitu katika nchi pamoja nanyi; wote wanaotoka katika safina, hata kila

kilicho hai katika nchi.

11 Na agano langu nitalithibitisha nanyi; wala kila chenye mwili hakitafutwa tena kwa maji

ya gharika; wala hakutakuwa tena gharika, baada ya hayo, kuiharibu nchi.

12 Mungu akasema, Hii ndiyo ishara ya agano nifanyalo kati yangu na ninyi, na kila

kiumbe hai kilichoko pamoja nanyi, kwa vizazi vyote hata milele;

13 Mimi nauweka upinde wangu winguni, nao utakuwa ni ishara ya agano kati yangu na

nchi.

14 Hata itakuwa nikitanda mawingu juu ya nchi, upinde utaonekana winguni,

15 nami nitalikumbuka agano langu, lililoko kati yangu na ninyi, na kila kiumbe hai katika

wote wenye mwili, wala maji hayatakuwa gharika tena kuwaharibu wote wenye mwili.

16 Basi huo upinde utakuwa winguni; nami nitauangalia nipate kulikumbuka agano la

milele lililoko kati ya Mungu na kila kiumbe hai katika wote wenye mwili kilichoko katika

nchi.

17 Mungu akamwambia Nuhu, Hii ndiyo ishara ya agano nililoliweka kati yangu na wote

wenye mwili walioko katika nchi.

18 Wana wa Nuhu waliotoka katika safina, ni Shemu, na Hamu, na Yafethi; na Hamu ndiye

baba wa Kanaani.

19 Hawa watatu walikuwa wana wa Nuhu na kwa hao nchi yote ikaenea watu.

20 Nuhu akaanza kuwa mkulima, akapanda mizabibu;

21 akanywa divai, akalewa; akawa uchi katika hema yake.

22 Hamu, baba wa Kanaani, akauona uchi wa baba yake, akawaeleza ndugu zake wawili

waliokuwa nje.

23 Shemu na Yafethi wakatwaa vazi, wakalitanda mabegani mwao wote wawili, wakaenda

kinyumenyume, wakaufunika uchi wa baba yao; na nyuso zao zilielekea nyuma, wala

hawakuuona uchi wa baba yao.

24 Nuhu akalevuka katika ulevi wake, akajua mwana wake mdogo alivyomtendea.

25 Akasema,Na alaaniwe Kaanani;Atakuwa mtumwa kabisa kwa ndugu zake.

26 Akasema,Na atukuzwe Bwana,Mungu wa Shemu;Na kaanani awe mtumwa wake.

27 Mungu akamnafisishe Yafethi,Na akae katika hema za Shemu; Na kaanani awe

mtumwa wake.

28 Na Nuhu akaishi baada ya ile gharika miaka mia tatu na hamsini.

29 Siku zote za Nuhu zilikuwa miaka mia kenda na hamsini, akafa. 



MLANGO 10

Hivi ndivyo vizazi vya wana wa Nuhu, Shemu, na Hamu, na Yafethi. Na kwao walizaliwa

wana wa kiume baada ya gharika.

2 Wana wa Yafethi ni Gomeri, na Magogu, na Madai, na Yavani, na Tubali, na Mesheki, na

Tirasi.

3 Na wana wa Gomeri ni Ashkenazi, na Rifathi, na Togama.

4 Na wana wa Yavani ni Elisha, Tarshishi, Kitimu, na Warodani.

5 Kwa hao nchi za pwani za mataifa ziligawanyikana kuwa nchi zao, kila moja kwa lugha

yake, kwa jamaa zao, kufuata mataifa yao.

6 Na wana wa Hamu ni Kushi, na Misri, na Putu, na Kanaani.

7 Na wana wa Kushi ni Seba, na Havila, na Sabta, na Raama, na Sabteka. Na wana wa

Raama ni Sheba, na Dedani.

8 Kushi akamzaa Nimrodi, akaanza kuwa mtu hodari katika nchi.

9 Alikuwa hodari kuwinda wanyama mbele za Bwana. Kwa hiyo watu hunena, Kama

Nimrodi, hodari wa kuwinda wanyama mbele za Bwana.

10 Mwanzo wa ufalme wake ulikuwa Babeli na Ereku, na Akadi, na Kalne, katika nchi ya

Shinari.

11 Akatoka katika nchi ile akaenda mpaka Ashuru, akajenga Ninawi, na Rehoboth-iri, na

Kala;

12 na Reseni, kati ya Ninawi na Kala, nao ni mji mkubwa.

13 Misri akazaa Waludi, na Waanami, na Walehabi, na Wanaftuhi,

14 na Wapathrusi, na Wakasluhi; huko ndiko walikotoka Wafilisti na Wakaftori.

15 Kanaani akamzaa Sidoni, mwanawe wa kwanza, na Hethi,

16 na Myebusi, na Mwamori, na Mgirgashi,

17 na Mhivi, na Mwarki, na Msini,

18 na Mwarvadi, na Msemari, na Mhamathi. Baadaye jamaa za Wakanaani

walitawanyikana.

19 Na mpaka wa Wakanaani ulianza kutoka Sidoni kwa njia ya Gerari hata Gaza; tena kwa

njia ya Sodoma, na Gomora, na Adma, na Seboimu, hata Lasha.

20 Hao ndio wana wa Hamu, kufuata jamaa zao, kwa lugha zao, katika nchi zao, kufuata

mataifa yao.

21 Naye Shemu ambaye ni baba wa wana wote wa Eberi, na ndugu mkubwa wa Yafethi,

akazaliwa wana.

22 Wana wa Shemu ni Elamu, na Ashuru, na Arfaksadi, na Ludi, na Aramu.

23 Na wana wa Aramu ni Usi, na Huli, na Getheri, na Mashi.

24 Arfaksadi akamzaa Sela, Sela akamzaa Eberi.

25 Eberi akazaliwa wana wawili wa kiume; jina la wa kwanza ni Pelegi maana katika siku

zake nchi iligawanyika; na jina la nduguye ni Yoktani.

26 Yoktani akamzaa Almodadi, na Shelefu, na Hasarmawethi, na Yera,

27 na Hadoramu, na Uzali, na Dikla,

28 na Obali, na Abimaeli, na Seba,

29 na Ofiri, na Havila, na Yobabi. Hao wote ndio wana wa Yoktani.

30 Makao yao yalikuwa kutoka Mesha kwa njia ya Sefari, mlima wa mashariki.

31 Hao ndio wana wa Shemu, kufuata jamaa zao, na lugha zao, katika nchi zao, kufuata



mataifa yao.

32 Hizo ndizo jamaa za wana wa Nuhu, kufuata vizazi vyao, katika mataifa yao; na kwa

hao mataifa yaligawanyika katika nchi baada ya gharika. 

MLANGO 11

Nchi yote ilikuwa na lugha moja na usemi mmoja.

2 Ikawa watu waliposafiri pande za mashariki waliona nchi tambarare katika nchi ya

Shinari; wakakaa huko.

3 Wakaambiana, Haya, na tufanye matofali tukayachome moto. Walikuwa na matofali

badala ya mawe, na lami badala ya chokaa.

4 Wakasema, Haya, na tujijengee mji, na mnara, na kilele chake kifike mbinguni, tujifanyie

jina; ili tusipate kutawanyika usoni pa nchi yote.

5 Bwana akashuka ili auone mji na mnara waliokuwa wakiujenga wanadamu.

6 Bwana akasema, Tazama, watu hawa ni taifa moja, na lugha yao ni moja; na haya ndiyo

wanayoanza kuyafanya, wala sasa hawatazuiliwa neno wanalokusudia kulifanya.

7 Haya, na tushuke huko, tuwachafulie usemi wao ili wasisikilizane maneno wao kwa wao.

8 Basi Bwana akawatawanya kutoka huko waende usoni pa nchi yote; wakaacha

kuujenga ule mji.

9 Kwa sababu hiyo jina lake likaitwa Babeli; maana hapo ndipo Bwana alipoichafua lugha

ya dunia yote; na kutoka huko Bwana akawatawanya waende usoni pa nchi yote.

10 Hivi ndivyo vizazi vya Shemu; Shemu alikuwa mtu wa miaka mia akamzaa Arfaksadi

miaka miwili baada ya gharika.

11 Shemu akaishi baada ya kumzaa Arfaksadi miaka mia tano, akazaa wana, waume na

wake.

12 Arfaksadi akaishi miaka thelathini na mitano, akamzaa Sela.

13 Arfaksadi akaishi baada ya kumzaa Sela miaka mia nne na mitatu, akazaa wana,

waume na wake.

14 Sela akaishi miaka thelathini, akamzaa Eberi.

15 Sela akaishi baada ya kumzaa Eberi miaka mia nne na mitatu, akazaa wana, waume

na wake.

16 Eberi akaishi miaka thelathini na minne, akamzaa Pelegi.

17 Eberi akaishi baada ya kumzaa Pelegi miaka mia nne na thelathini, akazaa wana,

waume na wake.

18 Pelegi akaishi miaka thelathini, akamzaa Reu.

19 Pelegi akaishi baada ya kumzaa Reu miaka mia mbili na kenda, akazaa wana, waume

na wake.

20 Reu akaishi miaka thelathini na miwili, akamzaa Serugi.

21 Reu akaishi baada ya kumzaa Serugi miaka mia mbili na saba, akazaa wana, waume

na wake.

22 Serugi akaishi miaka thelathini, akamzaa Nahori.

23 Serugi akaishi baada ya kumzaa Nahori miaka mia mbili, akazaa wana, waume na

wake.

24 Nahori akaishi miaka ishirini na kenda, akamzaa Tera.

25 Nahori akaishi baada ya kumzaa Tera miaka mia na kumi na kenda, akazaa wana,



waume na wake.

26 Tera akaishi miaka sabini, akamzaa Abramu, na Nahori, na Harani.

27 Na hivi ndivyo vizazi vya Tera. Tera akamzaa Abramu, na Nahori, na Harani. Harani

akamzaa Lutu.

28 Harani akafa kabla ya baba yake Tera katika nchi aliyozaliwa, yaani, katika Uru wa

Wakaldayo.

29 Abramu na Nahori wakajitwalia wake. Jina la mkewe Abramu aliitwa Sarai, na jina la

mkewe Nahori aliitwa Milka, binti Harani, ambaye alikuwa baba wa Milka na wa Iska.

30 Na Sarai alikuwa tasa, hakuwa na mtoto.

31 Tera akamtwaa Abramu mwanawe, na Lutu mwana wa Harani, mwana wa mwanawe,

na Sarai mkwewe, mke wa Abramu mwanawe, wakatoka wote katika Uru wa Wakaldayo,

waende nchi ya Kanaani, wakafika mpaka Harani wakakaa huko.

32 Siku za Tera zilikuwa miaka mia mbili na mitano; Tera akafa katika Harani. 

MLANGO 12

Bwana akamwambia Abramu, Toka wewe katika nchi yako, na jamaa zako, na nyumba

ya baba yako, uende mpaka nchi nitakayokuonyesha;

2 nami nitakufanya wewe kuwa taifa kubwa, na kukubariki, na kulikuza jina lako; nawe

uwe baraka;

3 nami nitawabariki wakubarikio, naye akulaaniye nitamlaani; na katika wewe jamaa zote

za dunia watabarikiwa.

4 Basi Abramu akaenda, kama Bwana alivyomwamuru; Lutu akaenda pamoja naye. Naye

Abramu alikuwa mtu wa miaka sabini na mitano alipotoka Harani.

5 Abramu akamchukua Sarai mkewe, na Lutu mwana wa nduguye, na vitu vyao vyote

walivyokuwa wamejipatia na hao watu waliowapata huko Harani, wakatoka ili kwenda nchi

ya Kanaani; nao wakaingia katika nchi ya Kanaani.

6 Abramu akapita katikati ya nchi mpaka mahali patakatifu pa Shekemu; mpaka mwaloni

wa More. Na Wakanaani siku zile walikaa katika nchi hiyo.

7 Bwana akamtokea Abramu, akasema, Uzao wako nitawapa nchi hii. Naye huko

akamjengea madhabahu Bwana aliyemtokea.

8 Kisha akaondoka huko akaenda mpaka mlima ulio upande wa mashariki wa Betheli,

akaipiga hema yake; alikuwa na Betheli upande wa magharibi, na Ai upande wa

mashariki, akamjengea Bwana madhabahu huko, akaliitia jina la Bwana.

9 Naye Abramu akasafiri, akazidi kwenda pande za kusini.

10 Basi kulikuwa njaa katika nchi ile; Abramu akashuka Misri, akae huko kwa muda maana

njaa ilikuwa nzito katika nchi.

11 Ikawa alipokuwa karibu kuingia Misri, akamwambia Sarai mkewe, Tazama, najua ya

kuwa u mwanamke mzuri wa uso;

12 basi itakuwa, Wamisri watakapokuona watasema, Huyu ni mkewe; kisha wataniua mimi

na wewe watakuacha hai.

13 Tafadhali useme, wewe u ndugu yangu, iwe heri kwangu kwa ajili yako, na nafsi yangu

iishi kwa ajili yako.

14 Basi ikawa Abramu alipofika Misri, Wamisri wakamwona huyo mwanamke ya kwamba

yeye ni mzuri sana.

15 Wakuu wa Farao wakamwona, nao wakamsifu kwa Farao; basi yule mwanamke



akachukuliwa nyumbani mwa Farao.

16 Naye akamtendea Abramu mema kwa ajili yake; naye alikuwa na kondoo na ng'ombe,

na punda waume, na watumwa, na wajakazi, na punda wake, na ngamia.

17 Lakini Bwana akampiga Farao na nyumba yake mapigo makuu, kwa ajili ya Sarai,

mkewe Abramu.

18 Ndipo Farao akamwita Abramu, akasema, N'nini hili ulilonitendea? Mbona hukuniambia

ya kuwa huyo ni mkeo?

19 Mbona ulisema, Huyo ni umbu langu, hata nikamtwaa kuwa mke wangu? Basi sasa,

huyo mke wako umchukue, uende zako.

20 Farao akawaagiza watu kwa ajili yake, wakampeleka njiani, na mkewe, na kila

alichokuwa nacho. 

MLANGO 13

Abramu akapanda kutoka Misri, yeye, na mkewe, na kila alichokuwa nacho, na Lutu

pamoja naye, mpaka kusini.

2 Naye Abramu alikuwa ni tajiri sana kwa mifugo, kwa fedha, na kwa dhahabu.

3 Akaendelea kusafiri kutoka kusini mpaka Betheli, mahali pale palipokuwapo hema yake

kwanza kati ya Betheli na Ai;

4 napo ndipo palipokuwa na madhabahu aliyofanya hapo kwanza; naye Abramu akaliitia

jina la Bwana hapo.

5 Na Lutu aliyesafiri pamoja na Abramu, yeye naye alikuwa na makundi ya ng'ombe na

kondoo, na hema.

6 Na ile nchi haikuwatosha, ili wakae pamoja; maana mali zao zilikuwa nyingi, hata

wasiweze kukaa pamoja.

7 Kukawako ugomvi kati ya wachunga wanyama wa Abramu, na wachunga wanyama wa

Lutu; na siku zile Wakanaani na Waperizi walikuwa wakikaa katika nchi.

8 Abramu akamwambia Lutu, Basi, usiwepo ugomvi, nakusihi, kati ya mimi na wewe, wala

kati ya wachungaji wangu na wachungaji wako; maana sisi tu ndugu.

9 Je! Nchi hii yote haiko mbele yako? Basi ujitenge nami, nakusihi; ukienda upande wa

kushoto, nitakwenda upande wa kuume; ukienda upande wa kuume, nitakwenda upande

wa kushoto.

10 Lutu akainua macho yake, akaliona Bonde lote la Yordani, ya kwamba lote pia lina maji,

kabla Bwana hajaharibu Sodoma na Gomora, lilikuwa kama bustani ya Bwana, kama nchi

ya Misri hapo unapokwenda Soari.

11 Basi Lutu akajichagulia Bonde lote la Yordani; Lutu akasafiri kwenda upande wa

mashariki; wakatengana wao kwa wao.

12 Abramu akakaa katika nchi ya Kanaani, na Lutu akakaa katika miji ya lile Bonde;

akajongeza hema yake mpaka Sodoma.

13 Lakini watu wa Sodoma walikuwa wabaya, wenye kufanya dhambi nyingi sana juu ya

Bwana.

14 Bwana akamwambia Abramu, alipokwisha kutengana na Lutu, Inua sasa macho yako,

ukatazame kutoka hapo ulipo, upande wa kaskazini, na wa kusini na wa mashariki na wa

magharibi;

15 maana nchi hii yote uionayo, nitakupa wewe na uzao wako hata milele.

16 Na uzao wako nitaufanya uwe kama mavumbi ya nchi; hata mtu akiweza kuyahesabu



mavumbi ya nchi, uzao wako nao utahesabika.

17 Ondoka, ukatembee katika nchi hii katika mapana yake, na marefu yake, maana

nitakupa wewe nchi hiyo.

18 Basi Abramu akajongeza hema yake, akaja akakaa kwenye mialoni ya Mamre, nayo ni

miti iliyoko Hebroni, akamjengea Bwana madhabahu huko. 

MLANGO 14

Ikawa siku za Amrafeli mfalme wa Shinari, na Arioko mfalme wa Elasari, na Kedorlaoma

mfalme wa Elamu na Tidali mfalme wa Goimu,

2 walifanya vita na Bera mfalme wa Sodoma na Birsha mfalme wa Gomora, na Shinabu

mfalme wa Adma, na Shemeberi mfalme wa Seboimu, na mfalme wa Bela, ndio Soari.

3 Hawa wote wakakutana panapo bonde la Sidimu, kwenye Bahari ya Chumvi.

4 Miaka kumi na miwili walimtumikia Kedorlaoma, hata mwaka wa kumi na tatu wakaasi.

5 Na mwaka wa kumi na nne akaja Kedorlaoma na wafalme waliokuwa pamoja naye,

wakawapiga Warefai katika Ashteroth-karnaimu, na Wazuzi katika Hamu, na Waemi katika

Shawe-kiryathaimu,

6 na Wahori katika mlima wao Seiri, mpaka Elparani iliyo karibu na jangwa.

7 Kisha wakarudi wakaja mpaka Enmisfati, ndio Kadeshi, wakapiga nchi yote ya

Waamaleki, na Waamori waliokaa Hasason-tamari.

8 Mfalme wa Sodoma, na mfalme wa Gomora, na mfalme wa Adma, na mfalme wa

Seboimu, na mfalme wa Bela, ndio Soari, wakatoka wakapanga vita panapo bonde la

Sidimu;

9 wapigane na Kedorlaoma mfalme wa Elamu, na Tidali mfalme wa Goimu, na Amrafeli

mfalme wa Shinari, na Arioko mfalme wa Elasari, wafalme wanne juu ya wale watano.

10 Na bonde la Sidimu lilikuwa limejaa mashimo ya lami. Nao wafalme wa Sodoma na

Gomora wakakimbia, wakaanguka huko, nao waliosalia wakakimbia milimani.

11 Wakachukua mali zote za Sodoma na Gomora na vyakula vyao vyote, wakaenda zao.

12 Wakamtwaa Lutu, mwana wa nduguye Abramu, aliyekaa huko Sodoma, na mali yake,

wakaenda zao.

13 Mtu mmoja aliyeponyoka akaenda, akampasha habari Abramu Mwebrania; naye

amekaa panapo mialoni ya Mamre, yule Mwamori, ndugu ya Eshkoli, na ndugu ya Aneri,

na hao walikuwa wamepatana na Abramu.

14 Abramu aliposikia ya kwamba nduguye ametekwa mateka, akawapa silaha vijana

wake, waliozaliwa katika nyumba yake, watu mia tatu na kumi na wanane, akawafuata

mpaka Dani.

15 Akajipanga apigane nao usiku, yeye na watumwa wake, akawapiga, akawafukuza

mpaka Hoba, ulioko upande wa kushoto wa Dameski.

16 Naye akarudisha mali zote, akamrudisha na Lutu nduguye na mali zake, na wanawake

pia, na watu.

17 Abramu aliporudi kutoka kumpiga Kedorlaoma na wale wafalme waliokuwa pamoja

naye, mfalme wa Sodoma akatoka amlaki katika bonde la Shawe, nalo ni Bonde la

Mfalme.

18 Na Melkizedeki mfalme wa Salemu akaleta mkate na divai, naye alikuwa kuhani wa

Mungu Aliye juu sana.

19 Akambariki, akasema, Abramu na abarikiwe na Mungu Aliye juu sana, Muumba mbingu



na nchi.

20 Ahimidiwe Mungu Aliye juu sana, aliyewatia adui zako mikononi mwako. Abramu

akampa fungu la kumi la vitu vyote.

21 Mfalme wa Sodoma akamwambia Abramu, Nipe mimi hao watu, na hizo mali uchukue

wewe.

22 Abramu akamwambia mfalme wa Sodoma, Nimeinua mkono wangu kwa Bwana,

Mungu Aliye juu sana, Muumba mbingu na nchi,

23 ya kuwa sitatwaa uzi wala gidamu ya kiatu wala cho chote kilicho chako, usije

ukasema, Nimemtajirisha Abramu;

24 isipokuwa hivyo walivyokula vijana, na sehemu za watu waliokwenda nami, yaani,

Aneri, na Eshkoli, na Mamre; na watwae wao sehemu zao. 

MLANGO 15

Baada ya mambo hayo neno la Bwana likamjia Abramu katika njozi, likinena, Usiogope,

Abramu, Mimi ni ngao yako, na thawabu yako kubwa sana.

2 Abramu akasema, Ee Bwana MUNGU, utanipa nini, nami naenda zangu hali sina mtoto,

na atakayeimiliki nyumba yangu ni huyu Eliezeri, Mdameski?

3 Abramu akasema, Tazama, hukunipa uzao, na mtu aliyezaliwa nyumbani mwangu ndiye

mrithi wangu.

4 Nalo neno la Bwana likamjia likinena, Huyu hatakurithi, bali atakayetoka katika viuno

vyako ndiye atakayekurithi.

5 Akamleta nje, akasema, Tazama sasa mbinguni, kazihesabu nyota, kama ukiweza

kuzihesabu. Akamwambia, Ndivyo utakavyokuwa uzao wako.

6 Akamwamini Bwana, naye akamhesabia jambo hili kuwa haki.

7 Kisha akamwambia, Mimi ni Bwana, niliyekuleta kutoka Uru wa Wakaldayo nikupe nchi

hii ili uirithi.

8 Akasema, Ee Bwana MUNGU, nipateje kujua ya kwamba nitairithi?

9 Akamwambia, Unipatie ndama wa miaka mitatu, na mbuzi mke wa miaka mitatu, na

kondoo mume wa miaka mitatu, na hua, na mwana njiwa.

10 Akampatia hao wote, akawapasua vipande viwili, akaweka kila kipande kuelekea

mwenzake, ila ndege hakuwapasua.

11 Hata tai walipotua juu ya mizoga Abramu akawafukuza.

12 Na jua lilipokuwa likichwa usingizi mzito ulimshika Abramu, hofu ya giza kuu

ikamwangukia.

13 Bwana akamwambia Abramu, Ujue hakika ya kwamba uzao wako utakuwa mgeni

katika nchi isiyo yake, watawatumikia watu wale, nao watateswa muda wa miaka mia nne.

14 Hata na taifa lile, watakaowatumikia, nitawahukumu; baadaye watatoka na mali mengi.

15 Lakini wewe utakwenda kwa baba zako kwa amani, utazikwa katika uzee mwema.

16 Na kizazi cha nne kitarudi hapa, maana haujatimia uovu wa Waamori bado.

17 Ikawa, jua lilipokuchwa likawa giza, tazama, tanuru ya moshi na mwenge unaowaka

ulipita kati ya vile vipande vya nyama.

18 Siku ile Bwana akafanya agano na Abramu, akasema, Uzao wako nimewapa nchi hii,

kutoka mto wa Misri mpaka huo mto mkubwa, mto Frati,



19 Mkeni, na Mkenizi, na Mkadmoni,

20 na Mhiti, na Mperizi, na Mrefai,

21 na Mwamori, na Mkanaani, na Mgirgashi, na Myebusi. 

MLANGO 16

Basi Sarai mkewe Abramu hakumzalia mwana, naye alikuwa na mjakazi, Mmisri, jina

lake Hajiri.

2 Sarai akamwambia Abramu, Basi sasa, Bwana amenifunga tumbo nisizae, umwingilie

mjakazi wangu labda nitapata uzao kwa yeye. Abramu akaisikiliza sauti ya Sarai.

3 Sarai mkewe Abramu akamtwaa Hajiri Mmisri mjakazi wake, baada ya kukaa Abramu

katika nchi ya Kanaani miaka kumi, akampa Abramu mumewe, awe mkewe.

4 Basi akamwingilia Hajiri, naye akapata mimba. Naye alipoona ya kwamba amepata

mimba, bibi yake alikuwa duni machoni pake.

5 Sarai akamwambia Abramu, Ubaya ulionipata na uwe juu yako; nimekupa mjakazi

wangu kifuani mwako, naye alipoona kwamba amepata mimba, mimi nimekuwa duni

machoni pake. Bwana na ahukumu kati ya mimi na wewe.

6 Naye Abramu akamwambia Sarai, Tazama, mjakazi wako yu mkononi mwako, mtendee

lililo jema machoni pako. Sarai akamtesa, naye akakimbia kutoka mbele yake.

7 Malaika wa Bwana akamwona kwenye chemchemi ya maji katika jangwa, chemchemi

iliyoko katika njia ya kuendea Shuri.

8 Akamwambia, Hajiri, wewe mjakazi wa Sarai, unatoka wapi, nawe unakwenda wapi?

Akanena, Nakimbia mimi kutoka mbele ya bibi yangu Sarai.

9 Malaika wa Bwana akamwambia, Rudi kwa bibi yako, ukanyenyekee chini ya mikono

yake.

10 Malaika wa Bwana akamwambia, Hakika nitauzidisha uzao wako, wala hautahesabika

kwa jinsi utakavyokuwa mwingi.

11 Malaika wa Bwana akamwambia, Tazama! Wewe una mimba, utazaa mwana wa

kiume, nawe utamwita jina lake Ishmaeli, maana Bwana amesikia kilio cha mateso yako.

12 Naye atakuwa kama punda-mwitu kati ya watu, mkono wake utakuwa juu ya watu wote

na mkono wa watu wote utakuwa juu yake, naye atakaa mbele yao ndugu zake wote.

13 Akaliita jina la Bwana aliyesema naye, Wewe U Mungu uonaye, kwani alisema, Hata

hapa nimemwona yeye anionaye?

14 Kwa hiyo kisima kile kiliitwa Beer-lahai-roi.Tazama,kiko kati ya kadeshi na beredi.

15 Hajiri akamzalia Abramu mwana wa kiume; Abramu akamwita jina lake Ishmaeli, yule

mwanawe, ambaye Hajiri alimzaa.

16 Naye Abramu alikuwa mtu wa miaka themanini na sita, hapo Hajiri alipomzalia Abramu

Ishmaeli. 

MLANGO 17

Abramu alipokuwa mtu wa miaka tisini na kenda, Bwana akamtokea Abramu,

akamwambia, Mimi ni Mungu Mwenyezi, uende mbele yangu, ukawe mkamilifu.

2 Nami nitafanya agano langu kati ya mimi na wewe, nami nitakuzidisha sana sana.

3 Abramu akaanguka kifudifudi. Mungu akamwambia, akasema,



4 Mimi, agano langu nimefanya nawe, nawe utakuwa baba wa mataifa mengi,

5 wala jina lako hutaitwa tena Abramu, lakini jina lako litakuwa Ibrahimu, kwani

nimekuweka uwe baba wa mataifa mengi.

6 Nitakufanya uwe na uzao mwingi sana, nami nitakufanya kuwa mataifa, na wafalme

watatoka kwako.

7 Agano langu nitalifanya imara kati ya mimi na wewe, na uzao wako baada yako, na

vizazi vyao, kuwa agano la milele, kwamba nitakuwa Mungu kwako na kwa uzao wako

baada yako.

8 Nami nitakupa wewe na uzao wako baada yako nchi hii unayoikaa ugeni, nchi yote ya

Kanaani, kuwa milki ya milele; nami nitakuwa Mungu wao.

9 Mungu akamwambia Ibrahimu, Nawe ulishike agano langu, wewe na uzao wako kwa

vizazi vyao baada yako.

10 Hili ndilo agano langu utakalolishika, kati ya mimi na wewe, na uzao wako baada yako,

Kila mwanamume wa kwenu atatahiriwa.

11 Mtatahiriwa nyama ya magovi yenu, na jambo hilo litakuwa ishara ya agano kati ya

mimi na ninyi.

12 Mtoto wa siku nane atatahiriwa kwenu, kila mwanamume katika vizazi vyenu, mzaliwa

nyumbani, na mnunuliwa kwa fedha, kila mgeni asiyekuwa wa uzao wako.

13 Mzaliwa nyumbani mwako, na mnunuliwa kwa fedha yako, lazima atahiriwe; na agano

langu litakuwa katika mwili wenu, kuwa agano la milele.

14 Na mwanamume mwenye govi asiyetahiriwa nyama ya govi lake, mtu yule atatengwa

na watu wake; amelivunja agano langu.

15 Mungu akamwambia Ibrahimu, Sarai mkeo, hutamwita jina lake Sarai, kwa kuwa jina

lake litakuwa Sara.

16 Nami nitambariki, na tena nitakupa mwana kwake, naam, nitambariki, naye atakuwa

mama wa mataifa, na wafalme wa kabila za watu watatoka kwake.

17 Ndipo Ibrahimu akaanguka kifudifudi akacheka, akasema moyoni, Je! Mtu wa umri wa

miaka mia, kwake atazaliwa mtoto? Naye Sara mwenye umri wa miaka tisini atazaa?

18 Ibrahimu akamwambia Mungu, Lau kwamba Ishmaeli angeishi mbele yako.

19 Mungu akasema, Sivyo, lakini Sara mkeo atakuzalia mwana wa kiume, nawe utamwita

jina lake Isaka. Nami nitafanya agano langu imara kwake kuwa agano la milele kwa ajili ya

uzao wake baada yake.

20 Na kwa habari za Ishmaeli nimekusikia, nimembariki, nitamzidisha, nami nitamwongeza

sana sana. Atazaa maseyidi kumi na wawili, nami nitamfanya awe taifa kuu.

21 Bali agano langu nitalifanya imara kwa Isaka, ambaye Sara atakuzalia majira kama

haya mwaka ujao.

22 Mungu akaacha kusema naye, akapanda kutoka kwa Ibrahimu.

23 Ibrahimu akamtwaa Ishmaeli mwanawe, na wote waliozaliwa nyumbani mwake, na

wote walionunuliwa kwa fedha yake, wanaume wote wa watu wa nyumba ya Ibrahimu,

akawatahiri nyama ya magovi yao siku ile ile, kama Mungu alivyomwambia.

24 Naye Ibrahimu alikuwa mwenye umri wa miaka tisini na kenda alipotahiriwa nyama ya

govi lake.

25 Na Ishmaeli mwanawe alikuwa mtu wa miaka kumi na mitatu, alipotahiriwa nyama ya

govi lake.



26 Siku ile ile akatahiriwa Ibrahimu na Ishmaeli mwanawe.

27 Na watu wote wa nyumba yake, wazaliwa nyumbani, na wanunuliwa kwa fedha katika

mkono wa mgeni, wakatahiriwa pamoja naye. 

MLANGO 18

Bwana akamtokea Ibrahimu karibu na mialoni ya Mamre, alipokuwa ameketi mlangoni

pa hema yake mchana wakati wa hari.

2 Akainua macho yake akaona, na tazama, watu watatu wamesimama mbele yake. Naye

alipowaona alipiga mbio kuwalaki kutoka mlangoni pa hema, akainama mpaka nchi,

3 akasema, Bwana wangu, kama nimeona fadhili machoni pako nakuomba usinipite sasa

mimi mtumwa wako.

4 Na yaletwe basi maji kidogo mkanawe miguu, mkapumzike chini ya mti huu.

5 Nami nitaleta chakula kidogo, mkaburudishe moyo, baadaye mwendelee, iwapo

mmemjia mtumwa wenu. Wakasema, Haya, fanya kama ulivyosema.

6 Basi Ibrahimu akaenda hima hemani kwa Sara, akasema, Himiza vipimo vitatu vya unga

safi, uukande, ufanye mikate.

7 Ibrahimu akapiga mbio kwenda kundini, akaleta ndama wa ng'ombe aliye laini, mzuri,

akampa mtumishi, naye akahimiza kuiandaa.

8 Akatwaa siagi na maziwa, na ndama aliyoiandaa, akawaandikia mbele yao, akasimama

karibu nao chini ya mti, nao wakala.

9 Wakamwambia, Yu wapi Sara mkeo? Akasema, Yumo hemani.

10 Akamwambia, Hakika nitakurudia wakati huu huu mwakani, na tazama, Sara mkeo

atapata mwana wa kiume. Sara akasikia mlangoni pa hema iliyokuwapo nyuma yake.

11 Basi Ibrahimu na Sara walikuwa wazee, na umri wao mkubwa, na Sara alikuwa

amekoma katika desturi ya wanawake.

12 Kwa hiyo Sara akacheka moyoni mwake, akisema, Niwapo mkongwe, nitapata furaha,

na bwana wangu mzee?

13 Bwana akamwambia Ibrahimu, Mbona Sara amecheka akisema, Mimi kweli nitazaa

mwana, nami ni mzee?

14 Kuna neno gani lililo gumu la kumshinda Bwana? Kwa muhula wake nitakurudia, wakati

huu huu mwakani, na Sara atapata mwana wa kiume.

15 Akakana Sara, akisema, Sikucheka, maana aliogopa. Naye akasema, Sivyo,

umecheka.

16 Kisha watu hao wakaondoka huko wakaelekeza nyuso zao Sodoma. Ibrahimu akaenda

pamoja nao awasindikize.

17 Bwana akanena, Je! Nimfiche Ibrahimu jambo nilifanyalo,

18 akiwa Ibrahimu atakuwa taifa kuu, hodari, na katika yeye mataifa yote ya dunia

watabarikiwa?

19 Kwa maana nimemjua ya kwamba atawaamuru wanawe, na nyumba yake baada yake

waishike njia ya Bwana, wafanye haki na hukumu, ili kwamba Bwana naye akamtimizie

Ibrahimu ahadi zake.

20 Bwana akasema, Kwa kuwa kilio cha Sodoma na Gomora kimezidi, na dhambi zao

zimeongezeka sana,

21 basi, nitashuka sasa nione kama wanayotenda ni kiasi cha kilio kilichonijia; na kama

sivyo, nitajua.



22 Basi wale watu wakatoka huko wakaelekea Sodoma; lakini Ibrahimu alikuwa akali

akisimama mbele za Bwana.

23 Ibrahimu akakaribia, akasema, Je! Utaharibu mwenye haki pamoja na mwovu?

24 Huenda wakawapo wenye haki hamsini katika mji, utaharibu, wala hutauacha mji kwa

ajili ya hao hamsini wenye haki waliomo?

25 Hasha usifanye hivyo, ukamwue mwenye haki pamoja na mwovu, mwenye haki awe

kama mwovu. Hasha; Mhukumu ulimwengu wote asitende haki?

26 Bwana akasema, Nikiona katika Sodoma wenye haki hamsini mjini, nitapaacha mahali

pote kwa ajili yao.

27 Ibrahimu akajibu, akasema, Basi, nimeshika kusema na Bwana, nami ni mavumbi na

majivu tu.

28 Huenda wakapunguka watano katika wale hamsini wenye haki, je! Utaharibu mji wote

kwa kupungua watano? Akasema, Sitauharibu, nikiona humo arobaini na watano.

29 Akazidi tena kusema naye, akinena, Huenda wakaonekana humo arobaini? Akasema,

Sitafanya kwa ajili ya hao arobaini.

30 Akasema, Bwana asiwe na hasira, nami nitasema, Huenda wakaonekana huko

thelathini? Akasema, Sitafanya, nikiona humo thelathini.

31 Akasema, Tazama, nimeshika kusema na Bwana, huenda wakaonekana huko ishirini?

Akasema, Sitaharibu kwa ajili ya hao ishirini.

32 Akasema, Bwana asiwe na hasira, nami nitasema mara hii tu, Huenda wakaonekana

huko kumi? Akasema, Sitaharibu kwa ajili ya hao kumi.

33 Basi Bwana alipokwisha kuzungumza na Ibrahimu, akaenda zake; Ibrahimu naye

akarudi mahali pake. 

MLANGO 19

Basi, wale malaika wawili wakaja Sodoma jioni; na Lutu alikuwa amekaa mlangoni pa

Sodoma. Lutu akawaona akaondoka akaenda kuwalaki, akainama kifudifudi.

2 Akasema, Bwana zangu, karibuni nawasihi mwingie nyumbani mwa mtumwa wenu,

mkalale, mkanawe miguu yenu, hata asubuhi mwondoke na mapema mkaende zenu.

Wakasema, Sivyo, lakini tutakaa uwanjani usiku kucha.

3 Akawasihi sana, nao wakaja, wakaingia nyumbani mwake. Akawafanyia karamu,

akawapikia mikate isiyochachwa nao wakala.

4 Hata kabla hawajalala, watu wa mji, wenyeji wa Sodoma, wakaizunguka nyumba, vijana

kwa wazee, watu wote waliotoka pande zote.

5 Wakamwita Lutu, wakamwambia, Wa wapi wale watu waliokuja kwako usiku huu?

Uwatoe kwetu, tupate kuwajua.

6 Lutu akawatokea mlangoni, akafunga mlango nyuma yake.

7 Akasema, Basi, nawasihi, ndugu zangu, msitende vibaya hivi.

8 Tazama, ninao binti wawili ambao hawajajua mtu mume, nawasihi nitawatolea kwenu

mkawafanyie vilivyo vyema machoni penu, ila watu hawa msiwatende neno, kwa kuwa

wamekuja chini ya dari yangu.

9 Wakasema Ondoka hapa! Kisha wakanena, Mtu huyu mmoja amekuja kwetu kuketi hali

ya ugeni; naye kumbe, anataka kuhukumu! Basi tutakutenda wewe vibaya kuliko hawa.

Wakamsonga sana huyo mtu, huyo Lutu, wakakaribia wauvunje mlango.

10 Lakini wale watu wakanyosha mikono yao, wakamwingiza Lutu kwao nyumbani,



wakaufunga mlango.

11 Kisha wakawapiga hao watu walioko mlangoni kwa upofu, wadogo kwa wakubwa, hata

wakachoka kwa kuutafuta mlango.

12 Basi wale watu wakamwambia Lutu, Je! Unaye mtu hapa zaidi? Mkwe, wanao, na binti

zako, na wo wote ulio nao katika mji, uwatoe katika mahali hapa;

13 maana tutapaharibu sisi mahali hapa, kwa kuwa kilio chake kimezidi mbele za Bwana;

naye Bwana ametupeleka tupaharibu.

14 Lutu akatoka akasema na wakweze, waliowaposa binti zake, akasema, Ondokeni

mtoke katika mahali hapa kwa sababu Bwana atauharibu mji huu. Lakini akawa kama

achezaye machoni pa wakweze.

15 Hata alfajiri ndipo malaika wakamhimiza Lutu, wakisema, Ondoka, mtwae mkeo na binti

zako wawili waliopo hapa, usipotee katika maovu ya mji huu.

16 Akakawia-kawia; nao wale watu wakamshika mkono, na mkono wa mkewe, na mkono

wa binti zake wawili, kwa jinsi Bwana alivyomhurumia, wakamtoa wakamweka nje ya mji.

17 Ikawa walipomtoa nje, mmoja alisema, Jiponye nafsi yako usitazame nyuma, wala

usisimame katika hilo bonde po pote; ujiponye mlimani, usije ukapotea.

18 Lutu akawaambia, Sivyo, bwana wangu!

19 Tazama, mtumwa wako ameona kibali machoni pako, nawe umezidisha rehema zako

ulizonifanyia kwa kuponya nafsi yangu, nami siwezi kukimbilia mlimani nisipatwe na yale

mabaya, nikafa.

20 Basi mji huu u karibu, niukimbilie, nao ni mdogo, nijiponye sasa huko, sio mdogo huu?

Na nafsi yangu itaishi.

21 Akamwambia, Tazama, nimekukubali hata kwa neno hili, kwamba sitauangamiza mji

huo uliounena.

22 Hima, ujiponye huko, maana siwezi kufanya neno lo lote, hata uingiapo humo. Kwa

hiyo jina la mji ule likaitwa Soari.

23 Jua lilikuwa limechomoza juu ya nchi Lutu alipoingia Soari.

24 Ndipo Bwana akanyesha juu ya Sodoma na juu ya Gomora kiberiti na moto toka

mbinguni kwa Bwana.

25 Akaangusha miji hiyo na Bonde lote, na wote waliokaa katika miji hiyo, na yote

yaliyomea katika nchi ile.

26 Lakini mkewe Lutu akatazama nyuma yake, akawa nguzo ya chumvi.

27 Ibrahimu akatoka asubuhi kwenda mahali aliposimama mbele za Bwana,

28 naye akatazama upande wa Sodoma na Gomora na nchi yote ya hilo Bonde, akaona,

na tazama, moshi wa nchi ukapanda, kama moshi wa tanuru.

29 Ikawa Mungu alipoiharibu miji ya Bondeni, Mungu akamkumbuka Ibrahimu, akamtoa

Lutu katika maangamizi alipoiangamiza miji hiyo aliyokaa Lutu.

30 Lutu akapanda kutoka Soari akakaa mlimani, na binti zake wawili pamoja naye, kwa

sababu aliogopa kukaa katika Soari. Akakaa katika pango, yeye na binti zake wawili.

31 Yule mkubwa akamwambia mdogo, Baba yetu ni mzee, wala hakuna mtu mume katika

nchi atuingilie kama ilivyo desturi ya dunia yote.

32 Haya, na tumnyweshe baba yetu mvinyo, tukalale naye, ili tumhifadhie baba yetu uzao.

33 Wakamnywesha baba yao mvinyo usiku ule, akaondoka huyo mkubwa akalala naye,

wala yeye hana habari alipolala wala alipoondoka.

34 Ikawa siku ya pili, mkubwa akamwambia mdogo, Tazama, nimelala jana na baba

yangu, tumnyweshe mvinyo tena usiku huu, ukaingie ukalale naye.



35 Wakamnywesha tena baba yao mvinyo usiku ule, akaondoka mdogo akalala naye,

wala yeye hana habari alipolala wala alipoondoka.

36 Basi hao binti wote wawili wa Lutu wakapata mimba kwa baba yao.

37 Yule mkubwa akazaa mwana, akamwita jina lake Moabu; huyo ndiye baba wa

Wamoabi, hata leo.

38 Na yule mdogo naye akazaa mwana akamwita jina lake Benami; huyo ndiye baba wa

Waamoni hata leo. 

MLANGO 20

Ibrahimu akaondoka huko kwenda nchi ya kusini, akakaa kati ya Kadeshi na Shuri, naye

akatembea katika Gerari.

2 Ibrahimu akamnena Sara mkewe, Huyu ni ndugu yangu. Basi Abimeleki mfalme wa

Gerari akapeleka watu akamtwaa Sara.

3 Lakini Mungu akamjia Abimeleki katika ndoto ya usiku, akamwambia, Umekuwa mfu

wewe kwa sababu ya mwanamke huyu uliyemtwaa, maana ni mkewe mtu.

4 Basi Abimeleki alikuwa hakumkaribia, akasema, Ee Bwana, Je! Utaua hata taifa lenye

haki?

5 Je! Hakuniambia mwenyewe, Huyu ni ndugu yangu? Na mwanamke mwenyewe naye

alisema, Huyu ni ndugu yangu. Kwa ukamilifu wa moyo wangu, na kwa kuwa safi mikono

yangu, nimefanya hivi.

6 Mungu akamwambia katika ndoto, Nami nimejua ya kwamba kwa ukamilifu wa moyo

wako umefanya hivi, ndipo nami nikakuzuia usinitendee dhambi, kwa hiyo sikukuacha

umguse.

7 Basi sasa umrudishe mwanamke kwa mtu huyo, maana yeye ni nabii, naye

atakuombea, upate kuishi. Bali usipomrudisha, fahamu ya kwamba kwa hakika utakufa

wewe na watu wote ulio nao.

8 Abimeleki akaamka asubuhi na mapema, akawaita watumwa wake wote, akawaambia

maneno hayo yote masikioni mwao, nao watu hao wakaogopa sana.

9 Kisha Abimeleki akamwita Ibrahimu, akamwambia, Umetutenda nini? Nimekukosa nini,

hata ukaleta juu yangu na juu ya ufalme wangu dhambi kuu? Umenitenda matendo

yasiyotendeka.

10 Abimeleki akamwambia Ibrahimu, Umeona nini hata ukatenda jambo hili?

11 Ibrahimu akasema, Kwa sababu naliona, Yakini hapana hofu ya Mungu mahali hapa,

nao wataniua kwa ajili ya mke wangu.

12 Naye kweli ni ndugu yangu, binti wa baba yangu ila siye mwana wa mama yangu,

ndipo akawa mke wangu.

13 Ikawa hapo Mungu aliponisafirisha kutoka nyumba ya baba yangu, nikamwambia, Hii

ndiyo fadhili yako, utakayonifanyia. Kila mahali tuingiapo, useme, Huyu ni ndugu yangu.

14 Basi Abimeleki akatwaa kondoo, na ng'ombe, na watumwa, na wajakazi, akampa

Ibrahimu, akamrudishia Sara mkewe.

15 Abimeleki akasema, Nchi yangu iko mbele yako, kaa upendapo.

16 Naye akamwambia Sara, Tazama! Nimempa ndugu yako fedha elfu, itakuwa kifunika

macho kwako mbele ya wote walio pamoja nawe, nawe utakuwa na haki mbele ya watu

wote.

17 Ibrahimu akamwomba Mungu, Mungu akamponya Abimeleki, na mkewe, na wajakazi



wake, nao wakazaa wana.

18 Maana Bwana alikuwa ameyafunga matumbo ya watu wa nyumbani mwa Abimeleki,

wasizae, kwa ajili ya Sara mkewe Ibrahimu. 

MLANGO 21

Bwana akamjia Sara kama alivyonena, na Bwana akamfanyia kama alivyosema.

2 Sara akapata mimba akamzalia Ibrahimu mwana wa kiume katika uzee wake, kwa

muhula alioambiwa na Mungu.

3 Ibrahimu akamwita jina lake Isaka, yule mwana aliyezaliwa, ambaye Sara alimzalia.

4 Ibrahimu akamtahiri Isaka mwanawe, alipokuwa mwenye siku nane, kama Mungu

alivyomwamuru.

5 Naye Ibrahimu alikuwa mtu wa miaka mia, alipozaliwa mwana wake Isaka.

6 Sara akasema, Mungu amenifanyia kicheko; kila asikiaye atacheka pamoja nami.

7 Akasema, N'nani angemwambia Ibrahimu, Sara atanyonyesha wana? Maana

nimemzalia mwana katika uzee wake.

8 Mtoto akakua, akaachishwa kunyonya; Ibrahimu akafanya karamu kuu siku ile Isaka

alipoachishwa kunyonya.

9 Sara akamwona yule mwana wa Hajiri Mmisri, ambaye alimzalia Ibrahimu, anafanya

dhihaka.

10 Kwa hiyo akamwambia Ibrahimu, Mfukuze mjakazi huyu na mwanawe, maana mwana

wa mjakazi hatarithi pamoja na mwanangu, Isaka.

11 Na neno hilo lilikuwa baya sana machoni pa Ibrahimu, kwa ajili ya mwanawe.

12 Mungu akamwambia Ibrahimu, Neno hili lisiwe baya machoni pako, kwa ajili ya huyo

mwana, na huyo mjakazi wako. Kila akuambialo Sara, sikiza sauti yake, kwa maana

katika Isaka uzao wako utaitwa.

13 Naye mwana wa mjakazi nitamfanya kuwa taifa, maana huyu naye ni uzao wako.

14 Ibrahimu akaamka asubuhi na mapema akatwaa mkate na kiriba cha maji, akampa

Hajiri akimtwika begani pake, na kijana, akamruhusu; naye akatoka, akapotea katika

jangwa la Beer-sheba.

15 Yale maji yakaisha katika kiriba, akamlaza kijana chini ya kijiti kimoja.

16 Akaenda akakaa akimkabili, mbali naye kadiri ya mtupo wa mshale; maana alisema,

Nisimwone kijana akifa; naye akakaa akimkabili, akapaza sauti yake, akalia.

17 Mungu akasikia sauti ya kijana. Malaika wa Mungu akamwita Hajiri kutoka mbinguni,

akamwambia, Una nini, Hajiri? Usiogope, maana Mungu amesikia sauti ya kijana huko

aliko.

18 Ondoka, ukamwinue kijana, ukamshike mkononi mwako, kwa kuwa nitamfanya kuwa

taifa kubwa.

19 Mungu akamfumbua macho, naye akaona kisima cha maji; akaenda akakijaza kiriba

maji, akamnywesha kijana.

20 Mungu akawa pamoja na huyo kijana, naye akakua, akakaa katika jangwa, akawa

mpiga upinde.

21 Akakaa katika jangwa la Parani; mama yake akamtwalia mke katika nchi ya Misri.

22 Ikawa wakati ule Abimeleki, na Fikoli mkuu wa jeshi lake, wakamwambia Ibrahimu,

wakinena, Mungu yu pamoja nawe katika yote unayotenda.

23 Basi sasa uniapie kwa Mungu, ya kuwa hutanitenda hila, wala mwanangu, wala mjukuu



wangu, lakini kwa kadiri ya fadhili niliyokutendea utanitendea mimi, na nchi hii ambayo

umetembea ndani yake.

24 Ibrahimu akasema, Nitaapa.

25 Kisha Ibrahimu akamlaumu Abimeleki kwa sababu ya kisima cha maji ambacho

watumwa wa Abimeleki wamekinyang'anya.

26 Abimeleki akasema, Mimi sijui ni nani aliyetenda neno hili, wala hukuniambia, wala

sikusikia habari hii ila leo tu.

27 Ibrahimu akatwaa kondoo na ng'ombe akampa Abimeleki, na hao wawili wakafanya

mapatano.

28 Ibrahimu akaweka wana kondoo wa kike saba peke yao.

29 Abimeleki akamwambia Ibrahimu, Hawa wana kondoo wa kike saba, uliowaweka peke

yao, maana yake nini?

30 Akasema, Hawa wana kondoo wa kike saba utawapokea mkononi mwangu, wawe

ushuhuda ya kuwa ni mimi niliyekichimba kisima hiki.

31 Kwa hiyo akapaita mahali pale Beer-sheba, kwa sababu waliapa huko wote wawili.

32 Basi wakafanya mapatano huko Beer-sheba. Abimeleki, na Fikoli mkuu wa jeshi lake,

wakaondoka wakarudi hata nchi ya Wafilisti.

33 Ibrahimu akapanda mkwaju huko Beer-sheba, akaliitia huko jina la Bwana Mungu wa

milele.

34 Ibrahimu akakaa hali ya ugeni katika nchi ya Wafilisti siku nyingi. 

MLANGO 22

Ikawa baada ya mambo hayo Mungu alimjaribu Ibrahimu, akamwambia, Ee Ibrahimu!

Naye akasema, Mimi hapa.

2 Akasema, Umchukue mwanao, mwana wako wa pekee, umpendaye, Isaka, ukaende

zako mpaka nchi ya Moria, ukamtoe sadaka ya kuteketezwa huko juu ya mlima

mmojawapo nitakaokuambia.

3 Ibrahimu akaondoka alfajiri, akatandika punda wake, akachukua vijana wawili pamoja

naye, na Isaka mwanawe, akachanja kuni kwa ajili ya hiyo sadaka ya kuteketezwa,

akaondoka, akaenda mpaka mahali alipoambiwa na Mungu.

4 Siku ya tatu Ibrahimu akainua macho yake, akapaona mahali pakali mbali.

5 Ibrahimu akawaambia vijana wake, Kaeni ninyi hapa pamoja na punda, na mimi na

kijana tutakwenda kule, tukaabudu, na kuwarudia tena.

6 Basi Ibrahimu akazitwaa kuni za hiyo sadaka, akamtwika Isaka mwanawe; akatwaa

moto na kisu mkononi mwake, wakaenda wote wawili pamoja.

7 Isaka akasema na Ibrahimu baba yake, akinena, Babangu! Naye akasema, Mimi hapa,

mwanangu. Akasema, Tazama! Moto upo, na kuni zipo, lakini yuko wapi mwana-kondoo

kwa sadaka ya kuteketezwa?

8 Ibrahimu akasema, Mungu atajipatia mwana-kondoo kwa hiyo sadaka, mwanangu. Basi

wakaendelea wote wawili pamoja.

9 Wakafika mahali pale alipoambiwa na Mungu, Ibrahimu akajenga madhabahu huko,

akaziweka tayari kuni, kisha akamfunga Isaka mwanawe, akamweka juu ya madhabahu,

juu ya zile kuni.

10 Ibrahimu akanyosha mkono wake, akakitwaa kisu ili amchinje mwanawe.

11 Ndipo malaika wa Bwana akamwita kutoka mbinguni, akasema, Ibrahimu! Ibrahimu!



Naye akasema, Mimi hapa.

12 Akasema, Usimnyoshee kijana mkono wako, wala usimtendee neno; kwa maana sasa

ninajua ya kuwa unamcha Mungu, iwapo hukunizuilia mwanao, mwanao wa pekee.

13 Ibrahimu akainua macho yake, akaangalia, na tazama, kondoo mume yuko nyuma

yake, amenaswa pembe zake katika kichaka. Basi Ibrahimu akaenda akamtwaa huyo

kondoo, akamtoa awe sadaka ya kuteketezwa badala ya mwanawe.

14 Ibrahimu akapaita mahali hapo Yehova-yire,kama watu wasemavyo hata leo,Katika

mlima wa BWANA itapatikana.

15 Malaika wa Bwana akamwita Ibrahimu mara ya pili kutoka mbinguni

16 akasema, Nimeapa kwa nafsi yangu asema Bwana, kwa kuwa umetenda neno hili,

wala hukunizuilia mwanao, mwanao wa pekee,

17 katika kubariki nitakubariki, na katika kuzidisha nitauzidisha uzao wako kama nyota za

mbinguni, na kama mchanga ulioko pwani; na uzao wako utamiliki mlango wa adui zao;

18 na katika uzao wako mataifa yote ya dunia watajibarikia; kwa sababu umetii sauti

yangu.

19 Basi Ibrahimu akawarudia vijana wake, wakaondoka, wakaenda zao pamoja mpaka

Beer-sheba; Ibrahimu akakaa huko Beer-sheba.

20 Ikawa baada ya mambo hayo, Ibrahimu akaambiwa ya kwamba, Tazama, Milka naye

amemzalia Nahori ndugu yako wana;

21 Usi, mzaliwa wa kwanza wake, na Buzi nduguye, na Kemueli, baba wa Aramu;

22 na Kesedi, na Hazo, na Pildashi, na Yidlafu, na Bethueli.

23 Bethueli akamzaa Rebeka; hao wanane Milka alimzalia Nahori ndugu wa Ibrahimu.

24 Na suria wake Reuma naye alizaa Teba na Gahamu na Tahashi na Maaka. 

MLANGO 23

Basi umri wake Sara ulikuwa miaka mia na ishirini na saba ndio umri wake Sara.

2 Sara akafa katika Kiriath-arba, ndio Hebroni, katika nchi ya Kanaani. Ibrahimu akaja

kumlilia Sara na kumwombolezea.

3 Akaondoka Ibrahimu kutoka mbele ya maiti wake, akasema na wazawa wa Hethi,

akinena,

4 Mimi ni mgeni, ninatembea kwenu; nipeni mahali pa kuzikia kwenu, pawe pangu,

nimzike maiti wangu atoke mbele yangu.

5 Wazawa wa Hethi wakamjibu Ibrahimu, wakamwambia,

6 Utusikie, Ee bwana, ndiwe mtu mkuu sana kwetu, uzike maiti wako katika kaburi lile

utakalochagua katika makaburi yetu. Hapana mtu kwetu atakayekuzuilia kaburi lake,

usizike maiti wako.

7 Ibrahimu akaondoka, akainama mbele ya watu wa nchi, mbele ya hao wazawa wa

Hethi.

8 Naye akazungumza nao, akisema, Ikiwa nia yenu nimzike maiti wangu atoke mbele

yangu, mnisikie, mkaniombee kwa Efroni bin Sohari,

9 ili kwamba anipe pango ya Makpela, iliyo katika mpaka wa shamba lake, na anipe kwa

kima kilicho kamili, katikati yenu, iwe milki yangu ya kuzikia.

10 Basi Efroni alikuwa akiketi kati ya wazawa wa Hethi. Efroni Mhiti akamjibu Ibrahimu, na

wazawa wa Hethi wanasikiliza, hata watu wote waingiao mlango wa mji wake, akisema,

11 Sivyo, bwana wangu, unisikilize. Lile shamba nakupa, na pango iliyomo nakupa; mbele



ya wana wa watu wangu nakupa, uzike maiti wako.

12 Ibrahimu akainama mbele ya watu wa nchi.

13 Akamwambia Efroni, na watu wa nchi wanasikiliza, akisema, Tafadhali unisikilize;

nitatoa kima cha shamba, nawe ukipokee kwangu, nami nitamzika humo maiti wangu.

14 Efroni akamjibu Ibrahimu, akamwambia,

15 Bwana wangu, unisikilize. Sehemu ya nchi, ambayo thamani yake ni shekeli za fedha

mia nne, n'nini hii baina yako na yangu? Basi uzike maiti wako.

16 Ibrahimu akakubali maneno ya Efroni. Ibrahimu akampimia Efroni ile fedha aliyotaja

masikioni mwa wazawa wa Hethi, shekeli za fedha mia nne za namna inayotumika na

wenye biashara.

17 Basi shamba la Efroni lililokuwa katika Makpela kuelekea Mamre, shamba, na pango

iliyokuwamo, na miti yote iliyokuwamo shambani, iliyokuwa katika mipaka yake pande

zote, vyote viliyakinishwa

18 kuwa mali yake Ibrahimu, mbele ya wazawa wa Hethi, mbele ya watu wote waingiao

katika mlango wa mji wake.

19 Basi baada ya hayo Ibrahimu akamzika Sara mkewe katika pango ya shamba la

Makpela kuelekea Mamre, ndiyo Hebroni, katika nchi ya Kanaani.

20 Na lile shamba, na pango iliyomo, iliyakinishwa kuwa mali yake Ibrahimu na wazawa

wa Hethi, kuwa mahali pa kuzikia. 

MLANGO 24

Basi Ibrahimu alikuwa mzee mwenye miaka mingi, na Bwana alikuwa amembariki

Ibrahimu katika vitu vyote.

2 Ibrahimu akamwambia mtumishi wake, mzee wa nyumba yake, aliyetawala vitu vyake

vyote, Tafadhali uutie mkono wako chini ya paja langu,

3 nami nitakuapisha kwa Bwana, Mungu wa mbingu, na Mungu wa nchi, kwamba

hutamtwalia mwanangu mke katika binti za Wakanaani ambao nakaa kati yao;

4 bali enenda hata nchi yangu, na kwa jamaa zangu, ukamtwalie mwanangu Isaka mke.

5 Yule mtumishi akamwambia, Labda yule mwanamke hatakubali kufuatana nami mpaka

nchi hii, je! Nimrudishe mwanao mpaka nchi ulikotoka?

6 Ibrahimu akamwambia, Ujihadhari, usimrudishe mwanangu huko.

7 Bwana, Mungu wa mbingu, aliyenitoa katika nyumba ya babangu, na kusema nami

katika nchi niliyozaliwa, aliniapia akisema, Nitawapa uzao wako nchi hii; yeye atampeleka

malaika wake mbele yako, nawe utamtwalia mwanangu mke tokea huko;

8 na yule mwanamke asipokubali kufuatana nawe, basi, utafunguliwa kiapo changu hiki;

lakini usimrudishe mwanangu huko.

9 Yule mtumishi akaweka mkono wake chini ya paja la Ibrahimu bwana wake, akamwapia

katika neno hilo.

10 Kisha huyo mtumishi akatwaa ngamia kumi katika ngamia za bwana wake akaenda

zake, maana mali zote za bwana wake zilikuwa mkononi mwake, akaondoka, akaja

mpaka Mesopotamia, mpaka mji wa Nahori.

11 Akawapigisha magoti ngamia nje ya mji karibu na kisima cha maji wakati wa jioni,

wakati ambapo wanawake wanakwenda kuteka maji.

12 Naye akasema, Ee Bwana, Mungu wa bwana wangu Ibrahimu, nakuomba mambo

yangu uyajalie yawe heri leo, ukamfadhili bwana wangu Ibrahimu.



13 Tazama! Nimesimama karibu na kisima cha maji, na binti za watu wa mjini wanatoka

kuteka maji,

14 basi na iwe hivi; yule msichana nitakayemwambia, Tua mtungi wako, nakuomba,

ninywe; naye akasema, Unywe, nami nitawanywesha na ngamia zako pia; basi huyu na

awe ndiye uliyemchagulia mtumishi wako Isaka; na kwa hayo nitajua ya kuwa umemfadhili

bwana wangu.

15 Ikawa, kabla hajaisha kunena, tazama, Rebeka anatokea, binti wa Bethueli mwana wa

Milka, mkewe Nahori, ndugu wa Ibrahimu, naye ana mtungi begani pake.

16 Naye yule msichana alikuwa mzuri sana uso wake, bikira, wala mwanamume hajamjua

bado; akashuka kisimani, akajaza mtungi wake, akapanda.

17 Ndipo yule mtumishi akapiga mbio kwenda kumlaki, akasema, Tafadhali unipe maji

kidogo katika mtungi wako ninywe.

18 Naye akasema, Unywe, bwana wangu, akafanya haraka, akatua mtungi wake mkononi

mwake, akamnywesha.

19 Hata alipokwisha kumnywesha akasema, Na ngamia zako nitawatekea, hata

watakapokwisha kunywa.

20 Akafanya haraka, akamwaga maji ya mtungi wake katika birika, akapiga mbio kisimani

ateke, akawatekea ngamia zake wote.

21 Basi yule mtu akamkazia macho, akanyamaza, ili ajue kwamba Bwana ameifanikisha

safari yake ama sivyo.

22 Ikawa, ngamia walipokwisha kunywa, yule mtu akatwaa pete ya dhahabu, uzani wake

ulikuwa nusu shekeli, na vikuku viwili kwa mikono yake, uzani wake ulikuwa shekeli kumi

za dhahabu,

23 akasema, U binti wa nani wewe? Tafadhali uniambie. Je! Iko nafasi katika nyumba ya

baba yako tupate mahali pa kukaa kwa muda?

24 Akasema, Mimi ni binti wa Bethueli mwana wa Milka, aliyemzalia Nahori.

25 Tena akamwambia, Kwetu kuna majani na malisho ya kutosha, na mahali pa kukaa

wageni.

26 Yule mtu akainama akamsujudu Bwana.

27 Akasema, Na atukuzwe Bwana, Mungu wa bwana wangu Ibrahimu, ambaye hakuacha

rehema zake na kweli yake kwa bwana wangu. Bwana akaniongoza mimi nami njiani hata

nyumba ya nduguze bwana wangu.

28 Basi yule msichana akapiga mbio, akawaambia watu wa nyumba ya mama yake

mambo hayo.

29 Na Rebeka alikuwa na kaka, jina lake Labani. Labani akatoka mbio kumwendea yule

mtu kisimani.

30 Ikawa, alipoiona ile pete, na vikuku mikononi mwa nduguye, akasikia maneno ya

Rebeka nduguye, akisema, Hivyo ndivyo alivyoniambia mtu huyo, basi akamjia mtu yule,

na tazama, amesimama karibu na ngamia kisimani.

31 Akasema, Karibu, wewe uliyebarikiwa na Bwana, mbona unasimama nje? Kwa maana

nimeiweka nyumba tayari, na nafasi kwa ngamia.

32 Na mtu yule akaingia katika nyumba, akawafungua ngamia; naye akatoa majani na

malisho kwa ngamia, na maji ya kuoshea miguu yake, na miguu ya watu waliokuwa

pamoja naye.

33 Akaandaliwa chakula, lakini akasema, Sili mpaka niseme kwanza maneno yangu.

Akamwambia, Haya, sema.



34 Akasema, Mimi ni mtumwa wa Ibrahimu,

35 na Bwana amembarikia sana bwana wangu, amekuwa mtu mkuu; amempa kondoo, na

ng'ombe, na fedha, na dhahabu, na watumwa, na wajakazi, na ngamia, na punda.

36 Naye Sara, mkewe bwana wangu, akamzalia bwana wangu mwana wa kiume, katika

uzee wake; naye amempa yote aliyo nayo.

37 Kisha bwana wangu akaniapisha akisema, Usimtwalie mwanangu mke wa binti za

Wakanaani, ambao nakaa katika nchi yao.

38 Ila uende mpaka nyumbani kwa babangu, na kwa jamaa zangu, ukamtwalie mwanangu

mke.

39 Nikamwambia bwana wangu, Labda huyo mwanamke hatafuatana nami.

40 Akaniambia, Bwana, ambaye naenenda machoni pake, atapeleka malaika wake

pamoja nawe, atafanikisha njia yako; nawe umtwalie mwanangu mke katika jamaa zangu,

na wa nyumba ya babangu.

41 Ndipo utafunguliwa kiapo changu hapo utakapowafikilia jamaa zangu; nao wasipokupa

msichana huyo, utafunguliwa kiapo changu.

42 Nami nikaja leo kisimani, nikasema, Ee Bwana, Mungu wa bwana wangu Ibrahimu,

ukinifanikishia sasa njia yangu niendayo mimi,

43 tazama! Nimesimama karibu na kisima cha maji; basi na iwe hivi, msichana ajaye

kuteka maji, nikamwambia, Nipe, nakuomba, maji kidogo katika mtungi wako ninywe,

44 naye akaniambia, Unywe wewe, na ngamia zako pia nitawatekea, huyo na awe ndiye

mke Bwana aliyemwekea mwana wa bwana wangu.

45 Hata kabla sijaisha kusema moyoni mwangu, tazama! Rebeka akatokea, na mtungi

begani mwake. Akashuka kisimani akateka. Nami nikamwambia, Tafadhali nipe maji

ninywe.

46 Akafanya haraka akatua mtungi wake chini, akanena, Unywe, na ngamia zako

nitawanywesha pia; basi nikanywa, akawanywesha na ngamia nao.

47 Kisha nikamwuliza nikasema, U binti wa nani wewe? Naye akasema, Mimi ni binti

Bethueli, mwana wa Nahori, Milka aliyemzalia. Nami nikamtia hazama puani mwake na

vikuku mikononi mwake.

48 Nikainama, nikamsujudia Bwana, nikamtukuza Bwana, Mungu wa bwana wangu

Ibrahimu, aliyeniongoza njiani, nimtwalie mwana wa bwana wangu binti wa ndugu yake.

49 Basi, kama mnataka kumfanyia rehema na kweli bwana wangu, niambieni kama sivyo,

niambieni; ili nigeuke upande wa kuume au wa kushoto.

50 Ndipo Labani na Bethueli wakajibu wakasema, Neno hili limetoka kwa Bwana, wala sisi

hatuwezi kukuambia neno jema wala baya.

51 Tazama, huyo Rebeka yuko mbele yako, umchukue, ukaende zako awe mke wa

mwana wa bwana wako, kama alivyosema Bwana.

52 Ikawa mtumishi wa Ibrahimu aliposikia maneno yao, akainama hata nchi mbele za

Bwana.

53 Kisha huyo mtumishi akatoa vyombo vya fedha, na vyombo vya dhahabu, na mavazi,

akampa Rebeka; na vitu vya thamani akampa nduguye na mamaye pia.

54 Wakala wakanywa, yeye na watu waliokuwa pamoja naye, nao wakakaa usiku.

Wakaondoka asubuhi, naye akasema, Nipeni ruhusa niende kwa bwana wangu.

55 Ndugu yake na mama yake wakasema, Msichana na akae kwetu kama siku kumi,

zisipungue, baadaye aende.

56 Naye akawaambia, Msinikawilishe, mradi Bwana amefanikisha njia yangu; nipeni



ruhusa niende kwa bwana wangu.

57 Wakasema, Na tumwite huyo msichana, tumwulize mwenyewe.

58 Wakamwita Rebeka wakamwuliza, Je! Utakwenda na mtu huyu? Akasema,

Nitakwenda.

59 Ndipo wakampeleka Rebeka ndugu yao, na yaya wake, na mtumishi wa Ibrahimu, na

watu wake.

60 Wakambarikia Rebeka, wakamwambia, Ndugu yetu, uwe wewe mama wa kumi elfu,

mara elfu nyingi, na wazao wako waurithi mlango wa hao wawachukiao.

61 Rebeka akaondoka na vijakazi wake, nao wakapanda juu ya ngamia, wakamfuata yule

mtu. Naye huyo mtumishi akamchukua Rebeka akaenda zake.

62 Basi Isaka alikuwa amekuja kwa njia ya Beer-lahai-roi, maana alikaa katika nchi ya

kusini.

63 Isaka akatoka ili kutafakari kondeni wakati wa jioni; akainua macho yake, akaona, kuna

ngamia wanakuja.

64 Rebeka akainua macho, naye alipomwona Isaka, alishuka juu ya ngamia.

65 Akamwambia mtumishi, Ni nani mtu huyu ajaye kondeni kutulaki? Mtumishi akasema,

Huyu ndiye bwana wangu. Basi akatwaa shela yake akajifunika.

66 Yule mtumishi akamwambia Isaka mambo yote aliyoyatenda.

67 Isaka akamwingiza Rebeka katika hema ya mama yake, Sara, akamtwaa Rebeka,

akawa mkewe, akampenda; Isaka akafarijika kwa ajili ya kufa kwa mamake. 

MLANGO 25

Ibrahimu alioa mke mwingine jina lake akiitwa Ketura.

2 Akamzalia Zimrani, na Yokshani, na Medani, na Midiani, na Ishbaki, na Sua.

3 Yokshani akamzaa Sheba, na Dedani; na wana wa Dedani walikuwa Waashuri na

Waletushi, na Waleumi.

4 Na wana wa Midiani walikuwa, Efa, na Eferi, na Hanoki, na Abida, na Eldaa. Hao wote

walikuwa ni wana wa Ketura.

5 Ibrahimu akampa Isaka yote aliyokuwa nayo.

6 Lakini wana wa masuria aliokuwa nao Ibrahimu, Ibrahimu akawapa zawadi, naye

akawaondoa katika mahali alipokaa Isaka mwanawe, wakati wa uhai wake, waende

pande za mashariki, mpaka nchi ya Kedemu.

7 Hizi ndizo siku za miaka ya maisha ya Ibrahimu alizoishi, miaka mia, na sabini na

mitano.

8 Ibrahimu akafariki, naye akafa katika uzee mwema, mzee sana, ameshiba siku,

akakusanyika kwa watu wake.

9 Isaka na Ishmaeli wanawe wakamzika katika pango ya Makpela, katika shamba la

Efroni bin Sohari Mhiti, lielekealo Mamre.

10 Katika lile shamba alilolinunua Ibrahimu kwa wazawa Hethi, huko ndiko alikozikwa

Ibrahimu na Sara mkewe.

11 Ikawa, baada ya kufa kwake Ibrahimu, Mungu akambariki Isaka mwanawe. Naye Isaka

akakaa karibu ya Beer-lahai-roi.

12 Hivi ndivyo vizazi vya Ishmaeli, mwana wa Ibrahimu, ambaye Hajiri, Mmisri, mjakazi wa

Sara, alimzalia Ibrahimu.

13 Na haya ndiyo majina ya wana wa Ishmaeli, kwa majina yao, na kwa vizazi vyao.



Mzaliwa wa kwanza wa Ishmaeli, ni Nebayothi, na Kedari, na Abdeeli, na Mibsamu,

14 na Mishma, na Duma, na Masa,

15 na Hadadi, na Tema, na Yeturi, na Nafishi, na Kedema.

16 Hao ndio wana wa Ishmaeli, na hayo ni majina yao, katika miji yao, na katika vituo

vyao, maseyidi kumi na wawili kwa kufuata jamaa zao.

17 Na hii ndiyo miaka ya maisha ya Ishmaeli, miaka mia na thelathini na saba. Akakata

roho, akafa, akakusanyika kwa watu wake.

18 Wakakaa toka Havila mpaka Shuri, unaoelekea Misri, kwa njia ya kwenda Ashuru.

Akakaa katikati ya ndugu zake wote.

19 Na hivi ndivyo vizazi vya Isaka, mwana wa Ibrahimu. Ibrahimu alimzaa Isaka.

20 Isaka akawa mwenye miaka arobaini alipomtwaa Rebeka binti Bethueli, Mshami, wa

Padan-aramu, ndugu wa Labani, Mshami, kuwa mke wake.

21 Isaka akamwomba Bwana kwa ajili ya mke wake, maana alikuwa tasa. Naye Bwana

akamwitikia, na Rebeka mkewe akachukua mimba.

22 Watoto wakashindana tumboni mwake. Naye akasema, Ikiwa ni hivi, kuishi kwanifaa

nini? Akaenda kumwuliza Bwana.

23 Bwana akamwambia,Mataifa mawili yamo tumboni mwako,Na kabila mbili za watu

watafarakana tangu tumboni mwako.Kabila moja litakuwa hodari kuliko la pili,Na mkubwa

atamtumikia mdogo.

24 Siku zake za kuzaa zilipotimia, tazama! Mapacha walikuwamo tumboni mwake.

25 Wa kwanza akatoka, naye alikuwa mwekundu mwili wote kama vazi la nywele.

Wakamwita jina lake Esau.

26 Baadaye ndugu yake akatoka, na mkono wake unamshika Esau kisigino. Akaitwa jina

lake Yakobo. Isaka alikuwa mwenye miaka sitini mkewe alipowazaa.

27 Watoto wakakua, Esau alikuwa mtu ajuaye kuwinda wanyama, mtu wa nyikani, na

Yakobo alikuwa mtu mtulivu, mwenye kukaa hemani.

28 Basi Isaka akampenda Esau, kwa sababu alikula mawindo yake, na Rebeka

akampenda Yakobo.

29 Yakobo akapika chakula cha dengu. Esau akaja kutoka nyikani, naye alikuwa

amechoka sana.

30 Esau akamwambia Yakobo, Tafadhali, unipe hicho chakula chekundu nile, kwa kuwa

ninazimia mimi. Kwa hiyo walimwita jina lake Edomu.

31 Yakobo akamwambia, Kwanza niuzie leo haki yako ya mzaliwa wa kwanza.

32 Esau akasema, Tazama, mimi ni karibu kufa, itanifaa nini haki hii ya uzazi?

33 Yakobo akamwambia, Uniapie kwanza. Naye akamwapia, akamwuzia Yakobo haki

yake ya mzaliwa wa kwanza.

34 Yakobo akampa Esau mkate na chakula cha dengu, naye akala, akanywa, kisha

akaondoka, akaenda zake. Hivyo Esau akaidharau haki yake ya mzaliwa wa kwanza. 

MLANGO 26

Ikawa njaa katika nchi hiyo, mbali na njaa ile ya kwanza iliyokuwa siku za Ibrahimu. Isaka

akamwendea Abimeleki, mfalme wa Wafilisti, huko Gerari.

2 Bwana akamtokea, akasema, Usishuke kwenda Misri, kaa katika nchi nitakayokuambia.

3 Kaa ugenini katika nchi hiyo, nami nitakuwa pamoja nawe, na kukubariki, maana

nitakupa wewe na uzao wako nchi hizi zote. Nami nitakifanya imara kiapo nilichomwapia



Ibrahimu baba yako.

4 Nitazidisha uzao wako kama nyota za mbinguni, nami nitawapa uzao wako nchi hizi

zote, na katika uzao wako mataifa yote ya dunia watajibarikia.

5 Kwa sababu Ibrahimu alisikia sauti yangu, akayahifadhi maagizo yangu, na amri zangu,

na hukumu zangu, na sheria zangu.

6 Isaka akakaa katika Gerari.

7 Watu wa mahali hapo wakamwuliza habari za mkewe. Akasema, Ni ndugu yangu huyu

maana aliogopa kusema, Ni mke wangu, watu wa nchi wasije wakamwua kwa ajili ya

Rebeka; kwa maana alikuwa mzuri wa uso.

8 Ikawa alipokuwa amekaa huko siku nyingi, Abimeleki, mfalme wa Wafilisti, akachungulia

dirishani, akamwona Isaka anacheza-cheza na Rebeka mkewe.

9 Abimeleki akamwita Isaka, akasema, Yakini huyu ni mkeo, mbona ulisema, Ni ndugu

yangu huyu? Isaka akamwambia, Kwa sababu nalisema, Nisife kwa ajili yake.

10 Abimeleki akasema, Ni nini hii uliyotutendea? Labda mtu mmojawapo angalilala na

mkeo bila kufikiri, nawe ungalitutia hatiani.

11 Basi Abimeleki akawaamuru watu wote, akisema, Amgusaye mtu huyu au mkewe

lazima atauawa.

12 Isaka akapanda mbegu katika nchi ile, akapata mwaka ule vipimo mia kwa kimoja,

Bwana akambariki.

13 Na mtu huyu akawa mkuu, akazidi kusitawi, hata akawa mkuu sana.

14 Akawa na mali ya kondoo, na mali ya ng'ombe, na watumwa wengi. Hao Wafilisti

wakamhusudu.

15 Na vile visima vyote walivyochimba watumwa wa baba yake, siku za Ibrahimu babaye,

Wafilisti walikuwa wamevifukia, wakavijaza kifusi.

16 Abimeleki akamwambia Isaka, Utoke kwetu, maana wewe una nguvu sana kuliko sisi.

17 Basi Isaka akatoka huko akapiga kambi katika bonde la Gerari, akakaa huko.

18 Isaka akarudi akavichimbua vile visima vya maji walivyovichimba siku za Ibrahimu

babaye; maana wale Wafilisti walikuwa wamevifukia baada ya kufa kwake Ibrahimu; naye

akaviita majina kufuata majina alivyoviita babaye.

19 Watumwa wa Isaka wakachimba katika lile bonde, wakapata kisima cha maji

yanayobubujika.

20 Wachungaji wa Gerari wakagombana na wachungaji wa Isaka wakisema, Maji haya ni

yetu. Ndipo akakiita jina la kile kisima Eseki, kwa sababu waligombana naye.

21 Wakachimba kisima kingine, wakagombania na hicho tena. Akakiita jina lake Sitna.

22 Akaondoka huko akachimba kisima kingine, wala hicho hawakukigombania. Akakiita

jina lake Rehobothi, akasema, Kwa kuwa sasa Bwana ametufanyia nafasi, nasi tutazidi

katika nchi.

23 Akapanda kutoka hapo mpaka Beer-sheba.

24 Bwana akamtokea usiku uleule, akasema, Mimi ni Mungu wa Ibrahimu baba yako,

usiogope, maana mimi ni pamoja nawe, nami nitakubarikia, na kuzidisha uzao wako kwa

ajili ya Ibrahimu mtumishi wangu.

25 Akajenga madhabahu huko, akaliitia jina la Bwana. Akapiga hema yake huko, na

watumwa wa Isaka wakachimba kisima huko.

26 Ndipo Abimeleki akamwendea kutoka Gerari, pamoja na Ahuzathi rafiki yake, na Fikoli,

jemadari wa jeshi lake.

27 Isaka akawauliza, Mbona mwanijia, nanyi mmenichukia, mkanifukuza kwenu?



28 Wakasema, Hakika tuliona ya kwamba Bwana alikuwa pamoja nawe; nasi tukasema,

Na tuapiane, sisi na wewe, na kufanya mapatano nawe

29 ya kuwa hutatutenda mabaya, iwapo sisi hatukukugusa wewe, wala hatukukutendea ila

mema, tukakuacha uende zako kwa amani; nawe sasa u mbarikiwa wa Bwana.

30 Basi akawafanyia karamu, nao wakala, wakanywa.

31 Wakaondoka asubuhi na mapema, wakaapiana wao kwa wao, kisha Isaka akawapa

ruhusa, nao wakaenda zao kwa amani.

32 Ikawa siku ileile, watumwa wa Isaka wakaja wakampasha habari za kile kisima

walichokuwa wamekichimba, wakamwambia, Tumeona maji.

33 Naye akakiita jina lake Shiba; kwa hiyo jina la mji huo ni Beer-sheba, hata leo.

34 Esau alipokuwa mwenye miaka arobaini, akamwoa Yudithi, binti Beeri, Mhiti, na

Basemathi, binti Eloni, Mhiti.

35 Roho zao Isaka na Rebeka zikajaa uchungu kwa ajili yao. 

MLANGO 27

Ikawa Isaka alipokuwa mzee, na macho yake yamepofuka asione, akamwita Esau,

mwanawe mkubwa, akamwambia, Mwanangu. Naye akamwitikia, Mimi hapa.

2 Akasema, Tazama, sasa mimi nimekuwa mzee, wala sijui siku ya kufa kwangu.

3 Basi, nakuomba, chukua mata yako, podo lako na upinde wako, ukaende nyikani

uniwindie mawindo;

4 ukanifanyie chakula kitamu namna ile niipendayo, ukaniletee, ili nile; na roho yangu

ikubariki, kabla sijafa.

5 Na Rebeka akasikia, Isaka aliposema na Esau mwanawe. Basi Esau akaenda nyikani

awinde mawindo, ayalete.

6 Rebeka akamwambia Yakobo mwanawe, akisema, Angalia, nimemsikia baba yako

akisema na Esau, ndugu yako, akinena,

7 Niletee mawindo, ukanifanyie chakula kitamu ili nile, na kukubariki mbele za Bwana

kabla ya kufa kwangu.

8 Basi, mwanangu, sikiliza sauti yangu kama nitakavyokuagiza.

9 Enenda sasa kundini ukanitwalie wana-mbuzi wawili walio wema, nami nitawafanya

chakula kitamu kwa baba yako, namna ile aipendayo.

10 Kisha utampelekea baba yako, apate kula, ili akubariki kabla ya kufa kwake.

11 Yakobo akamwambia Rebeka mamaye, Esau ndugu yangu ni mtu mwenye malaika, na

mimi ni mtu laini.

12 Labda baba yangu atanipapasa, nami nitakuwa machoni pake kama mdanganyifu;

nami nitaleta juu yangu laana wala si mbaraka.

13 Mamaye akamwambia, Laana yako na iwe juu yangu, mwanangu, usikie sauti yangu

tu, enenda ukaniletee wana-mbuzi.

14 Akaenda, akawatwaa, akamletea mamaye. Mamaye akafanya chakula kitamu namna

ile aliyopenda babaye.

15 Kisha Rebeka akatwaa mavazi mazuri ya Esau mwanawe mkubwa, aliyokuwa nayo

nyumbani, akamvika Yakobo mwanawe mdogo.

16 Na ngozi za wana-mbuzi akamvika mikononi, na katika ulaini wa shingo yake.

17 Naye akampa Yakobo mwanawe mikononi mwake hicho chakula kitamu, na mkate



alioufanya.

18 Akaja kwa baba yake, akasema, Babangu. Akasema, Mimi hapa, U nani wewe,

mwanangu?

19 Yakobo akamwambia babaye, Mimi ni Esau, mzaliwa wako wa kwanza, nimefanya

kama ulivyoniambia. Ondoka, tafadhali, ukae kitako, ule mawindo yangu, ili roho yako

inibariki.

20 Isaka akamwuliza mwanawe, Imekuwaje umepata upesi namna hii, mwanangu?

Akasema, Kwa sababu Bwana, Mungu wako, amenifanikisha.

21 Isaka akamwambia Yakobo, Karibu, tafadhali, ili nikupapase, mwanangu, nione

kwamba wewe ndiwe mwanangu Esau, ama siyo.

22 Basi Yakobo akamkaribia Isaka, babaye, naye akampapasa, akasema, Sauti ni sauti ya

Yakobo, lakini mikono ni mikono ya Esau.

23 Wala hakumtambua, kwa maana mikono yake ilikuwa kama mikono ya Esau, ndugu

yake, yenye malaika; basi akambariki.

24 Akamwuliza, Wewe ndiwe kweli mwanangu Esau? Akasema, Ndimi.

25 Akasema, Niletee karibu nami nipate kula mawindo ya mwanangu, ili roho yangu

ikubariki. Akamsogezea karibu, naye akala; kisha akamletea mvinyo, akanywa.

26 Isaka, baba yake, akamwambia, Njoo karibu sasa, ukanibusu, mwanangu.

27 Akakaribia akambusu. Naye akasikia harufu ya mavazi yake, akambariki akasema,

Tazama, harufu ya mwanangu Ni kama harufu ya shamba alilolibariki Bwana.

28 Mungu na akupe ya umande wa mbingu, Na ya manono ya nchi, Na wingi wa nafaka

na mvinyo.

29 Mataifa na wakutumikie Na makabila wakusujudie, Uwe bwana wa ndugu zako, Na

wana wa mama yako na wakusujudie. Atakayekulaani alaaniwe, Na atakayekubariki

abarikiwe.

30 Ikawa Isaka alipokwisha kumbariki Yakobo, na alipokuwa Yakobo ndiyo kwanza

ametoka mbele ya Isaka, baba yake, mara Esau ndugu yake akaja kutoka katika kuwinda

kwake.

31 Naye pia amefanya chakula kitamu akamletea babaye, akamwambia baba yake.

Babangu na aondoke, ale mawindo ya mwanawe, ili roho yako inibariki.

32 Isaka, baba yake, akamwuliza, U nani wewe? Akasema, Mimi ni mwanao, Esau,

mzaliwa wako wa kwanza.

33 Isaka akatetemeka tetemeko kuu sana, akasema, Ni nani basi yule aliyetwaa mawindo

akaniletea? Nami nimekwisha kula kabla hujaja wewe, nikambariki; naam, naye

atabarikiwa.

34 Esau aliposikia maneno ya babaye, akalia kilio kikubwa cha uchungu sana,

akamwambia babaye, Nibariki na mimi, mimi nami, Ee babangu.

35 Akasema, Nduguyo amekuja kwa hila, akauchukua mbaraka wako.

36 Akasema, Je! Hakuitwa Yakobo kwa haki, maana amejitia mahali pangu mara mbili

hizi? Alichukua haki yangu ya mzaliwa wa kwanza, na sasa amechukua mbaraka wangu.

Akasema, Je! Hukuniwekea na mimi mbaraka?

37 Isaka akajibu, akamwambia Esau, Tazama, nimemfanya awe bwana wako, na ndugu

zake wote nimempa kuwa watumishi wake; kwa nafaka na mvinyo nimemtegemeza, nami

nikufanyie nini sasa, mwanangu?

38 Esau akamwambia babaye, Una mbaraka mmoja tu, babangu? Unibariki mimi, mimi

nami, Ee babangu. Esau akapaza sauti yake, akalia.



39 Isaka, baba yake, akajibu, akamwambia,Angalia,penye manono ya nchi patakuwa

makao yako,Na penye umande wa mbingu unaotoka juu.

40 Kwa upanga wako wewe utaishi, nawe utamtumikia nduguyo; Na itakuwa

utakapoponyoka, Utalivunja kongwa lake katika shingo yako.

41 Esau akamchukia Yakobo kwa ajili ya ule mbaraka babaye aliombarikia. Esau akasema

moyoni mwake, Siku za kumlilia baba yangu zinakaribia, ndipo nitakapomwua ndugu

yangu Yakobo.

42 Rebeka akaarifiwa maneno ya Esau, mwanawe mkubwa. Akapeleka mtu kumwita

Yakobo, mwanawe mdogo, akamwambia, Tazama, katika habari zako Esau, ndugu yako,

anajifariji moyo wake, maana anakusudia kukuua.

43 Na sasa, mwanangu, sikia sauti yangu, uondoke, ukimbilie kwa Labani, ndugu yangu

huko Harani;

44 ukae kwake siku chache, hata ghadhabu ya ndugu yako igeuke;

45 hata ikuondokee ghadhabu ya ndugu yako, akasahau uliyomtenda. Ndipo

nitakapopeleka watu kukuchukua kutoka huko. Kwa nini nifiwe nanyi nyote wawili siku

moja?

46 Rebeka akamwambia Isaka, Rohoni mwangu sina raha kwa sababu ya hao binti za

Hethi. Kama Yakobo akitwaa mke katika binti za Hethi, kama hawa binti za nchi, maisha

yangu yatanifaidia nini? 

MLANGO 28

Basi Isaka akamwita Yakobo, akambariki, akamwagiza akamwambia, Usitwae mke wa

binti za Kanaani.

2 Ondoka, uende Padan-aramu, mpaka nyumba ya Bethueli baba ya mama yako,

ukajitwalie huko mke katika binti za Labani, ndugu wa mama yako.

3 Na Mungu Mwenyezi, akubariki, akuzidishe, na kukuongeza, ili uwe mkutano wa

makabila.

4 Akupe mbaraka wa Ibrahimu, wewe na uzao wako pamoja nawe, upate kuirithi nchi ya

kusafiri kwako, Mungu aliyompa Ibrahimu.

5 Basi Isaka akampeleka Yakobo, naye akaenda Padan-aramu, kwa Labani, mwana wa

Bethueli, Mshami, ndugu wa Rebeka, mama yao Yakobo na Esau.

6 Esau akaona ya kwamba Isaka amembariki Yakobo na kumpeleka Padan-aramu, ili

ajitwalie mke huko, na katika kumbariki akamwagiza, akasema, Usitwae mke wa binti za

Kanaani,

7 na ya kuwa Yakobo amewatii babaye na mamaye, akaenda Padan-aramu.

8 Esau akaona ya kuwa binti za Kanaani hawakumpendeza Isaka, baba yake.

9 Basi Esau akaenda kwa Ishmaeli akamtwaa Mahalathi, binti Ishmaeli mwana wa

Ibrahimu, ndugu wa Nebayothi, kuwa mkewe pamoja na wakeze aliokuwa nao.

10 Yakobo akatoka Beer-sheba, kwenda Harani.

11 Akafika mahali fulani akakaa huko usiku kucha, maana jua lilikuwa limekuchwa;

akatwaa jiwe moja la mahali pale akaliweka chini ya kichwa chake, akalala usingizi pale

pale.

12 Akaota ndoto; na tazama, ngazi imesimamishwa juu ya nchi, na ncha yake yafika

mbinguni. Tena, tazama, malaika wa Mungu wanapanda, na kushuka juu yake.

13 Na tazama, Bwana amesimama juu yake, akasema, Mimi ni Bwana, Mungu wa



Ibrahimu baba yako, na Mungu wa Isaka; nchi hii uilalayo nitakupa wewe na uzao wako.

14 Na uzao wako utakuwa kama mavumbi ya nchi, nawe utaenea upande wa magharibi,

na mashariki, na kaskazini, na kusini; na katika wewe, na katika uzao wako, jamaa zote

za dunia watabarikiwa.

15 Na tazama, mimi nipo pamoja nawe, nitakulinda kila uendako, nami nitakuleta tena

mpaka nchi hii, kwa maana sitakuacha, hata nitakapokufanyia hayo niliyokuambia.

16 Yakobo akaamka katika usingizi wake, akasema, Kweli Bwana yupo mahali hapa, wala

mimi sikujua.

17 Naye akaogopa akasema, Mahali hapa panatisha kama nini! Bila shaka, hapa ni

nyumba ya Mungu, napo ndipo lango la mbinguni.

18 Yakobo akaondoka asubuhi na mapema, akalitwaa lile jiwe aliloliweka chini ya kichwa

chake, akalisimamisha kama nguzo, na kumimina mafuta juu yake.

19 Akaita jina la mahali pale Betheli; lakini jina la mji ule hapo kwanza uliitwa Luzu.

20 Yakobo akaweka nadhiri akisema, Mungu akiwa pamoja nami, akinilinda katika njia

niiendeayo, na kunipa chakula nile, na nguo nivae;

21 nami nikirudi kwa amani nyumbani kwa baba yangu, ndipo Bwana atakuwa Mungu

wangu.

22 Na jiwe hili nililolisimamisha kama nguzo litakuwa nyumba ya Mungu; na katika kila

utakalonipa hakika nitakutolea wewe sehemu ya kumi. 

MLANGO 29

Kisha Yakobo akashika njia yake, akafika nchi ya wana wa mashariki.

2 Naye akaangalia, na tazama, kiko kisima kondeni, na makundi matatu ya kondoo

yamelala karibu nacho, kwa sababu katika kisima kile hunywesha makundi; na palikuwa

na jiwe kubwa juu ya kinywa cha kisima.

3 Makundi yote hukusanyika huko, watu wakafingirisha hilo jiwe katika kinywa cha kisima

wakawanywesha kondoo, na kulirudisha jiwe juu ya kinywa cha kisima mahali pake.

4 Yakobo akawauliza, Ndugu zangu, watu wa wapi ninyi? Wakasema, Tu wa Harani sisi.

5 Akawauliza, Je! Mnamjua Labani, mwana wa Nahori? Wakasema, Tunamjua.

6 Akawauliza, Je! Hajambo? Wakasema, Hajambo; tazama, Raheli binti yake anakuja na

kondoo.

7 Akasema, Tazama, ukali mchana bado, wala sio wakati wa kukusanya wanyama;

wanywesheni kondoo, mwende kuwalisha.

8 Wakasema, Hatuwezi, hata yakusanyike makundi yote, watu wakafingirishe jiwe katika

kinywa cha kisima, ndipo tunapowanywesha kondoo.

9 Hata alipokuwa akisema nao, Raheli akaja na kondoo za baba yake, maana

aliwachunga.

10 Ikawa Yakobo alipomwona Raheli binti Labani, ndugu wa mamaye, na kondoo za

Labani, ndugu wa mamaye, Yakobo akakaribia, na kulifingirisha lile jiwe litoke katika

kinywa cha kisima, akawanywesha kondoo za Labani, ndugu wa mamaye.

11 Yakobo akambusu Raheli, akainua sauti yake akalia.

12 Yakobo akamwarifu Raheli ya kuwa yeye ni ndugu wa babaye, na ya kuwa ni mwana

wa Rebeka. Basi akapiga mbio akampasha babaye habari.

13 Ikawa Labani aliposikia habari za Yakobo, mwana wa nduguye, akaenda mbio amlaki,

akamkumbatia, akambusu, akamleta nyumbani kwake. Naye akamwambia Labani



maneno hayo yote.

14 Labani akamwambia, Ndiwe kweli mfupa wangu na nyama yangu. Naye akakaa kwake

muda wa mwezi mmoja.

15 Labani akamwambia Yakobo, Kwa sababu wewe ni ndugu yangu, basi, je! Unitumikie

bure? Niambie mshahara wako utakuwa nini?

16 Labani alikuwa na binti wawili, jina la mkubwa ni Lea, na jina la mdogo ni Raheli.

17 Naye Lea macho yake yalikuwa dhaifu, lakini Raheli alikuwa mzuri wa umbo, na mzuri

uso.

18 Yakobo akampenda Raheli akasema, Nitakutumikia miaka saba kwa kumpata Raheli,

binti yako mdogo.

19 Labani akasema, Afadhali nikupe wewe kuliko mtu mwingine; kaa kwangu.

20 Yakobo akatumika miaka saba kwa kumpata Raheli. Ikawa machoni pake kama siku

chache tu kwa vile alivyompenda.

21 Yakobo akamwambia Labani, Nipe mke wangu, maana siku zangu zimetimia; niingie

kwake.

22 Labani akakusanya watu wote wa mahali pale, akafanya karamu.

23 Ikawa wakati wa jioni akamtwaa Lea, binti yake, akamletea Yakobo, naye akaingia

kwake.

24 Labani akampa Lea mjakazi wake Zilpa, awe mjakazi wake.

25 Ikawa, kulipokuwa asubuhi, kumbe! Ni Lea. Akamwambia Labani, Nini hii uliyonitenda?

26 Sikukutumikia kwa Raheli? Mbona umenidanganya? Labani akasema, Havitendeki hivi

kwetu, kumtoa mdogo kabla ya mkubwa;

27 timiza siku zake saba, nasi tutakupa huyu naye kwa utumishi utakaonitumikia, miaka

saba mingine.

28 Yakobo akafanya hivi, akatimiza siku zake saba. Naye akampa Raheli binti yake kuwa

mkewe.

29 Labani akampa binti yake Raheli mjakazi wake Bilha, awe mjakazi wake.

30 Akaingia kwa Raheli naye, akampenda Raheli kuliko Lea, akatumika kwa ajili yake

miaka saba mingine.

31 Bwana akaona ya kwamba Lea hakupendwa, naye akafungua tumbo lake; bali Raheli

alikuwa hazai.

32 Lea akapata mimba akazaa mwana, akampa jina lake, Reubeni, maana alisema, Kwa

kuwa Bwana ameona teso langu; sasa mume wangu atanipenda.

33 Akapata mimba tena akazaa mwana, akasema, Kwa kuwa Bwana amesikia ya kwamba

mimi sikupendwa, amenipa na huyu; akamwita jina lake Simeoni.

34 Akapata mimba tena, akazaa mwana, akasema, Basi wakati huu mume wangu

ataungana nami, kwa sababu nimemzalia wana watatu. Kwa hiyo akamwita jina lake Lawi.

35 Akapata mimba tena, akazaa mwana. Akasema, Mara hii nitamsifu Bwana; kwa hiyo

akamwita jina lake Yuda; akaacha kuzaa. 

MLANGO 30

Naye Raheli alipoona ya kuwa hamzalii Yakobo mwana, Raheli alimwonea ndugu yake

wivu. Akamwambia Yakobo, Nipe wana; kama sivyo, nitakufa mimi.

2 Yakobo akamghadhibikia Raheli, akasema, Je! Mimi ni badala ya Mungu, aliyekuzuilia

uzao wa mimba?



3 Akasema, Yuko mjakazi wangu, Bilha, uingie kwake ili kwamba azae juu ya magoti

yangu, nami nipate uzao kwa yeye.

4 Basi akampa Bilha mjakazi wake kuwa mkewe. Yakobo akaingia kwake.

5 Naye Bilha akapata mimba, akamzalia Yakobo mwana.

6 Raheli akasema, Mungu amenipa haki yangu, naye amesikia sauti yangu, akanipa

mwana. Kwa hiyo akamwita jina lake Dani.

7 Bilha, mjakazi wa Raheli, akapata mimba tena, akamzalia Yakobo mwana wa pili.

8 Raheli akasema, Kwa mashindano makuu nimeshindana na ndugu yangu, nikashinda.

Akamwita jina lake Naftali.

9 Lea alipoona ya kuwa ameacha kuzaa, alimtwaa Zilpa, mjakazi wake, akampa Yakobo

kuwa mkewe.

10 Zilpa, mjakazi wa Lea, akamzalia Yakobo mwana.

11 Lea akasema, Bahati njema! Akamwita jina lake Gadi.

12 Zilpa, mjakazi wa Lea, akamzalia Yakobo mwana wa pili.

13 Lea akasema, Ni heri mimi, maana wanawake wataniita heri. Akamwita jina lake Asheri.

14 Reubeni akaenda siku za mavuno ya ngano akaona tunguja kondeni, akazileta kwa

Lea mamaye. Ndipo Raheli akamwambia Lea, Nipe mimi baadhi ya tunguja za mwanao.

15 Naye akamwambia, Je! Ni jambo dogo kuninyang'anya mume wangu; hata wataka

kuzitwaa tunguja za mwanangu pia? Raheli akamwambia, Kwa hiyo atalala kwako usiku

huu kwa tunguja za mwanao.

16 Yakobo akaja kutoka kondeni jioni, Lea akatoka kumlaki, akasema, Lazima uje kwangu,

kwa sababu nimekuajiri, kwa tunguja za mwanangu; akalala kwake usiku ule.

17 Mungu akamsikia Lea, naye akapata mimba, akamzalia Yakobo mwana wa tano.

18 Lea akasema, Mungu amenipa ujira wangu, kwa sababu nimempa mume wangu

mjakazi wangu. Akamwita jina lake Isakari.

19 Lea akapata mimba tena, akamzalia Yakobo mwana wa sita.

20 Lea akasema, Mungu amenipa mahari njema, sasa mume wangu atakaa nami, kwa

kuwa nimemzalia wana sita. Akamwita jina lake Zabuloni.

21 Baadaye akazaa binti, akamwita jina lake Dina.

22 Mungu akamkumbuka Raheli; Mungu akamsikia, akamfungua tumbo.

23 Akapata mimba, akazaa mwana, akasema, Mungu ameondoa aibu yangu.

24 Akamwita jina lake Yusufu, akisema, Bwana aniongeze mwana mwingine.

25 Ikawa Raheli alipomzaa Yusufu, Yakobo akamwambia Labani, Nipe ruhusa niende

kwetu, na kwenye nchi yangu.

26 Nipe wake zangu na watoto wangu, niliokutumikia, niende zangu, maana umejua

utumishi wangu niliokutumikia.

27 Labani akamwambia, Iwapo nimeona fadhili machoni pako, kaa, maana nimetambua ya

kwamba Bwana amenibariki kwa ajili yako.

28 Akasema, Sema mshahara wako utakao, nami nitatoa.

29 Akamwambia, Umejua jinsi nilivyokutumikia, na jinsi wanyama wako walivyokuwa

kwangu.

30 Maana mali yako ilikuwa haba kabla sijaja, nayo imezidi kuwa nyingi, Bwana

akakubariki kila nilikokwenda. Basi sasa, nitaangalia lini mambo ya nyumba yangu

mwenyewe?

31 Akamwuliza, Nikupe nini? Yakobo akasema, Usinipe kitu; ukinifanyia neno hili, nitalisha



wanyama wako tena na kuwalinda.

32 Nitapita katika wanyama wako wote leo, na kutoa huko kila mnyama aliye na

madoadoa na marakaraka, na kila mnyama mweusi katika hao kondoo, na aliye na

marakaraka na madoadoa katika mbuzi; nao watakuwa mshahara wangu.

33 Na haki yangu itanishuhudia katika siku zijazo, utakapokuja kwa habari ya mshahara

wangu ulioko kwako. Kila asiye madoadoa au marakaraka katika mbuzi, au asiye mweusi

katika kondoo, akionekana kwangu, itahesabiwa kuwa ameibiwa.

34 Labani akasema, Tazama, na iwe hivi kama usemavyo.

35 Basi akatoa siku ile mbuzi waume walio na milia na madoadoa, na mbuzi wake walio

na madoadoa na marakaraka, kila aliye na doa jeupe, na kondoo wote waliokuwa weusi,

akawatia mikononi mwa wanawe.

36 Akajitenga na Yakobo mwendo wa siku tatu; naye Yakobo akachunga wanyama wa

Labani waliosalia.

37 Yakobo akatwaa fito za mlubna mbichi, na mlozi, na mwaramoni, akazibambua

maganda, mistari myeupe ionekane ndani ya hizo fito.

38 Akazisimamisha fito hizo alizozibambua katika mabirika ya kunyweshea maji, pale

walipokuja wanyama wanywe; wakachukua mimba walipokuja kunywa.

39 Wanyama wakapata mimba mbele ya hizo fito, wakazaa wanyama walio na milia, na

madoadoa, na marakaraka.

40 Na Yakobo akawatenga wana-kondoo, akazielekeza nyuso za makundi zielekee wale

waliokuwa na milia, na kila aliyekuwa mweusi katika wanyama wa Labani. Akaweka kando

wanyama wake mwenyewe, wala hakuwachanganya pamoja na wanyama wa Labani.

41 Ikawa kila walipopata mimba wanyama wenye nguvu, Yakobo akaziweka zile fito mbele

ya macho ya hao wanyama katika mabirika ili kwamba wachukue mimba kati ya zile fito,

42 lakini wanyama walipodhoofika hakuziweka zile fito. Basi wale dhaifu walikuwa wa

Labani, na wenye nguvu walikuwa wa Yakobo.

43 Kwa hiyo mtu huyo akazidi mno, akawa na wanyama wengi, na vijakazi, na watumwa,

na ngamia, na punda. 

MLANGO 31

Basi Yakobo akasikia maneno ya wana wa Labani, wakisema, Yakobo amechukua mali

yote ya baba yetu; na kwa mali ya baba yetu amepata fahari hii yote.

2 Yakobo akaona uso wa Labani, ya kuwa hakumtazama vema kama jana na juzi.

3 Bwana akamwambia Yakobo, Urudi mpaka nchi ya baba zako na kwa jamaa zako, nami

nitakuwa pamoja nawe.

4 Yakobo akatuma watu, akawaita Raheli na Lea waje nyikani kwenye wanyama wake.

Akawaambia,

5 Naona uso wa baba yenu, kwamba hanitazami vema kama jana na juzi. Lakini Mungu

wa baba yangu amekuwa pamoja nami.

6 Nanyi mmejua ya kwamba kwa nguvu zangu zote nimemtumikia baba yenu.

7 Na baba yenu amenidanganya, akabadili mshahara wangu mara kumi; lakini Mungu

hakumwacha kunidhuru.

8 Aliposema, Walio na madoadoa watakuwa mshahara wako, wanyama wote wakazaa

madoadoa. Aliposema, Walio na milia watakuwa mshahara wako, ndipo wanyama wote

wakazaa wenye milia.



9 Hivi Mungu akamnyang'anya mali yake baba yenu, na kunipa mimi.

10 Ikawa, wakati wale wanyama walipochukua mimba, naliinua macho yangu nikaona

katika ndoto, na tazama, mabeberu waliowapanda hao wanyama walikuwa na milia, na

madoadoa, na marakaraka.

11 Na malaika wa Mungu akaniambia katika ndoto, Yakobo! Nikasema, Mimi hapa.

12 Akasema, Inua, basi, macho yako, ukaone; mabeberu wote wanaopanda wanyama

wana milia, na madoadoa, na marakaraka; maana nimeona yote aliyokutendea Labani.

13 Mimi ni Mungu wa Betheli, huko ulikotia mafuta nguzo, na kuniwekea nadhiri. Sasa

ondoka, toka katika nchi hii, urudi mpaka nchi ile uliyozaliwa.

14 Raheli na Lea wakajibu, wakamwambia, Je! Imetubakia sehemu au urithi katika

nyumba ya baba yetu?

15 Hakutufanya kama wageni, maana ametuuza, naye amekula fedha zetu kabisa?

16 Maana mali yote ambayo Mungu amemnyang'anya baba yetu, mali hiyo ndiyo yetu na

ya wana wetu. Basi yo yote Mungu aliyokuambia, uyafanye.

17 Ndipo Yakobo akaondoka, akapandisha wanawe na wakeze juu ya ngamia.

18 Akachukua wanyama wake wote, na mali yake yote aliyokuwa ameyapata, na

wanyama aliowapata katika Padan-aramu, ili afike kwa Isaka babaye katika nchi ya

Kanaani.

19 Basi Labani alikuwa amekwenda kuwakata manyoya kondoo zake, na Raheli akaviiba

vinyago vya babaye.

20 Yakobo akamhadaa Labani, Mshami, kwa kuwa hakumwambia ya kwamba anakimbia.

21 Basi akakimbia yeye na yote aliyokuwa nayo; akaondoka akauvuka mto, akaelekeza

uso wake kwenda mlima wa Gileadi.

22 Hata siku ya tatu Labani akaambiwa ya kwamba Yakobo amekimbia,

23 akatwaa ndugu zake pamoja naye, akamfuata mwendo wa siku saba. Akampata katika

mlima wa Gileadi.

24 Mungu akamjia Labani, Mshami, katika ndoto ya usiku, akamwambia, Ujihadhari,

usimwambie Yakobo neno la heri wala la shari.

25 Labani akamfikia Yakobo, na Yakobo alikuwa amepiga hema zake katika mlima, na

Labani na ndugu zake wakapiga hema zao katika mlima wa Gileadi.

26 Labani akamwambia Yakobo, Umefanya nini? Umenihadaa, ukawachukua binti zangu

kama mateka waliotwaliwa kwa upanga.

27 Mbona umekimbia kwa siri ukanihadaa, wala hukuniambia, nipate kuagana nawe

uende zako kwa furaha, na nyimbo, na ngoma, na kinubi?

28 Wala hukuniacha niwabusu wanangu, na binti zangu; basi umetenda upumbavu.

29 Ninao uwezo mkononi mwangu wa kukufanyia madhara; lakini Mungu wa baba yako

usiku huu ameniambia, akisema, Ujihadhari, usimwambie Yakobo neno la heri wala la

shari.

30 Basi sasa, umetoka kwa sababu umetamani sana nyumba ya baba yako. Mbona basi

umeiiba miungu yangu?

31 Yakobo akajibu, akamwambia Labani, Kwa sababu naliogopa, nikasema, Usije

ukaninyang'anya binti zako kwa nguvu.

32 Awaye yote utakayemwona kuwa nayo miungu yako, yeye asiishi. Mbele ya ndugu zetu

ukitambue kilicho chako kwangu, ukakichukue. Maana Yakobo hakujua ya kwamba Raheli

ameiiba.

33 Labani akaingia katika hema ya Yakobo, na hema ya Lea, na hema ya vijakazi wawili,



wala hakuiona. Akatoka katika hema ya Lea, akaingia katika hema ya Raheli.

34 Basi Raheli alikuwa amevitwaa vile vinyago ameviweka katika matandiko ya ngamia,

na kuvikalia. Labani akapapasa hema yote wala hakuviona.

35 Naye Raheli akamwambia babaye, Bwana wangu asikasirike kwa sababu siwezi

kuinuka mbele yako, maana nimeshikwa na mambo ya kike. Akatafuta, wala hakuviona

vile vinyago.

36 Yakobo akakasirika, akagombana na Labani. Yakobo akajibu, akamwambia Labani,

N'nini hatia yangu? Nayo ni nini dhambi yangu, hata ukanifuatia namna hii?

37 Umepapasa-papasa vyombo vyangu vyote; ni kitu gani ulichokiona cha nyumbani

mwako? Kiweke hapa mbele ya ndugu zangu, na ndugu zako, wakaamue kati yetu.

38 Miaka hii ishirini nimekaa kwako; kondoo zako wala mbuzi zako wake hawakuharibu

mimba wala waume katika wanyama wako sikuwala.

39 Kilichoraruliwa na hayawani sikukuletea, mimi mwenyewe nimetwaa hasara yake,

wewe umekidai katika mkono wangu, ikiwa kilichukuliwa mchana, au ikiwa kilichukuliwa

usiku.

40 Hii ilikuwa hali yangu; mchana jua likanipata, na baridi usiku, usingizi ukanitoka

machoni mwangu.

41 Miaka hii ishirini nimekaa nyumbani mwako; nilikutumikia miaka kumi na minne kwa

binti zako wawili, na miaka sita kwa wanyama wako, nawe umebadili mshahara wangu

mara kumi.

42 Kama Mungu wa baba yangu, Mungu wa Ibrahimu na Hofu ya Isaka, hangalikuwa

pamoja nami, hakika sasa ungalinifukuza mikono mitupu. Mateso yangu na kazi za

mikono yangu Mungu ameziona, akakukemea usiku huu.

43 Labani akajibu, akamwambia Yakobo, Hao binti ni binti zangu, na wana ni wanangu, na

wanyama ni wanyama wangu, na yote uyaonayo ni yangu; nami naweza kuwatendea nini

leo binti zangu na wana wao waliowalea?

44 Haya! Na tufanye agano, mimi na wewe, liwe kwa ushahidi kati ya mimi na wewe.

45 Yakobo akatwaa jiwe akalisimamisha kama nguzo.

46 Yakobo akawaambia ndugu zake, Kusanyeni mawe. Wakatwaa mawe, wakafanya

chungu, nao wakala huko karibu na ile chungu.

47 Labani aliiita Yegarsahadutha, lakini Yakobo aliiita Galedi.

48 Labani akasema, Chungu hii ni shahidi kati ya mimi na wewe hivi leo. Kwa hiyo likaitwa

jina lake Galedi,

49 na Mispa, maana alisema, Mungu avizie kati ya mimi na wewe, wakati tusipoonana.

50 Ukiwatesa binti zangu, na ukitwaa wake zaidi ya binti zangu, wala hapana mtu pamoja

nasi, tazama, Mungu ni shahidi kati ya mimi na wewe.

51 Labani akamwambia Yakobo, Tazama chungu hii utazame na nguzo niliyoitia kati ya

mimi na wewe.

52 Chungu hii na iwe shahidi, na nguzo hii na iwe shahidi, ya kuwa mimi sitapita chungu

hii kuja kwako, wala wewe hutapita chungu hii na nguzo hii uje kwangu, kwa madhara.

53 Mungu wa Ibrahimu, na Mungu wa Nahori, Mungu wa baba yao, ahukumu kati yetu.

54 Yakobo akachinja sadaka katika mlima, akawaita ndugu zake waje wale chakula, nao

wakala chakula, wakakaa usiku kucha mlimani.

55 Labani akaondoka asubuhi na mapema, akawabusu wanawe na binti zake,

akawabariki; kisha Labani akaenda zake, akarudi kwao. 



MLANGO 32

Yakobo akashika njia yake na malaika wa Mungu wakakutana naye.

2 Naye Yakobo alipowaona, alisema, Hili ni jeshi la Mungu. Akapaita mahali pale,

Mahanaimu.

3 Basi, Yakobo akapeleka wajumbe mbele yake kwenda kwa Esau nduguye mpaka nchi

ya Seiri katika nyika ya Edomu.

4 Akawaagiza akisema, Mwambieni hivi bwana wangu, Esau, Hivi ndivyo asemavyo

mtumwa wako, Yakobo; Nimekaa ugenini kwa Labani, na kukawia huko hata sasa,

5 nami nina ng'ombe, na punda, na kondoo, na watumwa, na vijakazi; nami nimepeleka

watu nimpashe bwana wangu habari, nipate neema machoni pako.

6 Wale wajumbe wakarudi kwa Yakobo wakisema, Tulifika kwa ndugu yako, Esau, naye

anakuja kukulaki, na watu mia nne pamoja naye.

7 Ndipo Yakobo akaogopa sana, na kufadhaika sana, akawagawanya watu waliopo

pamoja naye, na kondoo, na ng'ombe, na ngamia, wawe matuo mawili.

8 Akasema, Akija Esau kwa kundi la kwanza, akalipiga, kundi litakalosalia litaokoka.

9 Yakobo akasema, Ee Mungu wa baba yangu Ibrahimu, na Mungu wa baba yangu Isaka,

Bwana, uliyeniambia, Rudi uende mpaka nchi yako, na kwa jamaa zako, nami

nitakutendea mema;

10 mimi sistahili hata kidogo hizo rehema zote na kweli yote uliyomfanyia mtumwa wako;

maana nalivuka mto huo wa Yordani na fimbo yangu tu, na sasa nimekuwa matuo mawili.

11 Uniokoe sasa na mkono wa ndugu yangu, mkono wa Esau, maana mimi namwogopa,

asije akanipiga, na mama pamoja na wana.

12 Nawe ulisema, Hakika nitakutendea mema, nami nitafanya uzao wako uwe kama

mchanga wa bahari, usiohesabika kwa kuwa mwingi.

13 Akakaa huko usiku ule. Kisha akatwaa baadhi ya vitu alivyokuwa navyo, kuwa zawadi

kwa Esau, nduguye;

14 mbuzi wake mia mbili, na mbuzi waume ishirini, kondoo wake mia mbili, na kondoo

waume ishirini;

15 ngamia wanyonyeshao thelathini pamoja na wana wao, ng'ombe wake arobaini na

mafahali kumi; punda wake ishirini na wana wao kumi.

16 Akawatia mkononi mwa watumwa wake, kila kundi peke yake. Naye akawaambia

watumwa wake, Vukeni mbele yangu, mkaache nafasi kati ya kundi na kundi.

17 Akamwagiza yule wa kwanza akasema, Esau, ndugu yangu, akikukuta, na kukuuliza,

akisema, Wewe u wa nani? Unakwenda wapi? Tena ni wa nani hawa walio mbele yako?

18 Basi, useme, Ni wa mtumwa wako, Yakobo, ni zawadi, aliyompelekea bwana wangu,

Esau. Na tazama, yeye mwenyewe yuko nyuma yetu.

19 Akamwagiza tena wa pili, na wa tatu, wote waliofuata makundi, akisema, Hivi ndivyo

mtakavyomwambia Esau, akiwakuta.

20 Tena semeni, Tazama, mtumwa wako, Yakobo, yuko nyuma yetu. Maana alisema,

Nitamsuluhisha kwa zawadi inayonitangulia, baadaye nitamwona uso wake; huenda

atanikubali uso wangu.

21 Basi ile zawadi ikavuka mbele yake, naye mwenyewe akakaa usiku ule kambini.

22 Akaondoka usiku ule akawatwaa wakeze wawili, na vijakazi wake wawili, na wanawe

kumi na mmoja, akavuka kivuko cha Yaboki.

23 Akawatwaa, akawavusha mto, akavusha na vyote alivyokuwa navyo.



24 Yakobo akakaa peke yake; na mtu mmoja akashindana naye mweleka hata alfajiri.

25 Naye alipoona ya kuwa hamshindi, alimgusa panapo uvungu wa paja lake; ukateguka

uvungu wa paja la Yakobo alipokuwa akishindana naye.

26 Akasema, Niache, niende, maana kunapambazuka. Akasema, Sikuachi, usiponibariki.

27 Akamwuliza, Jina lako n'nani? Akasema, Yakobo.

28 Akamwambia, Jina lako hutaitwa tena Yakobo, ila Israeli, maana umeshindana na

Mungu, na watu, nawe umeshinda.

29 Yakobo akamwuliza, akasema, Niambie, tafadhali, jina lako? Akasema, Kwa nini

waniuliza jina langu? Akambariki huko.

30 Yakobo akapaita mahali pale, Penueli, maana alisema, Nimeonana na Mungu uso kwa

uso, na nafsi yangu imeokoka.

31 Jua likamzukia akivuka Penueli, akachechemea kwa sababu ya paja la mguu wake.

32 Kwa hiyo wana wa Israeli hawali ule mshipa ulio katika uvungu wa paja hata leo;

maana alimgusa Yakobo panapo uvungu wa paja katika mshipa wa kiuno. 

MLANGO 33

Yakobo akainua macho yake, akaona, na tazama, Esau anakuja na watu mia nne

pamoja naye. Akawagawanyia Lea, na Raheli, na wale vijakazi wawili, wana wao.

2 Akawaweka hao vijakazi na wana wao mbele, na Lea na wanawe nyuma yao, na Raheli

na Yusufu mwisho.

3 Akapita mwenyewe mbele yao, akainama mpaka nchi mara saba, hata alipomkaribia

ndugu yake.

4 Esau akaja mbio kumlaki, akamkumbatia, na kumwangukia shingoni, akambusu; nao

wakalia.

5 Akainua macho yake, akawaona wale wanawake na watoto, akauliza, Ni nani hawa

walio pamoja nawe? Akasema, Ni watoto Mungu aliompa mtumwa wako kwa neema

yake.

6 Ndipo wale vijakazi, na wana wao, wakakaribia wakainama.

7 Lea naye, na wanawe, wakakaribia wakainama. Baadaye Yusufu na Raheli wakakaribia,

wakainama.

8 Akasema, Kundi hili lote nililolikuta, maana yake ni nini? Akasema, Kunipatia kibali

machoni pa bwana wangu.

9 Esau akasema, Ninayo tele, ndugu yangu, uliyo nayo na yawe yako.

10 Yakobo akasema, Sivyo; kama nimekubalika machoni pako tafadhali upokee zawadi

yangu mkononi mwangu, iwapo nimeona uso wako kama kuona uso wa Mungu,

ukapendezwa nami.

11 Pokea, tafadhali, mbaraka wangu, ulioletewa, kwa sababu Mungu amenineemesha, na

kwa sababu ninavyo hivi vyote Akamshurutisha, naye akapokea.

12 Kisha Esau akamwambia, Twende zetu, tusafiri, nami nitakutangulia.

13 Akamjibu, Bwana wangu anajua ya kuwa watoto ni wachanga, tena kondoo na

ng'ombe nilio nao wanyonyesha. Hao wanyama wakiharakishwa siku moja, watakufa

wote.

14 Tafadhali bwana wangu na apite mbele ya mtumwa wake; nami nitawaongoza polepole

kwa kadiri ya mwendo wa wanyama walio mbele yangu, na kwa kadiri ya mwendo wa

watoto, hata nitakapofika kwa bwana wangu huko Seiri.



15 Esau akasema, Nikuachie, basi, baadhi ya watu walio pamoja nami. Akasema, Pana

haja gani? Na nione kibali tu machoni pa bwana wangu.

16 Basi Esau akarudi siku ile ile akishika njia yake mpaka Seiri.

17 Yakobo akaendelea mpaka Sukothi. Akajijengea nyumba, akawafanyia makundi yake

vibanda. Kwa hiyo jina la mahali pale pakaitwa Sukothi.

18 Yakobo akaja kwa amani mpaka mji wa Shekemu, ulio katika nchi ya Kanaani,

alipokuja kutoka Padan-aramu; akapiga kambi mbele ya huo mji.

19 Akainunua sehemu ya nchi, alipopiga hema yake, kwa mkono wa wana wa Hamori,

baba wa Shekemu, kwa vipande mia vya fedha.

20 Akajenga huko madhabahu, akaiita, El-elohe-Israeli. 

MLANGO 34

Basi Dina, binti Lea, ambaye Lea alimzalia Yakobo, akatoka kuwaona binti za nchi.

2 Shekemu, mwana wa Hamori, Mhivi, mkuu wa nchi, akamwona akamtwaa, akalala

naye, akambikiri.

3 Moyo wake ukaambatana na Dina binti Yakobo, akampenda huyu msichana, akasema

na huyu msichana kwa maneno mazuri.

4 Shekemu akamwambia Hamori, babaye, akasema, Unipatie msichana huyu awe mke

wangu.

5 Basi Yakobo akasikia ya kwamba amembikiri Dina, binti yake. Na wanawe walikuwako

pamoja na wanyama wake nyikani. Yakobo akanyamaza, hata walipokuja.

6 Akatoka Hamori, babaye Shekemu, kumwendea Yakobo, aseme naye.

7 Wanawe Yakobo waliposikia hayo, wakaja kutoka nyikani; nao wakasikitika sana,

wakakasirika mno, kwa sababu amefanya upumbavu katika Israeli kwa kulala na binti

Yakobo, neno lisilojuzu kutendeka.

8 Hamori akasema nao, akinena, Roho ya Shekemu, mwanangu, inamtamani binti yenu,

tafadhalini, mpeni amwoe.

9 Mkaoane na sisi, mtupe sisi binti zenu, nanyi mkatwae binti zetu.

10 Nanyi mtakaa nasi, na nchi hii itakuwa mbele yenu; kaeni, na kufanya biashara humo,

mkapate mali humo.

11 Shekemu akamwambia babaye yule msichana na nduguze, Na nikubalike machoni

penu, na mtakavyoniambia nitatoa.

12 Mjapoongeza sana mahari na zawadi, nitatoa kadiri ya mtakavyoniambia, lakini mnipe

huyu msichana, awe mke wangu.

13 Wana wa Yakobo wakawajibu Shekemu na Hamori babaye, kwa hila, maana

amemharibu Dina, umbu lao,

14 wakawaambia, Hatuwezi kufanya neno hili, tumpe umbu letu mtu asiyetahiriwa;

ingekuwa aibu kwetu.

15 Lakini kwa sharti hii tu tutapatana nanyi; mkiwa kama sisi, akitahiriwa kila mwanamume

wenu,

16 ndipo tutawapa ninyi binti yetu, na sisi tutatwaa binti zenu tutakaa pamoja nanyi, nasi

tutakuwa watu wamoja.

17 Lakini kama hamtusikii na kutahiriwa, basi tutamtwaa umbu letu, nasi tutakwenda zetu.

18 Maneno yao yakawa mema machoni pa Hamori, na machoni pa Shekemu, mwana wa

Hamori.



19 Na yule kijana hakukawia kulifanya neno lile, maana amependezewa na binti Yakobo,

naye alikuwa mwenye heshima kuliko wote nyumbani mwa babaye.

20 Hamori, na Shekemu mwanawe, wakaja langoni pa mji wao, wakasema na watu wa mji

wao, wakinena,

21 Watu hawa wana amani nasi, basi na wakae katika nchi, na kufanya biashara humo;

kwa maana nchi ni kubwa, yawatosha; na tuwatwae binti zao kuwa wake zetu, na binti

zetu tuwape wao.

22 Lakini kwa sharti hiyo moja tu watapatana nasi wakae wote kwetu, tuwe watu wamoja,

kama tukitahiriwa kila mwanamume, kama hawa walivyotahiriwa.

23 Je! Kondoo zao, na mali zao, na wanyama wao wote hawatakuwa mali zetu? Basi na

tupatane nao tu, nao watakaa kwetu.

24 Wakawasikia Hamori na Shekemu mwanawe, wote watokao katika lango la mji wake.

Wakatahiriwa kila mwanamume, wote watokao katika lango la mji wake.

25 Ikawa siku ya tatu, walipokuwa wakiumwa sana, wana wawili wa Yakobo, Simeoni na

Lawi, nduguze Dina, wakatwaa kila mtu upanga wake, wakaujia mji kwa ujasiri, wakawaua

waume wote.

26 Wakawaua Hamori, na Shekemu mwanawe, kwa makali ya upanga, wakamtwaa Dina

katika nyumba ya Shekemu, wakatoka.

27 Wana wa Yakobo wakawajilia hao waliouawa, wakauteka nyara mji kwa sababu

wamemharibu umbu lao.

28 Wakachukua kondoo zao, na ng'ombe zao, na punda zao, na vitu vilivyokuwamo mjini,

navyo vilivyokuwako kondeni.

29 Wakatwaa na mali zao zote, na watoto wao wote, na wake zao, na vyote vilivyokuwamo

nyumbani mwao wakavichukua mateka.

30 Yakobo akawaambia Simeoni na Lawi, Mmenitaabisha, kunifanya ninuke vibaya kati ya

watu wa nchi hii, Wakanaani na Waperizi; na mimi, kwa kuwa watu wangu ni haba,

watanikusanyikia, na kunipiga, nami nitaangamizwa, mimi na nyumba yangu.

31 Nao wakasema, Je! Ni vema amtendee umbu letu kama kahaba? 

MLANGO 35

Mungu akamwambia Yakobo, Ondoka, panda uende Betheli, ukakae huko; ukamfanyie

Mungu madhabahu huko; yeye aliyekutokea ulipomkimbia Esau, ndugu yako.

2 Yakobo akawaambia watu wa nyumbani mwake, na wote waliokuwa pamoja naye,

Ondoeni miungu migeni iliyoko kwenu, mjisafishe mkabadili nguo zenu.

3 Tuondoke, tupande kwenda Betheli, nami nitamfanyia Mungu madhabahu huko; yeye

aliyenisikia siku ya shida yangu, akawa pamoja nami katika njia yote niliyoiendea.

4 Nao wakampa Yakobo miungu migeni yote iliyokuwa mikononi mwao, na pete zilizokuwa

masikioni mwao, naye Yakobo akazificha chini ya mwaloni ulioko Shekemu.

5 Wakashika njia, hofu ya Mungu ikaishika miji iliyowazunguka, wala hawakuwafuata

wana wa Yakobo.

6 Basi Yakobo akafika Luzu, ulio katika nchi ya Kanaani, ndio Betheli, yeye na watu wote

waliokuwa pamoja naye.

7 Akajenga huko madhabahu, akapaita mahali pale, El-Betheli; kwa sababu huko Mungu

alimtokea, hapo alipomkimbia ndugu yake.

8 Akafa Debora mlezi wa Rebeka, akazikwa chini ya Betheli, chini ya mwaloni; na jina lake



likaitwa Alon-bakuthi.

9 Mungu akamtokea Yakobo tena, aliporudi kutoka Padan-aramu akambariki.

10 Mungu akamwambia, Jina lako ni Yakobo; hutaitwa tena Yakobo, lakini Israeli litakuwa

jina lako. Akamwita jina lake, Israeli.

11 Mungu akamwambia, Mimi ni Mungu Mwenyezi, uzidi ukaongezeke. Taifa na kundi la

mataifa watatoka kwako, na wafalme watatoka viunoni mwako.

12 Na nchi hii niliyowapa Ibrahimu na Isaka nitakupa wewe, na uzao wako baada yako

nitawapa nchi hiyo.

13 Mungu akakwea juu kutoka kwake mahali hapo aliposema naye.

14 Yakobo akasimamisha nguzo mahali aliposema naye, nguzo ya mawe, akamimina juu

yake sadaka ya kinywaji, akamimina mafuta juu yake.

15 Yakobo akapaita mahali pale, Mungu aliposema naye, Betheli.

16 Wakasafiri kutoka Betheli, hata ukabaki mwendo wa kitambo tu kufika Efrathi, Raheli

akashikwa na utungu wa kuzaa, na utungu wake ulikuwa mzito.

17 Ikawa alipokuwa anashikwa sana na utungu, mzalisha akamwambia, Usiogope, maana

sasa utamzaa mwanamume mwingine.

18 Ikawa hapo katika kutoa roho yake, maana alikufa, akamwita jina lake Benoni, lakini

babaye alimwita Benyamini.

19 Akafa Raheli, akazikwa katika njia ya Efrathi, ndio Bethlehemu.

20 Yakobo akasimamisha nguzo juu ya kaburi lake, ndiyo nguzo ya kaburi la Raheli hata

leo.

21 Kisha akasafiri Israeli akapiga hema yake upande wa pili wa mnara wa Ederi.

22 Ikawa Israeli alipokuwa akikaa katika nchi ile, Reubeni akaenda akalala na Bilha, suria

wa babaye; Israeli akasikia habari. Basi hao wana wa Yakobo walikuwa kumi na wawili.

23 Wana wa Lea ni Reubeni, mzaliwa wa kwanza wa Yakobo, na Simeoni, na Lawi, na

Yuda, na Isakari, na Zabuloni.

24 Wana wa Raheli, ni Yusufu na Benyamini.

25 Wana wa Bilha, kijakazi wa Raheli, ni Dani na Naftali.

26 Wana wa Zilpa, kijakazi wa Lea, ni Gadi na Asheri. Hawa ndio wana wa Yakobo

aliozaliwa katika Padan-aramu.

27 Yakobo akaja kwa Isaka, babaye, huko Mamre, mji wa Arba, ndio Hebroni, walipokaa

ugenini Ibrahimu na Isaka.

28 Siku za Isaka zilikuwa miaka mia na themanini.

29 Naye Isaka akakata roho, akafa, akakusanyika kwa watu wake, ni mzee, ameshiba

siku. Esau na Yakobo, wanawe, wakamzika 

MLANGO 36

Hivi ndivyo vizazi vya Esau, ndiye Edomu.

2 Esau alitwaa binti za Kanaani, kuwa wakeze; Ada, binti Eloni, Mhiti, na Oholibama, binti

Ana, binti Sibeoni, Mhivi;

3 na Basemathi, binti Ishmaeli, nduguye Nebayothi.

4 Ada akamzalia Esau Elifazi; na Basemathi alizaa Reueli.

5 Oholibama alizaa Yeushi, na Yalamu, na Kora. Hao ndio wana wa Esau aliozaliwa katika

nchi ya Kanaani.



6 Esau akawatwaa wakeze, na wanawe, na binti zake, na watu wote wa nyumbani

mwake, na ng'ombe zake, na wanyama wake wote, na mali yake yote, aliyoyapata katika

nchi ya Kanaani; akaenda mpaka nchi iliyo mbali na Yakobo nduguye.

7 Maana mali yao yalikuwa mengi wasiweze kukaa pamoja, wala haikuweza nchi ya

kusafiri kwao kuwachukua, kwa sababu ya wanyama wao.

8 Esau akakaa katika mlima Seiri, Esau ndiye Edomu.

9 Hivi ni vizazi vya Esau, baba ya Edomu katika mlima Seiri.

10 Haya ndiyo majina ya wana wa Esau; Elifazi, mwana wa Ada mkewe Esau. Reuli,

mwana wa Basemathi, mkewe Esau.

11 Na wana wa Elifazi, ni Temani na Omari, na Sefo, na Gatamu, na Kenazi.

12 Na Timna alikuwa suria wa Elifazi, mwana wa Esau; naye akamzalia Elifazi Amaleki.

Hao ndio wana wa Ada, mkewe Esau.

13 Na hawa ni wana wa Reueli, Nahathi, na Zera, na Shama na Miza. Hao walikuwa wana

wa Basemathi, mkewe Esau.

14 Na hawa ni wana wa Oholibama, binti Ana, binti Sibeoni, mkewe Esau; akamzalia

Esau, Yeushi, na Yalamu, na Kora.

15 Hawa ndio majumbe wao wana wa Esau; wana wa Elifazi, mzaliwa wa kwanza wa

Esau; jumbe Temani, jumbe Omari, jumbe Sefo, jumbe Kenazi,

16 jumbe Kora, jumbe Gatamu, jumbe Amaleki. Hao ndio majumbe, waliotoka kwa Elifazi

katika nchi ya Edomu. Hao ni wana wa Ada.

17 Na hawa ni wana wa Reueli, mwanawe Esau; jumbe Nahathi, jumbe Zera, jumbe

Shama, jumbe Miza. Hao ndio majumbe waliotoka kwa Reueli katika nchi ya Edomu. Hao

ni wana wa Basemathi, mkewe Esau.

18 Na hawa ni wana wa Oholibama, mkewe Esau; jumbe Yeushi, jumbe Yalamu, jumbe

Kora. Hao ndio majumbe waliotoka kwa Oholibama, binti Ana, mkewe Esau.

19 Hao ni wana wa Esau, na hao ndio majumbe wao; naye Esau ndiye Edomu.

20 Hawa ni wana wa Seiri, Mhori, wenyeji wa nchi ile; Lotani, na Shobali, na Sibeoni, na

Ana,

21 na Dishoni, na Eseri, na Dishani. Hao ndio majumbe waliotoka katika Wahori, wana wa

Seiri, katika nchi ya Edomu.

22 Na wana wa Lotani, ni Hori, na Hemamu; na umbu lake Lotani ni Timna.

23 Na hawa ni wana wa Shobali, Alvani, na Manahathi, na Ebali, na Shefo, na Onamu.

24 Na hawa ni wana wa Sibeoni, Aya, na Ana; ni yule Ana aliyeona chemchemi za maji ya

moto katika jangwa, alipokuwa akichunga punda za Sibeoni babaye.

25 Na hawa ni wana wa Ana, Dishoni, na Oholibama, binti Ana.

26 Na hawa ni wana wa Dishoni, Hemdani, na Eshbani, na Ithrani, na Kerani.

27 Na hawa ni wana wa Eseri, Bilhani, na Zaawani, na Akani.

28 Na hawa ni wana wa Dishani, Usi, na Arani.

29 Hawa ndio majumbe waliotoka katika Wahori; jumbe Lotani, jumbe Shobali, jumbe

Sibeoni, jumbe Ana,

30 jumbe Dishoni, jumbe Eseri jumbe Dishani. Hao ndio majumbe waliotoka katika Wahori,

kwa habari za majumbe yao, katika nchi ya Seiri.

31 Na hawa ndio wafalme waliomiliki katika nchi ya Edomu, kabla ya kumiliki mfalme ye

yote juu ya wana wa Israeli.

32 Bela wa Beori alimiliki katika Edomu, na jina la mji wake ni Dinhaba.



33 Akafa Bela, akamiliki Yobabu mwana wa Zera, wa Bosra, badala yake.

34 Akafa Yobabu, akamiliki Hushamu, wa nchi ya Watemani, badala yake.

35 Akafa Hushamu, akamiliki Hadadi wa Bedadi badala yake, naye ndiye aliyepiga Midiani

katika nyika ya Moabu, na jina la mji wake ni Avithi.

36 Akafa Hadadi, akamiliki Samla wa Masreka badala yake.

37 Akafa Samla, na Shauli wa Rehobothi, ulio karibu na mto, akamiliki badala yake.

38 Akafa Shauli, akamiliki Baal-hanani, mwana wa Akbori, badala yake.

39 Akafa Baal-hanani, mwana wa Akbori, akamiliki Hadadi badala yake; na jina la mji wake

ni Pau; na jina la mkewe ni Mehetabeli, binti Matredi, binti Mezahabu.

40 Na hayo ndiyo majina ya majumbe waliotoka kwa Esau, kufuata jamaa zao, na mahali

pao, kwa majina yao. Jumbe Timna, jumbe Alva, jumbe Yethethi,

41 jumbe Oholibama, jumbe Ela, jumbe Pinoni,

42 jumbe Kenazi, jumbe Temani, jumbe Mibsari,

43 jumbe Magdieli, jumbe Iramu. Hao ndio majumbe wa Edomu, kufuata makao yao,

katika nchi ya mamlaka yao. Naye huyo ndiye Esau, baba ya Edomu. 

MLANGO 37

Yakobo akakaa katika nchi aliyosafiri baba yake, katika nchi ya Kanaani.

2 Hivi ndivyo vizazi vya Yakobo. Yusufu, aliyekuwa mwenye miaka kumi na saba, alikuwa

akichunga kondoo pamoja na ndugu zake; naye alikuwa kijana pamoja na wana wa Bilha,

na wana wa Zilpa, wake wa baba yake. Yusufu akamletea baba yao habari zao mbaya.

3 Basi Israeli akampenda Yusufu kuliko wanawe wote, maana ni mwana wa uzee wake,

akamfanyia kanzu ndefu.

4 Ndugu zake wakaona ya kuwa baba yao anampenda kuliko ndugu zake wote,

wakamchukia, wala hawakuweza kusema naye kwa amani.

5 Yusufu akaota ndoto, akawapa ndugu zake habari, nao wakazidi kumchukia;

6 akawaambia, Tafadhalini, sikieni ndoto hii niliyoiota.

7 Tazama, sisi tulikuwa tukifunga miganda shambani, kumbe! Mganda wangu ukaondoka

ukasimama, na tazama, miganda yenu ikazunguka ikainama mbele ya mganda wangu.

8 Ndugu zake wakamwambia, Je! Kweli wewe utatumiliki sisi? Nawe utatutawala sisi?

Wakazidi kumchukia kwa ajili ya ndoto yake, na kwa maneno yake.

9 Akaota tena ndoto nyingine, akawaambia ndugu zake, akasema, Angalieni, nimeota

ndoto nyingine; na tazama, jua na mwezi na nyota kumi na moja zikaniinamia.

10 Akawaambia baba yake na ndugu zake; baba yake akamkemea akamwambia, Ni ndoto

gani hii uliyoiota? Je! Mimi na mama yako na ndugu zako tutakuja tukusujudie hata nchi?

11 Ndugu zake wakamhusudu; bali baba yake akalihifadhi neno hili.

12 Ndugu zake wakaenda kuchunga kondoo za baba yao huko Shekemu.

13 Israeli akamwambia Yusufu, Je! Ndugu zako hawachungi kondoo katika Shekemu?

Njoo, nikutume kwao. Akamwambia, Mimi hapa.

14 Akamwambia, Enenda, basi, ukaone kama ndugu zako hawajambo, na kundi nalo li

salama, ukaniletee habari. Basi akampeleka kutoka bonde la Hebroni, akafika Shekemu.

15 Mtu mmoja akamkuta, naye alikuwa anazunguka-zunguka katika nyika; yule mtu

akamwuliza, akisema, Unatafuta nini?

16 Akasema, Nawatafuta ndugu zangu; tafadhali uniambie mahali wanakochunga.



17 Yule mtu akasema, Wametoka hapa, maana niliwasikia wakisema, Twendeni Dothani.

Basi Yusufu akawafuata ndugu zake akawakuta huko Dothani.

18 Wakamwona toka mbali, na kabla hajawakaribia, wakafanya shauri juu yake ili

wamwue.

19 Wakasemezana wao kwa wao, Tazama, yule bwana wa ndoto anakuja.

20 Haya, twende, tukamwue na kumtupa katika birika mojawapo, nasi tutasema, Mnyama

mkali amemla; kisha tutaona zitakuwaje ndoto zake.

21 Reubeni akasikia akamwokoa katika mikono yao, akasema, Tusimwue.

22 Reubeni akawaambia, Msimwage damu; mtupeni katika birika hii iliyopo nyikani, wala

msimguse; ili apate kumwokoa katika mikono yao, akamrudishe kwa baba yake.

23 Ikawa Yusufu alipofika kwa ndugu zake, wakamvua Yusufu kanzu yake, kanzu ile ndefu

aliyoivaa,

24 wakamtwaa wakamtupa katika birika; na hiyo birika ilikuwa tupu, hamna maji.

25 Nao wakakaa kitako kula chakula; wakainua macho yao, wakaona, msafara wa

Waishmaeli wanakuja wakitoka Gileadi na ngamia zao, wakichukua ubani na zeri na

manemane, wakisafiri kuvichukua mpaka Misri.

26 Yuda akawaambia ndugu zake, Kwafaa nini kumwua ndugu yetu, na kuificha damu

yake?

27 Haya, na tumwuze kwa hawa Waishmaeli, wala mikono yetu isimdhuru, maana yeye ni

ndugu yetu, na damu yetu. Ndugu zake wakakubali.

28 Wakapita wafanya biashara Wamidiani; basi wakamtoa Yusufu, wakampandisha

kumtoa katika birika, wakamwuza Yusufu kwa Waishmaeli kwa vipande vya fedha ishirini;

nao wakamchukua Yusufu mpaka Misri.

29 Akarudi Reubeni birikani, kumbe! Yusufu hayumo katika birika, akararua nguo zake.

30 Akarudi kwa ndugu zake, akasema, Mtoto hayuko, nami niende wapi?

31 Wakaitwaa kanzu ya Yusufu, wakachinja mwana-mbuzi, na kuichovya kanzu katika

damu.

32 Wakaenda nayo ile kanzu ndefu, wakamletea baba yao, wakasema, Tumeona hii; basi,

utambue kama kanzu hii ni ya mwanao, ama siyo.

33 Akaitambua, akasema, Ndiyo kanzu ya mwanangu, mnyama mkali amemla; bila shaka

Yusufu ameraruliwa.

34 Yakobo akararua mavazi yake, akajivika gunia viunoni, na kumlilia mwanawe siku

nyingi.

35 Wanawe wote, na binti zake wote, wakaondoka wamtulize, lakini akakataa kutulizwa,

akasema, La! Nitamshukia mwanangu, nikisikitika, hata kuzimu. Baba yake akamlilia.

36 Nao Wamidiani wakamwuza huko Misri, kwa Potifa, akida wa Farao, mkuu wa askari. 

Ikawa wakati ule, Yuda akashuka kutoka kwa ndugu zake, akamfikia mtu Mwadulami, jina

lake Hira.

2 Yuda akaona huko binti wa mtu Mkanaani, jina lake Shua. Akamtwaa, akaingia kwake.

3 Naye akapata mimba, akazaa mwana, akamwita jina lake Eri.

4 Akapata mimba tena, akazaa mwana, akamwita jina lake Onani.

5 Akaendelea, akazaa tena mwana mwingine, akamwita jina lake Shela. Naye Yuda



alikuwako huko Kezibu, alipomzaa.

6 Yuda akamwoza mke Eri, mzaliwa wake wa kwanza, na jina lake huyo mke ni Tamari.

7 Naye Eri, mzaliwa wa kwanza wa Yuda, alikuwa mbaya machoni pa Bwana; na Bwana

akamwua.

8 Yuda akamwambia Onani, Uingie kwa mke wa nduguyo, ukamwoe, ukamwinulie

nduguyo uzao.

9 Onani alijua ya kwamba huo uzao hautakuwa wake, ikawa, alipoingia kwa mke wa

nduguye, akamwagia chini asimpe nduguye uzao.

10 Neno hili alilolifanya likawa baya machoni pa Bwana, basi akamwua yeye naye.

11 Yuda akamwambia Tamari mkwewe, Ukae mjane nyumbani mwa baba yako hata Shela

mwanangu atakapokuwa mtu mzima, maana alisema, Asipate kufa yeye kama nduguze.

Basi Tamari akaenda, akakaa nyumbani mwa babaye.

12 Siku nyingi zikapita, akafa binti Shua, mkewe Yuda. Yuda akafarijika, akaenda kwa

watu wake wawakatao manyoya kondoo huko Timna, yeye na mwenzake Hira,

Mwadulami.

13 Huyo Tamari akapewa habari, kusema, Mkweo anakwenda Timna, akate manyoya ya

kondoo zake.

14 Basi akavua nguo za ujane wake, akajivika utaji, akajifunika uso, akakaa mlangoni pa

Enaimu, karibu na njia ya kuendea Timna. Maana aliona ya kwamba Shela amekuwa mtu

mzima, wala hakuozwa awe mkewe.

15 Yuda alipomwona alimdhania kuwa ni kahaba, maana amejifunika uso.

16 Akamgeukia kando ya njia, akasema, Niruhusu niingie kwako. Maana hakujua ya kuwa

ni mkwewe. Akamwuliza, Utanipa nini, ukiingia kwangu?

17 Akasema, Nitakuletea mwana-mbuzi wa kundini. Naye akamwuliza, Je! Utanipa rehani

hata utakapomleta?

18 Akasema, Nikupe rehani gani? Akamjibu, Pete yako ya muhuri, na kamba yake, na

fimbo yako iliyo mkononi mwako. Basi akampa, akaingia kwake, naye akapata mimba.

19 Akaondoka, akaenda zake, akavua utaji wake, na kuvaa mavazi ya ujane wake.

20 Yuda akapeleka yule mwana-mbuzi kwa mkono wa rafiki yake Mwadulami, ili aipate

rehani mkononi mwa huyo mwanamke lakini hakumkuta.

21 Akauliza watu wa mahali pale, akisema, Yuko wapi yule kahaba aliyekuwapo Enaimu

kando ya njia? Wakasema, Hakuwako hapa kahaba.

22 Akamrudia Yuda akasema, Sikumwona; hata na watu wa mahali hapo walisema,

Hakuwako kahaba.

23 Yuda akasema, Na aichukue yeye, tusije tukatiwa aibu; tazama, nimempelekea mbuzi

huyu, wala hukumkuta.

24 Ikawa baada ya miezi mitatu Yuda akapewa habari kwamba, Mkweo, Tamari, amefanya

uzinifu, naye ana mimba ya haramu. Yuda akasema, Mtoeni ateketezwe.

25 Alipotolewa, alipeleka watu kwa mkwewe, akisema, Mimi nimepewa mimba na mtu

mwenye vitu hivi. Akasema, Tambua basi, vitu hivi ni vya nani, pete hii, na kamba hii, na

fimbo hii.

26 Yuda akavikiri, akasema, Yeye ni mwenye haki kuliko mimi, kwa kuwa sikumpa Shela,

mwanangu. Wala hakumjua tena baada ya hayo.

27 Ikawa, wakati wake wa kuzaa walikuwapo mapacha tumboni mwake.

28 Ikawa alipokuwa akizaa, mtoto mmoja akatoa mkono, mzalisha akautwaa uzi

mwekundu akaufunga mkononi mwake, huku akisema, Huyu ametoka kwanza.



29 Ikawa aliporudisha mkono wake, tazama, ndugu yake akatoka. Akasema, Mbona

umepita kwa nguvu wewe? Mambo ya nguvu na yakuandame. Kwa hiyo jina lake likaitwa

Peresi.

30 Akatoka ndugu yake baadaye, ana uzi mwekundu mkononi mwake; naye akaitwa jina

lake Zera. 

Basi Yusufu akaletwa mpaka Misri naye Potifa, akida wa Farao, mkuu wa askari, mtu wa

Misri, akamnunua mkononi mwa hao Waishmaeli waliomleta huko.

2 Bwana akawa pamoja na Yusufu, naye akasitawi; naye alikuwa katika nyumba ya

bwana wake, yule Mmisri.

3 Bwana wake akaona ya kwamba Bwana yu pamoja naye, na ya kuwa Bwana

anafanikisha mambo yote mkononi mwake.

4 Yusufu akaona neema machoni pake, akamtumikia. Naye akamweka awe msimamizi

juu ya nyumba yake, na yote yaliyomo akayaweka mkononi mwake.

5 Ikawa tokea wakati alipomweka awe msimamizi juu ya nyumba yake, na vyote

vilivyomo, Bwana akabariki nyumba ya yule Mmisri kwa ajili ya Yusufu. Mbaraka wa

Bwana ukawa juu ya vyote alivyokuwa navyo katika nyumba, na katika shamba.

6 Akayaacha yote aliyokuwa nayo mkononi mwa Yusufu; wala hakujua habari za kitu cho

chote chake, ila hicho chakula alichokula tu.

7 Ikawa baada ya mambo hayo, mke wa bwana wake akamtamani Yusufu, akamwambia,

Lala nami.

8 Lakini akakataa, akamwambia mke wa bwana wake, Tazama, bwana wangu hajui kitu

kilichowekwa kwangu nyumbani, na vyote alivyo navyo amevitia mkononi mwangu.

9 Hakuna mkuu katika nyumba hii kuliko mimi, wala hakunizuilia kitu cho chote ila wewe,

kwa kuwa wewe u mkewe. Nifanyeje ubaya huu mkubwa nikamkose Mungu?

10 Akawa akizidi kusema na Yusufu siku baada ya siku, lakini hakumsikia alale naye, wala

aongee naye.

11 Ikawa, siku moja, akaingia nyumbani atende kazi yake, wala hapakuwa na mtu katika

watu wa nyumbani humo ndani;

12 huyo mwanamke akamshika nguo zake, akisema, Lala nami. Yusufu akaiacha nguo

yake mkononi mwake, akakimbia, akatoka nje.

13 Ikawa alipoona ya kwamba amemwachilia nguo yake mkononi mwake, naye

amekimbia nje,

14 akawaita watu wa nyumbani mwake, akasema nao, akinena, Angalieni, ametuletea mtu

Mwebrania atufanyie dhihaka. Ameingia kwangu, ili alale nami, nikalia kwa sauti kuu.

15 Ikawa, aliposikia ya kuwa nimepaza sauti yangu na kulia, aliiacha nguo yake kwangu,

akakimbia, akatoka nje.

16 Basi akaiweka ile nguo kwake hata bwana wake aje nyumbani.

17 Naye akamwambia kama maneno hayo, akisema, Yule mtumwa Mwebrania uliyemleta

kwetu, aliingia kwangu anidhihaki.

18 Ikawa nilipopaza sauti yangu, nikalia, akaacha nguo yake kwangu akakimbia nje.

19 Ikawa bwana wake aliposikia maneno ya mkewe aliyomwambia, akisema, Mtumwa

wako amenitendea mambo kama haya, hasira yake ikawaka.

20 Bwana wake akamtwaa Yusufu, akamtia gerezani, mahali walipofungwa wafungwa wa



mfalme, naye akawamo humo gerezani.

21 Lakini Bwana akawa pamoja na Yusufu, akamfadhili, akampa kibali machoni pa mkuu

wa gereza.

22 Mkuu wa gereza akawatia mkononi mwa Yusufu watu wote waliofungwa, waliomo

gerezani; na yote yaliyofanyika humo ndiye aliyeyafanya.

23 Wala mkuu wa gereza hakuangalia neno lililoko mkononi mwa Yusufu; kwa kuwa

Bwana alikuwa pamoja naye. Bwana akayafanikisha yote aliyoyafanya. 

Ikawa, baada ya mambo hayo, mnyweshaji wa mfalme wa Misri, na mwokaji wake,

wakamkosa bwana wao, mfalme wa Misri.

2 Farao akawaghadhibikia maakida wake wawili, mkuu wa wanyweshaji na mkuu wa

waokaji.

3 Akawatia katika lindo nyumbani mwa mkuu wa askari, humo gerezani, mahali

alipofungwa Yusufu.

4 Mkuu wa askari akamwekea Yusufu watu hao, naye akawahudumu, nao wakakaa siku

kadha wa kadha katika kifungo.

5 Wakaota ndoto wote wawili, kila mtu ndoto yake usiku mmoja, kila mtu kwa tafsiri ya

ndoto yake, mnyweshaji na mwokaji wa mfalme wa Misri waliofungwa gerezani.

6 Yusufu akawajia asubuhi, akawaona wamefadhaika.

7 Akawauliza hao maakida wa Farao, waliokuwa pamoja naye katika kifungo, nyumbani

mwa bwana wake, akisema, Mbona nyuso zenu zimekunjamana leo?

8 Wakamwambia, Tumeota ndoto wala hapana awezaye kuifasiri. Yusufu akawaambia,

Kufasiri si kazi ya Mungu? Tafadhalini mniambie.

9 Mnyweshaji mkuu akamhadithia Yusufu ndoto yake; akamwambia, Katika ndoto yangu

nimeota, uko mzabibu mbele yangu.

10 Na katika mzabibu mlikuwa na matawi matatu, nao ulikuwa kana unamea, unachanua

maua, vishada vyake vikatoa zabibu zilizoiva.

11 Na kikombe cha Farao kilikuwa mkononi mwangu, nikazitwaa zabibu, nikazikamua

katika kikombe cha Farao, nikampa Farao kikombe mkononi mwake.

12 Yusufu akamwambia, Tafsiri yake ndiyo hii. Matawi matatu ni siku tatu.

13 Baada ya siku tatu Farao atakiinua kichwa chako, atakurudisha katika kazi yako; nawe

utampa Farao kikombe mkononi mwake, kama desturi ya kwanza, ulipokuwa mnyweshaji

wake.

14 Ila unikumbuke mimi, utakapopata mema, ukanifanyie fadhili, nakuomba, ukanitaje kwa

Farao, na kunitoa katika nyumba hii.

15 Kwa sababu hakika naliibiwa kutoka nchi ya Waebrania, wala hapa sikutenda neno lo

lote hata wanitie gerezani.

16 Mkuu wa waokaji alipoona ya kwamba hiyo tafsiri ni ya mema, akamwambia Yusufu,

Mimi kadhalika nilikuwa katika ndoto yangu, na tazama, ziko nyungo tatu za mikate

myeupe juu ya kichwa changu.

17 Na katika ungo wa juu, mlikuwa na kila namna ya chakula kwa Farao, kazi za mwokaji;

ndege wakavila katika ungo juu ya kichwa changu.

18 Yusufu akajibu, akasema, Tafsiri yake ndiyo hii Nyungo tatu ni siku tatu.

19 Baada ya siku tatu Farao atakiinua na kukuondolea kichwa chako, na kukutundika juu



ya mti, na ndege watakula nyama yako.

20 Ikawa siku ya tatu, siku ya kuzaliwa kwake Farao, akawafanyia karamu watumwa wake

wote; akakiinua kichwa cha mkuu wa wanyweshaji, na cha mkuu wa waokaji, miongoni

mwa watumwa wake.

21 Akamrudisha mkuu wa wanyweshaji katika kazi yake ya kunywesha, naye akampa

Farao kikombe mkononi mwake.

22 Bali akamtundika mkuu wa waokaji, kama Yusufu alivyowafasiria.

23 Lakini huyo mkuu wa wanyweshaji hakumkumbuka Yusufu, alimsahau. 

Ikawa, mwisho wa miaka miwili mizima, Farao akaota ndoto; na tazama, amesimama

kando ya mto.

2 Na tazama, ng'ombe saba wazuri, wanono, walipanda kutoka mtoni, wakajilisha

manyasini.

3 Na tazama, ng'ombe saba wengine wakapanda nyuma yao kutoka mtoni, wabaya,

wamekonda, wakasimama karibu na wale ng'ombe wengine ukingoni mwa mto.

4 Kisha hao ng'ombe wabaya waliokonda wakawala wale ng'ombe saba wazuri, wanono.

Basi Farao akaamka.

5 Akalala, akaota ndoto mara ya pili. Tazama, masuke saba yalimea katika bua moja,

makubwa, mema.

6 Na tazama, masuke saba membamba, yamekaushwa na upepo wa mashariki,

yakatokeza baada yao.

7 Kisha hayo masuke membamba saba yakayala yale masuke saba makubwa yaliyojaa.

Basi Farao akaamka, kumbe! Ni ndoto tu.

8 Hata asubuhi roho yake ikafadhaika; akapeleka watu kuwaita waganga wote wa Misri,

na watu wote wenye hekima walioko. Farao akawahadithia ndoto yake, wala hakuna

aliyeweza kumfasiria Farao mambo hayo.

9 Basi mkuu wa wanyweshaji akamwambia Farao akisema, Nayakumbuka makosa yangu

leo.

10 Farao aliwakasirikia watumwa wake, akanitia nifungwe nyumbani mwa mkuu wa askari,

mimi na mkuu wa waokaji.

11 Tukaota ndoto usiku mmoja, mimi na yeye; kila mtu kwa tafsiri ya ndoto yake tukaota.

12 Na huko pamoja nasi palikuwa na kijana; Mwebrania, mtumishi wa mkuu wa askari,

tukamhadithia, naye akatufasiria ndoto zetu; akamfasiria kila mtu kama ilivyokuwa ndoto

yake.

13 Ikawa, kama vile alivyotufasiria ndivyo ilivyotokea; mimi nalirudishwa katika kazi yangu,

na yeye alitundikwa.

14 Ndipo Farao akapeleka watu, akamwita Yusufu, wakamleta upesi kutoka gerezani.

Akanyoa, akabadili nguo zake, na kuingia kwa Farao.

15 Farao akamwambia Yusufu, Nimeota ndoto, wala hakuna awezaye kunifasiria; nami

nimesikia habari zako, ya kwamba, usikiapo ndoto, waweza kuifasiri.

16 Yusufu akamjibu Farao, akisema, Si mimi; Mungu atampa Farao majibu ya amani.

17 Farao akamwambia Yusufu, Katika ndoto yangu nalikuwa nikisimama ukingoni mwa

mto;

18 na tazama, ng'ombe saba wanatoka mtoni, wanono, wazuri, wakajilisha manyasini.



19 Kisha, tazama, ng'ombe saba wengine wakapanda baada yao, dhaifu, wabaya sana,

wamekonda; katika nchi yote ya Misri sijaona kama hao kwa udhaifu.

20 Na hao ng'ombe waliokonda, wabaya, wakawala wale ng'ombe saba wa kwanza, wale

wanono.

21 Na walipokwisha kuwala haikutambulikana ya kwamba wamewala, bali wakaonekana

wabaya kama kwanza. Basi nikaamka.

22 Kisha nikaona katika ndoto yangu, na tazama, masuke saba yanatokeza katika bua

moja, mema, yamejaa.

23 Na tazama, masuke saba membamba, dhaifu, yamekaushwa na upepo wa mashariki,

yakatokeza baada yao.

24 Na hayo masuke dhaifu yakameza yale masuke saba mema. Nami nikawaambia hao

waganga, wala hakuna aliyeweza kunionyesha maana yake.

25 Yusufu akamwambia Farao, Ndoto ya Farao ni moja; Mungu amemwonyesha Farao

atakayoyafanya hivi karibu.

26 Wale ng'ombe saba wema ni miaka saba; na yale masuke saba mema ni miaka saba.

Ndoto ni moja.

27 Na wale ng'ombe saba, dhaifu, wabaya, waliopanda baada yao, ni miaka saba; na yale

masuke saba matupu yaliyokaushwa na upepo wa mashariki, yatakuwa miaka saba ya

njaa.

28 Ndivyo nilivyomwambia Farao, ya kwamba Mungu amemwonyesha Farao

atakayoyafanya hivi karibu.

29 Tazama, miaka saba ya shibe inakuja, katika nchi yote ya Misri.

30 Kisha kutakuja miaka saba ya njaa baada yake; na shibe ile yote itasahauliwa katika

nchi ya Misri, na njaa itaiharibu nchi.

31 Wala shibe ile haitajulikana katika nchi kwa sababu ya njaa inayokuja baadaye, maana

itakuwa nzito sana.

32 Na ndoto ya Farao kwa vile ilivyokuja mara mbili, ni kwa sababu neno hilo Mungu

amelithibitisha, na Mungu atalitimiza upesi.

33 Basi, Farao na ajitafutie mtu wa akili na hekima amweke juu ya nchi ya Misri.

34 Farao na afanye hivi, tena akaweke wasimamizi juu ya nchi, na kutwaa sehemu ya tano

katika nchi ya Misri, katika miaka hii saba ya kushiba.

35 Na wakusanye chakula chote cha miaka hii myema ijayo, wakaweke akiba ya nafaka

mkononi mwa Farao wakakilinde kuwa chakula katika miji.

36 Na hicho chakula kitakuwa akiba ya nchi kwa ajili ya miaka hiyo saba ya njaa,

itakayokuwa katika nchi ya Misri, nchi isiharibike kwa njaa.

37 Neno hilo likawa jema machoni pa Farao, na machoni pa watumwa wake wote.

38 Farao akawaambia watumwa wake, Tupate wapi mtu kama huyu, mwenye roho ya

Mungu ndani yake?

39 Farao akamwambia Yusufu, Kwa kuwa Mungu amekufahamisha hayo yote, hapana

mwenye akili na hekima kama wewe.

40 Basi wewe utakuwa juu ya nyumba yangu, na kwa neno lako watu wangu

watatawaliwa. Katika kiti cha enzi tu nitakuwa mkuu kuliko wewe.

41 Farao akamwambia Yusufu, Tazama, nimekuweka juu ya nchi yote ya Misri.

42 Farao akavua pete yake ya muhuri mkononi mwake, akaitia mkononi mwa Yusufu;

akamvika mavazi ya kitani nzuri, na kumtia mkufu wa dhahabu shingoni mwake.

43 Akampandisha katika gari lake la pili alilokuwa nalo. Na watu wakapiga kelele mbele



yake, Pigeni magoti. Hivyo akamweka juu ya nchi yote ya Misri.

44 Farao akamwambia Yusufu, Mimi ni Farao, na bila amri yako, mtu asiinue mkono wala

mguu katika nchi yote ya Misri.

45 Farao akamwita Yusufu, Safenath-panea; akamwoza Asenathi, binti Potifera, kuhani wa

Oni, kuwa mkewe Yusufu akaenda huko na huko katika nchi yote ya Misri.

46 Naye Yusufu alikuwa mwenye miaka thelathini, aliposimama mbele ya Farao, mfalme

wa Misri. Yusufu akatoka mbele ya uso wa Farao, akapita katika nchi yote ya Misri.

47 Ikawa katika miaka ile saba ya shibe, nchi ikazaa kwa wingi.

48 Akakusanya chakula chote cha miaka ile saba katika nchi ya Misri. Akaweka chakula

katika miji; chakula cha mashamba yaliyouzunguka kila mji, akakiweka ndani yake.

49 Yusufu akakusanya nafaka kama mchanga wa pwani, nyingi mno, hata akaacha

kuhesabu, maana ilikuwa haina hesabu.

50 Kabla ya kuja miaka ya njaa, Yusufu akazaliwa wana wawili, ambao Asenathi, binti

Potifera, kuhani wa Oni, alimzalia.

51 Yusufu akamwita jina lake yule aliyezaliwa kwanza, Manase, maana alisema, Mungu

amenisahaulisha taabu zangu zote, na nyumba yote ya baba yangu.

52 Na wa pili akamwita jina lake Efraimu, maana alisema, Mungu amenipa uzazi katika

nchi ya mateso yangu.

53 Miaka ile saba ya shibe ikaisha katika nchi ya Misri,

54 ikaanza kuja miaka ile saba ya njaa, kama vile Yusufu alivyosema. Kukawa na njaa

katika nchi zote, bali katika nchi yote ya Misri palikuwa na chakula.

55 Na nchi yote ya Misri ilipoona njaa, watu walimlilia Farao awape chakula. Farao

akawaambia Wamisri wote, Enendeni kwa Yusufu; atakavyowaambia, fanyeni.

56 Njaa ikawa katika dunia yote pia. Yusufu akazifungua ghala zote, akawauzia Wamisri.

Njaa ikawa nzito katika nchi ya Misri.

57 Watu wa nchi zote wakaja Misri kwa Yusufu; ili wanunue nafaka; kwa sababu njaa

imekuwa nzito katika dunia yote. 

MLANGO 42

Basi Yakobo akaona ya kuwa kuna nafaka katika Misri, Yakobo akawaambia wanawe,

Kwa nini mnatazamana?

2 Akasema, Angalia, nimesikia ya kuwa kuna nafaka Misri; shukeni huko mkatununulie

chakula, tupate kuishi wala tusife.

3 Basi ndugu kumi wa Yusufu wakashuka Misri ili wanunue nafaka.

4 Walakini Benyamini, ndugu wa Yusufu, Yakobo hakumpeleka pamoja na ndugu zake,

maana alisema, Mabaya yasimpate.

5 Wana wa Israeli wakaja wanunue chakula miongoni mwao waliokuja, kwa kuwa

kulikuwa na njaa katika nchi ya Kanaani.

6 Naye Yusufu alikuwa ni liwali juu ya nchi, ndiye aliyewauzia watu wote wa nchi. Nao

ndugu zake Yusufu wakaja, wakainama kifudifudi mbele yake.

7 Yusufu akawaona nduguze, akawatambua, lakini alijifanya kama mgeni kwao. Akasema

nao kwa maneno makali, akawaambia, Mmetoka wapi ninyi? Wakasema. Tumetoka nchi

ya Kanaani, ili tununue chakula.

8 Yusufu akawatambua nduguze, bali wao hawakumtambua yeye.

9 Yusufu akazikumbuka zile ndoto alizowaotea. Akawaambia, Wapelelezi ninyi, mmekuja



ili mwuone utupu wa nchi.

10 Wakamwambia, Hasha, bwana, watumwa wako tumekuja ili tununue chakula.

11 Sisi sote ni wana wa mtu mmoja tu watu wa kweli sisi; watumwa wako si wapelelezi.

12 Akawaambia, Sivyo, mmekuja ili mwuone utupu wa nchi.

13 Wakamwambia, Sisi watumwa wako tu ndugu kumi na wawili, wana wa mtu mmoja

katika nchi ya Kanaani; na mdogo wetu yuko pamoja na baba yetu leo, na mmoja hayuko.

14 Yusufu akawaambia, Ndivyo nilivyowaambia, nikisema, Wapelelezi ninyi.

15 Mtabainika kwa njia hii; aishivyo Farao, hamtoki hapa, asipokuja huku huyo ndugu yenu

mdogo.

16 Mpelekeni mmoja wenu, aende akamlete ndugu yenu, na ninyi mtafungwa, hata

maneno yenu yahakikishwe, kama mna kweli ninyi; ikiwa sivyo, aishivyo Farao, ninyi ni

wapelelezi.

17 Akawatia wote gerezani siku tatu.

18 Yusufu akawaambia siku ya tatu, Fanyeni hivi, mkaishi, maana mimi namcha Mungu.

19 Kama ni wa kweli ninyi ndugu yenu mmoja na afungwe gerezani, nanyi nendeni

mkachukue nafaka kwa njaa ya nyumba zenu,

20 mkamlete ndugu yenu mdogo kwangu; hivyo maneno yenu yatahakikishwa, wala

hamtakufa. Ndivyo walivyofanya.

21 Wakaambiana, Kweli sisi tulimkosa ndugu yetu, kwa kuwa tuliona shida ya roho yake,

alipotusihi, wala hatukusikia kwa hiyo shida hii imetupata.

22 Reubeni akajibu, akawaambia, Sikuwaambia, nikisema, msimkose kijana? Wala

hamkusikia; kwa hiyo damu yake inatakwa tena.

23 Wala hawakujua ya kwamba Yusufu anawasikia, kwa sababu alikuwapo mkalimani kati

yao.

24 Akajitenga nao akalia. Kisha akawarudia, na kusema nao, akamtwaa Simeoni miongoni

mwao, akamfunga mbele ya macho yao.

25 Yusufu akaamuru kuvijaza vyombo vyao nafaka, na kumrudishia kila mtu fedha yake

katika gunia lake, na kuwapa chakula cha njiani.

26 Navyo ndivyo walivyofanyiwa. Wakaweka nafaka yao juu ya punda zao, wakatoka

huko.

27 Mmoja wao alipofungua gunia lake ili ampe punda wake chakula katika nyumba ya

wageni, aliiona fedha yake; kumbe! Iko kinywani mwa gunia lake.

28 Akawaambia nduguze, Fedha yangu imerudishwa, angalia, imo humo guniani mwangu.

Mioyo yao ikazimia, wakageukiana wakitetemeka, wakasema, N'nini hii Mungu

aliyotutendea?

29 Wakaja kwa Yakobo, baba yao, katika nchi ya Kanaani, wakampasha habari za yote

yaliyowapata, wakisema,

30 Mtu yule aliye bwana wa nchi alisema nasi kwa maneno makali, akatufanya tu

wapelelezi wa nchi.

31 Tukamwambia, Tu watu wa kweli sisi, wala si wapelelezi.

32 Sisi tu ndugu kumi na wawili, wana wa baba yetu. Mmoja hayuko, na mdogo wetu yuko

pamoja na baba yetu leo katika nchi ya Kanaani.

33 Yule mtu, bwana wa nchi, akatuambia, Kwa njia hii nitawajua kama ninyi ni watu wa

kweli; ndugu yenu mmoja mwacheni huku kwangu, kachukueni nafaka kwa njaa ya

nyumba zenu, mwende zenu.

34 Mkaniletee ndugu yenu mdogo; ndipo nitakapojua kama ninyi si wapelelezi, bali ni watu



wa kweli; basi nitawarudishia ndugu yenu, nanyi mtafanya biashara katika nchi hii.

35 Ikawa walipomimina magunia yao, kumbe! Bahasha ya fedha ya kila mtu imo katika

gunia lake. Nao walipoziona bahasha za fedha zao, wao na baba yao waliogopa.

36 Yakobo baba yao akawaambia, Mmeniondolea watoto wangu; Yusufu hayuko, wala

Simeoni hayuko, na Benyamini mnataka kumchukua naye; mambo hayo yote yamenipata

mimi.

37 Reubeni akamwambia babaye, akasema, Uwaue wanangu wawili nisipomrudisha

kwako; mtie katika mikono yangu, nami nitamrudisha kwako.

38 Akasema, Mwanangu hatashuka pamoja nanyi, maana nduguye amekufa, naye

amesalia peke yake; mabaya yakimpata katika njia mtakayoiendea ndipo mtakaposhusha

mvi zangu kwa sikitiko mpaka kaburini. 

MLANGO 43

Njaa ikawa nzito katika nchi.

2 Ikawa walipokwisha kula nafaka waliyoileta kutoka Misri, baba yao akawaambia, Rudini

huko, mkatununulie chakula kidogo.

3 Yuda akamwambia akisema, Yule mtu alituagizia sana akisema, Hamtaniona uso

wangu, ndugu yenu asipokuwa pamoja nanyi.

4 Ukimpeleka ndugu yetu pamoja nasi, tutashuka na kukununulia chakula.

5 Ila usipompeleka, hatushuki, maana mtu yule alituambia, Hamtaniona uso wangu,

ndugu yenu asipokuwa pamoja nanyi.

6 Israeli akasema, Mbona mmenitendea vibaya hata mkamwarifu mtu yule ya kwamba

mna ndugu mwingine?

7 Wakasema, Mtu yule alituhoji sana habari zetu na za jamaa yetu, akisema, Baba yenu

angali hai? Mnaye ndugu mwingine? Nasi tukamjibu sawasawa na maswali hayo. Je!

Tuliweza kujua ya kwamba atasema, Shukeni pamoja na ndugu yenu?

8 Yuda akamwambia Israeli babaye, Mpeleke kijana pamoja nami, tuondoke, tuende zetu,

ili tupate kuishi, wala tusife, sisi na wewe na watoto wetu.

9 Mimi nitakuwa mdhamini wake, umtake mkononi mwangu. Nisipomleta tena kwako, na

kumweka mbele yako, nitakuwa mwenye hatia mbele yako daima;

10 maana kama hatungalikawia, hakika tungaliisha kurudi mara ya pili.

11 Israeli, baba yao, akawaambia, Kama ndivyo, fanyeni hivi; twaeni tunu za nchi katika

vyombo vyenu, mkamchukulie mtu huyo zawadi, zeri kidogo, na asali kidogo, ubani, na

manemane, na jozi, na lozi.

12 Mkatwae fedha maradufu mikononi mwenu, na fedha zile zilizorudishwa kinywani mwa

magunia yenu zirudisheni mikononi mwenu; labda zilisahauliwa.

13 Mtwaeni na ndugu yenu, mwondoke na kurudi kwa mtu yule.

14 Mungu Mwenyezi na awape rehema usoni pa mtu yule ili awafungulie ndugu yenu huyo

mwingine, na Benyamini. Nami nikifiwa na watoto wangu, nimefiwa.

15 Basi hao watu wakatwaa zawadi ile, wakatwaa na fedha maradufu mikononi mwao, na

Benyamini; wakaondoka, wakashuka mpaka Misri, wakasimama mbele ya Yusufu.

16 Naye Yusufu alipomwona Benyamini pamoja nao, akamwambia msimamizi wa nyumba

yake, Uwalete watu hawa nyumbani, ukachinje na kuandalia, maana watu hawa watakula

pamoja nami adhuhuri.

17 Yule mtu akafanya kama Yusufu alivyomwambia Naye akawaleta watu hao nyumbani



mwa Yusufu.

18 Lakini watu hao wakaogopa kwa sababu wameletwa nyumbani mwa Yusufu,

wakasema, Kwa sababu ya fedha zile zilizorudishwa katika magunia yetu mara ya kwanza

tumeletwa humu; apate kutushitaki, na kutuangukia, atutwae sisi kuwa watumwa, na

punda zetu.

19 Wakamkaribia yule msimamizi wa nyumba ya Yusufu, wakasema naye mlangoni pa

nyumba.

20 Wakamwambia, Tazama, bwana, kweli tulishuka mara ya kwanza ili tununue chakula.

21 Ikawa, tulipofika nyumba ya wageni, tukafungua magunia yetu, kumbe! Fedha za kila

mtu zilikuwako kinywani mwa gunia lake, fedha zetu kwa uzani wake kamili; nasi

tumezileta tena mikononi mwetu.

22 Nasi tumeleta fedha nyingine mikononi mwetu ili tununue chakula; hatujui ni nani

aliyezitia fedha zetu katika magunia yetu.

23 Akawaambia, Amani iwe kwenu, msiogope; Mungu wenu, naye ni Mungu wa baba

yenu, amewapa akiba katika magunia yenu; fedha zenu ziliniwasilia. Kisha akawatolea

Simeoni.

24 Mtu yule akawaleta wale watu nyumbani mwa Yusufu, akawapa maji, wakatawadha

miguu, akawapa punda zao chakula.

25 Wakaiweka tayari ile zawadi hata atakapokuja Yusufu adhuhuri, maana wamesikia ya

kwamba watakula chakula huko.

26 Alipokuja Yusufu nyumbani, wakamletea ile zawadi iliyokuwa mikononi mwao nyumbani

mwake, wakamwinamia mpaka nchi.

27 Akawaulizia hali yao, akasema, Je! Baba yenu, yule mzee mliyemnena, hajambo?

Angali hai?

28 Wakasema, Mtumwa wako baba yetu hajambo, angali hai; wakainama, wakasujudu.

29 Akainua macho yake, akamwona Benyamini, nduguye, mwana wa mamake, akasema,

Huyu ndiye ndugu yenu mdogo, mliyeniambia habari zake? Akasema, Mungu akufadhili,

mwanangu.

30 Yusufu akafanya haraka, kwa sababu moyo wake ulimwonea shauku nduguye,

akatafuta pa kulia, akaingia chumbani mwake, akalia humo.

31 Akanawa uso, akatoka, akajizuia, akasema, Leteni chakula.

32 Wakamwandalia yeye peke yake, na wao peke yao, na wale Wamisri waliokula pamoja

naye peke yao; maana Wamisri hawawezi kula pamoja na Waebrania, kwa kuwa ni

chukizo kwa Wamisri.

33 Wakaketi mbele yake, mzaliwa wa kwanza kwa cheo cha kuzaliwa kwake, na mdogo

kwa udogo wake; watu hao wakastaajabu wao kwa wao.

34 Wakapelekewa sehemu za chakula kutoka mezani pake, lakini akazidisha sehemu ya

Benyamini iwe kubwa mara tano kuliko zao. Wakanywa, wakafanya furaha pamoja naye. 

MLANGO 44

Akamwamuru yule msimamizi wa nyumba yake akisema, Jaza magunia ya watu hawa

chakula kwa kadiri wawezavyo kuchukua, utie na fedha ya kila mtu kinywani mwa gunia

lake.

2 Na kikombe changu, kikombe kile cha fedha, ukitie kinywani mwa gunia la yule mdogo

pamoja na fedha ya nafaka yake. Akafanya kama vile alivyomwambia Yusufu.



3 Asubuhi kulipopambazuka, hao watu wakapewa ruhusa, wao na punda zao.

4 Na walipotoka mjini, wala hawajaendelea sana, Yusufu akamwambia yule msimamizi wa

nyumba yake, Ondoka, uwafuate watu hawa, nawe utakapowapata, waambie, Kwa nini

mmelipa mabaya kwa mema?

5 Je! Kikombe hiki, sicho anyweacho bwana wangu? Naye hufanya uaguzi kwa hicho.

Mmefanya vibaya kwa kufanya hivi.

6 Akawafuata, akawapata, na kuwaambia maneno hayo.

7 Wakamwambia, Kwa nini bwana wangu anasema maneno kama haya?

8 Hasha! Watumwa wako wasifanye hivi; tazama, hizo fedha mlizoziona kinywani mwa

magunia yetu, tumekuletea tena kutoka nchi ya Kanaani. Tuwezeje sisi kuiba nyumbani

mwa bwana wako fedha au dhahabu?

9 Atakayeonekana kuwa nacho miongoni mwa watumwa wako, na afe, na sisi nasi

tutakuwa watumwa wa bwana wangu.

10 Akasema, Basi na iwe hivyo kama mlivyosema, Mtu atakayeonekana kuwa nacho

atakuwa mtumwa wangu, na ninyi mtakuwa hamna hatia.

11 Wakafanya haraka, wakashusha kila mtu gunia lake, na kufungua kila mtu gunia lake.

12 Naye akatafuta, akaanza kwa mkubwa na kuisha kwa mdogo. Kikombe kikaonekana

katika gunia la Benyamini.

13 Wakararua nguo zao, wakaweka kila mtu mzigo wake juu ya punda wake, wakarudi

mjini.

14 Akaja Yuda na ndugu zake nyumbani kwa Yusufu, naye mwenyewe alikuwamo, nao

wakamwangukia kifudifudi.

15 Yusufu akawaambia, Ni tendo gani hili mlilolitenda? Hamkujua ya kwamba mtu kama

mimi naweza kufanya uaguzi?

16 Yuda akasema, Tumwambie nini bwana wangu? Tusemeje! Tujivutieje haki? Mungu

ameona uovu wa watumwa wako. Tazama, sisi ni watumwa wa bwana wangu, sisi na

yeye ambaye kikombe kilionekana mkononi mwake.

17 Akasema, Hasha! Nisifanye hivi; mtu ambaye kikombe kilionekana mkononi mwake,

ndiye atakayekuwa mtumwa wangu. Nanyi enendeni zenu kwa amani kwa baba yenu.

18 Ndipo Yuda akamkaribia, akasema, Tafadhali, bwana wangu, mtumwa wako na aseme

neno moja masikioni mwa bwana wangu, wala hasira yako isimwakie mtumwa wako,

maana wewe u kama Farao.

19 Wewe, bwana wangu, ulituuliza watumwa wako, ukisema, Je! Mnaye baba, au ndugu?

20 Tukakuambia wewe, bwana wangu, Tunaye baba, naye ni mzee, na mwana wa uzee

wake ni mdogo, na nduguye amekufa; amebaki yeye peke yake wa katika tumbo la

mamaye, na baba yake anampenda.

21 Ukatuambia watumwa wako, Mleteni kwangu, ili macho yangu yamwangalie.

22 Tukakuambia, bwana wangu, Kijana hawezi kumwacha babaye, maana akimwacha

babaye, babaye atakufa.

23 Ukatuambia watumwa wako, Asiposhuka ndugu yenu mdogo pamoja nanyi,

hamtaniona uso wangu tena

24 Ikawa tulipokwenda kwa mtumwa wako, baba yangu, tukamwarifu maneno yako,

bwana wangu.

25 Kisha baba yetu akanena, Rudini huko, mkatununulie chakula kidogo.

26 Tukasema, Hatuwezi kwenda; ndugu yetu mdogo akiwapo pamoja nasi, tutashuka,

maana hatutaweza kuuona uso wa mtu huyo, ndugu yetu mdogo asipokuwa pamoja nasi.



27 Mtumwa wako, baba yangu, akatuambia, Mnajua ya kuwa mke wangu alinizalia wana

wawili;

28 mmoja alitoka kwangu, nikasema, Bila shaka ameraruliwa, wala sikumwona tangu

hapo.

29 Na mkiniondolea huyu naye, na madhara yakimpata, mtashusha mvi zangu na msiba

kaburini.

30 Basi, nikienda kwa mtumwa wako, baba yangu, na huyu kijana hayupo pamoja nasi,

iwapo roho yake imeshikamana na roho ya kijana;

31 itakuwa atakapoona ya kwamba huyu kijana hayuko, atakufa; na watumwa wako

watashusha mvi za mtumwa wako, baba yetu, kwa huzuni kaburini.

32 Kwa maana mtumwa wako alijifanya mdhamini wa huyu kijana kwa baba yangu,

nikisema, Nisipomrudisha kwako, nitakuwa na hatia kwa baba yangu sikuzote.

33 Basi, sasa nakusihi, uniache mimi mtumwa wako nikae badala ya huyu kijana kuwa

mtumwa wa bwana wangu; na huyu kijana umwache aende pamoja na nduguze.

34 Kwa maana nitawezaje kumwendea baba yangu, na huyu kijana hayuko pamoja nami?

Nisije nikayaona mabaya yatakayompata baba yangu. 

MLANGO 45

Hapo Yusufu hakuweza kujizuia mbele yao wote waliosimama karibu naye. Akapiga

kelele, na kusema, Mwondoeni kila mtu mbele yangu. Wala hakusimama mtu pamoja

naye, Yusufu alipojitambulisha kwa nduguze.

2 Akapaza sauti yake akalia, nao Wamisri wakasikia. Watu wa nyumba ya Farao nao

wakasikia.

3 Yusufu akawaambia ndugu zake, Mimi ndimi Yusufu; baba yangu angali hai bado? Wala

ndugu zake hawakuweza kumjibu, maana waliingiwa na hofu mbele yake.

4 Yusufu akawaambia ndugu zake, Karibuni kwangu; basi, wakakaribia. Akasema, Mimi ni

Yusufu, ndugu yenu, ambaye mliniuza kwenda Misri.

5 Basi sasa, msihuzunike, wala msiudhike nafsi zenu, kwa kuniuza huku; maana Mungu

alinipeleka mbele yenu kuhifadhi maisha ya watu.

6 Maana miaka hii miwili njaa imekuwa katika nchi, na iko tena miaka mitano isiyo na

kulima wala kuvuna.

7 Mungu alinipeleka mbele yenu kuwahifadhia masazo katika nchi, na kuwaokoa ninyi

kwa wokovu mkuu.

8 Basi si ninyi mlionipeleka huku, ila Mungu; naye ameniweka kama baba kwa Farao, na

bwana katika nyumba yake yote, na mtawala katika nchi yote ya Misri.

9 Fanyeni haraka, mmwendee baba yangu, mkamwambie, Hivi ndivyo asemavyo mwanao

Yusufu, Mungu ameniweka kuwa bwana katika Misri yote, basi unishukie, usikawie.

10 Nawe utakaa katika nchi ya Gosheni, utakuwa karibu nami, wewe, na wanao, na wana

wa wanao, na wanyama wako, ng'ombe zako, na yote uliyo nayo. Nami nitakulisha huko;

11 maana bado imesalia miaka mitano ya njaa; usije ukaingia katika uhitaji, wewe, na

nyumba yako, na yote uliyo nayo.

12 Na tazama, macho yenu yanaona, na macho ya ndugu yangu Benyamini, ya kwamba

ni kinywa changu mimi kinachosema nanyi.

13 Nanyi mtamwarifu baba yangu habari za fahari yangu yote katika Misri, na za vyote

mlivyoviona; mkafanye haraka kumleta huku baba yangu.



14 Akaanguka shingoni mwa ndugu yake Benyamini, akalia; Benyamini naye akalia

shingoni mwake.

15 Akawabusu ndugu zake wote, akalia nao, baada ya hayo, nduguze wakazungumza

naye

16 Habari ikasikika nyumbani mwa Farao kusema, Ndugu zake Yusufu wamekuja. Ikawa

vema machoni pa Farao, na machoni pa watumwa wake.

17 Farao akamwambia Yusufu, Uwaambie ndugu zako, Fanyeni hivi; wachukuzeni mizigo

wanyama wenu, mwondoke mwende nchi ya Kanaani;

18 kisha mkamtwae baba yenu, na watu wa nyumbani mwenu, mkanijie; nami nitawapa

mema ya nchi ya Misri, nanyi mtakula unono wa nchi.

19 Nawe umeamriwa; fanyeni hivi, mjitwalie magari katika nchi ya Misri kwa watoto wenu

wadogo na wake zenu, mkamchukue baba yenu mje.

20 Wala msivisumbukie vyombo vyenu, maana mema ya nchi yote ya Misri ni yenu.

21 Ndivyo walivyofanya wana wa Israeli. Yusufu akawapa magari kama Farao

alivyoamuru, akawapa na chakula cha njiani.

22 Akawapa kila mtu nguo za kubadili; lakini Benyamini, alimpa fedha mia tatu na mavazi

matano ya kubadili.

23 Na babaye akampelekea kama hivi, punda kumi waliochukua mema ya Misri, na punda

wake kumi waliochukua nafaka, na mikate, na chakula kwa babaye njiani.

24 Akaagana na ndugu zake, wakaenda zao; naye akawaambia, Msigombane njiani.

25 Wakatoka Misri, wakafika nchi ya Kanaani kwa Yakobo, baba yao.

26 Wakampasha habari, wakisema, Yusufu angali hai; naye ndiye mtawala katika nchi

yote ya Misri. Moyo wake ukazimia, kwa sababu hakuwasadiki.

27 Wakamwambia maneno yote ya Yusufu, aliyowaambia; na alipoona magari

aliyoyapeleka Yusufu, ili kumchukua, roho ya Yakobo baba yao ikafufuka.

28 Israeli akasema, Yatosha! Yusufu mwanangu angali hai; nitakwenda, nionane naye

kabla sijafa. 

Akasafiri Israeli, pamoja na yote aliyokuwa nayo, akaja Beer-sheba, akamchinjia sadaka

Mungu wa Isaka babaye.

2 Mungu akanena na Israeli katika ndoto ya usiku, akasema, Yakobo, Yakobo. Akasema,

Mimi hapa.

3 Akasema, Mimi ni Mungu, Mungu wa baba yako, usiogope kushuka mpaka Misri; maana

nitakufanya uwe taifa kubwa huko.

4 Mimi nitashuka pamoja nawe mpaka Misri; nami nitakupandisha tena bila shaka; na

Yusufu ataweka mkono wake juu ya macho yako.

5 Yakobo akaondoka kutoka Beer-sheba; wana wa Israeli wakamchukua baba yao na

watoto wao wadogo, na wake zao katika magari aliyoyapeleka Farao ili kumchukua.

6 Wakatwaa na wanyama wao, na mali zao walizokuwa wamezipata katika nchi ya

Kanaani, wakaja Misri, Yakobo na uzao wake wote pamoja naye.

7 Wanawe, na wana wa wanawe, pamoja naye, binti zake na binti za wanawe, na uzao

wake wote, aliwaleta pamoja naye mpaka Misri.

8 Haya ndiyo majina ya wana wa Israeli walioingia Misri, Yakobo na wanawe: Reubeni,

mzaliwa wa kwanza wa Yakobo.



9 Na wana wa Reubeni; Hanoki, na Palu, na Hesroni, na Karmi.

10 Na wana wa Simeoni; Yemueli na Yamini, na Ohadi, na Yakini, na Sohari, na Shauli,

mwana wa mwanamke Mkanaani.

11 Na wana wa Lawi; Gershoni, na Kohathi, na Merari.

12 Na wana wa Yuda; Eri, na Onani, na Shela, na Peresi, na Zera; lakini Eri na Onani

walikufa katika nchi ya Kanaani. Na wana wa Peresi, ni Hesroni, na Hamuli.

13 Na wana wa Isakari; Tola, na Puva, na Yashubu, na Shimroni.

14 Na wana wa Zabuloni; Seredi, na Eloni, na Yaleeli.

15 Hao ndio wana wa Lea, aliomzalia Yakobo katika Padan-aramu, na Dina, binti yake.

Nafsi zote za wanawe na binti zake walikuwa thelathini na watatu.

16 Na wana wa Gadi; Sefoni, na Hagi, na Shuni, na Esboni, na Eri, na Arodi, na Areli.

17 Na wana wa Asheri; Imna, na Ishva, na Ishvi, na Beria, na Sera, umbu lao. Na wana wa

Beria ni Heberi, na Malkieli.

18 Hao ndio wana wa Zilpa, ambaye Labani alimpa Lea, binti yake, naye akamzalia

Yakobo hao, nafsi kumi na sita.

19 Wana wa Raheli, mkewe Yakobo Yusufu na Benyamini.

20 Walizaliwa kwake Yusufu katika nchi ya Misri, Manase na Efraimu, aliomzalia Asenathi

binti Potifera, kuhani wa Oni.

21 Na wana wa Benyamini; Bela, na Bekeri, na Ashbeli, na Gera, na Naamani, na Ehi, na

Roshi, na Mupimu, na Hupimu, na Ardi.

22 Hao ndio wana wa Raheli, aliomzalia Yakobo, nafsi zote walikuwa kumi na wanne.

23 Na wana wa Dani; Hushimu.

24 Na wana wa Naftali; Yaseeli, na Guni, na Yaseri, na Shilemu.

25 Hao ndio wana wa Bilha, ambaye Labani alimpa Raheli, binti yake, naye akamzalia

Yakobo hao; nafsi zote walikuwa saba.

26 Nafsi zote waliokuja pamoja na Yakobo mpaka Misri waliotoka viunoni mwake, bila

wake za wanawe Yakobo, nafsi zote walikuwa sitini na sita.

27 Na wana wa Yusufu aliozaliwa katika Misri walikuwa nafsi wawili. Nafsi zote za nyumba

ya Yakobo walioingia Misri walikuwa sabini.

28 Yakobo akampeleka Yuda mbele yake kwa Yusufu, ili amwongoze njia mpaka Gosheni.

Wakaja mpaka nchi ya Gosheni.

29 Yusufu akatandika gari lake, akapanda kwenda kumlaki Israeli, babaye, huko Gosheni;

akajionyesha kwake, akamwangukia shingoni, akalia shingoni mwake kitambo kizima.

30 Israeli akamwambia Yusufu, Na nife sasa, kwa kuwa nimekuona uso wako, ya kuwa

ungali hai.

31 Yusufu akawaambia ndugu zake na watu wa nyumbani mwa baba yake, Nitapanda

mimi nimpashe Farao habari; nitamwambia, Ndugu zangu, na watu wa nyumbani mwa

baba yangu, waliokuwa katika nchi ya Kanaani, wamenijia.

32 Na watu hao ni wachungaji, maana wamekuwa watu wa kuchunga wanyama, nao

wameleta kondoo zao, na ng'ombe zao, na yote waliyo nayo.

33 Itakuwa Farao atakapowaita, na kuwauliza, Kazi yenu ni nini?

34 Semeni, Watumwa wako tumekuwa wachunga wanyama tangu ujana wetu, na hata

leo, sisi, na baba zetu; mpate kukaa katika nchi ya Gosheni; maana kila mchunga

wanyama ni chukizo kwa Wamisri. 

Ndipo Yusufu akaja akamwarifu Farao, akasema, Baba yangu, na ndugu zangu, na

kondoo zao, na ng'ombe zao, na yote waliyo nayo, wamekuja kutoka nchi ya Kanaani,

nao wako katika nchi ya Gosheni.

2 Akatwaa watu watano miongoni mwa nduguze, akawasimamisha mbele ya Farao.

3 Farao akawauliza hao nduguze, Kazi yenu ni nini? Wakamwambia Farao, Watumwa

wako tu wachunga wanyama, sisi, na baba zetu.

4 Wakamwambia Farao, Tumekuja kukaa ugenini katika nchi hii, kwa sababu wanyama

wa watumwa wako hawana malisho, maana njaa ni nzito sana katika nchi ya Kanaani.

Basi, twakusihi, uturuhusu sisi watumwa wako tukae katika nchi ya Gosheni.

5 Farao akamwambia Yusufu, akisema, Baba yako na ndugu zako wamekujia;

6 nchi ya Misri iko mbele yako, palipo pema pa nchi uwakalishe baba yako na ndugu

zako; na wakae katika nchi ya Gosheni. Tena ukijua ya kuwa wako watu hodari miongoni

mwao, uwaweke wawe wakuu wa wanyama wangu.

7 Yusufu akamleta Yakobo babaye ndani akamweka mbele ya Farao Yakobo akambariki

Farao.

8 Farao akamwuliza Yakobo, Je! Siku za miaka ya maisha yako ni ngapi?

9 Yakobo akamjibu Farao, Siku za miaka ya kusafiri kwangu ni mia na thelathini; siku za

miaka ya maisha yangu zimekuwa chache, tena za taabu, wala hazikufikilia siku za miaka

ya maisha ya baba zangu katika siku za kusafiri kwao.

10 Yakobo akambariki Farao, akatoka mbele ya Farao.

11 Yusufu akawakalisha babaye na nduguze, na kuwapa milki katika nchi ya Misri, katika

mahali pazuri pa nchi, katika nchi ya Ramesesi, kama Farao alivyoamuru.

12 Naye Yusufu akawalisha babaye na nduguze na nyumba yote ya babaye, kwa kadiri ya

hesabu ya watoto wao.

13 Wala hapakuwa na chakula katika nchi yote, kwa kuwa njaa ilikuwa nzito sana, hata

nchi ya Misri, na nchi ya Kanaani zikataabika, kwa sababu ya njaa.

14 Yusufu akakusanya fedha zote zilizoonekana katika nchi ya Misri na katika nchi ya

Kanaani, kwa nafaka waliyoinunua. Yusufu akazileta zile fedha nyumbani mwa Farao.

15 Fedha zote zilipokwisha katika nchi ya Misri na katika nchi ya Kanaani, Wamisri wote

walimjia Yusufu, wakisema, Tupe sisi chakula, kwa nini tufe mbele ya macho yako?

Maana fedha zetu zimekwisha.

16 Yusufu akasema, Toeni wanyama wenu, nami nitawapa chakula badala ya wanyama

wenu, kama fedha zenu zimekwisha.

17 Wakaleta wanyama wao kwa Yusufu; Yusufu akawapa chakula badala ya farasi, na

badala ya kondoo, na badala ya ng'ombe, na badala ya punda, naye akawalisha chakula

badala ya wanyama wao wote mwaka ule.

18 Na mwaka ule ulipokwisha wakamjia mwaka wa pili, wakamwambia, Hatumfichi bwana

wetu ya kwamba fedha zetu zimekwisha, na makundi ya wanyama ni mali ya bwana wetu,

hakikusalia kitu mbele ya bwana wetu, ila miili yetu na nchi zetu.

19 Kwa nini tufe mbele ya macho yako, sisi na nchi yetu? Utununue sisi na nchi yetu kwa

chakula, na sisi na nchi yetu tutakuwa watumwa wa Farao; kisha utupe mbegu, tuishi wala

tusife, wala nchi yetu isipotee.

20 Basi Yusufu akamnunulia Farao nchi yote ya Misri; maana Wamisri waliuza kila mtu

shamba lake; kwa sababu njaa ilikuwa imewazidi sana, nchi ikawa mali yake Farao.

21 Akawahamisha hao watu, akawaweka katika miji, tangu upande huu wa Misri hata



upande huu.

22 Ila nchi ya makuhani hakuinunua; maana makuhani walikuwa na posho yao kutoka kwa

Farao, wakala posho yao waliyopewa na Farao. Kwa hiyo hawakuuza nchi yao.

23 Yusufu akawaambia watu, Angalieni, nimewanunua leo, ninyi, na nchi yenu, kuwa mali

ya Farao; basi mbegu zenu ni hizi, zipandeni katika nchi.

24 Itakuwa wakati wa mavuno mtampa Farao sehemu ya tano, na sehemu nne zitakuwa

zenu wenyewe, kuwa mbegu za nchi, na chakula chenu, na chakula chao waliomo

nyumbani mwenu, na chakula cha watoto wenu.

25 Wakasema, Umetulinda hai, na tuone kibali machoni pa bwana wetu, nasi tutakuwa

watumwa wa Farao.

26 Yusufu akaifanya sheria kwa habari ya nchi ya Misri hata leo, ya kwamba sehemu ya

tano iwe mali ya Farao. Ila nchi ya makuhani tu haikuwa mali ya Farao.

27 Israeli akakaa katika nchi ya Misri, katika nchi ya Gosheni. Wakapata mali humo,

wakaongezeka na kuzidi sana.

28 Yakobo akaishi katika nchi ya Misri miaka kumi na saba, basi siku za miaka ya maisha

yake Yakobo ilikuwa miaka mia moja na arobaini na saba.

29 Siku za kufa kwake Israeli zikakaribia; akamwita mwanawe Yusufu, akamwambia,

Kama nimeona kibali machoni pako, weka mkono wako chini ya paja langu, ukanifanyie

rehema na kweli; nakusihi usinizike katika Misri.

30 Lakini nitakapolala pamoja na baba zangu, unichukue toka Misri, unizike katika kaburi

lao. Akasema, Nitafanya kama ulivyosema.

31 Akanena, Niapie. Naye akamwapia. Israeli akajiinamisha kwenye mchago wa kitanda. 

Ikawa, baada ya mambo hayo, Yusufu akaambiwa, Tazama, baba yako hawezi;

akawatwaa wanawe wawili, Manase na Efraimu, pamoja naye.

2 Naye akaarifiwa Yakobo ya kwamba, Angalia, mwanao Yusufu anakuja kwako. Israeli

akajitia nguvu, akaketi juu ya kitanda.

3 Yakobo akamwambia Yusufu, Mungu Mwenyezi alinitokea huko Luzu, katika nchi ya

Kanaani, akanibariki,

4 akaniambia, Mimi hapa, nitakuongezea uzao wako, na kukuzidisha, nami nitakufanya

uwe kundi la mataifa; kisha nitawapa wazao wako nchi hii baada yako, iwe milki ya milele.

5 Basi sasa wanao wawili uliozaliwa katika nchi ya Misri kabla sijaja kwako Misri ni watoto

wangu, yaani, Efraimu na Manase watakuwa wangu, kama Reubeni na Simeoni.

6 Na wazao wako utakaozaa baada ya hawa watakuwa wako; kwa jina la ndugu zao

wataitwa katika urithi wao.

7 Na mimi nilipokuja kutoka Padan, Raheli akanifia katika nchi ya Kanaani, njiani, si

mwendo mkubwa kabla ya kufika Efrathi. Nikamzika katika njia ya Efrathi, ndio

Bethlehemu.

8 Israeli akawaona wana wa Yusufu, akasema, Ni nani hawa?

9 Yusufu akamwambia babaye, Hawa ni wanangu, Mungu alionipa hapa. Akasema,

Tafadhali uwalete kwangu nami nitawabariki.

10 Na macho ya Israeli yalikuwa mazito kwa uzee, wala hakuweza kuona. Akawaleta

kwake, naye akawabusu, na kuwakumbatia.

11 Israeli akamwambia Yusufu, Sikudhani ya kwamba nitakuona uso wako, na Mungu



amenionyesha na uzao wako pia.

12 Yusufu akawatoa katika magoti yake, naye akainama kifudifudi

13 Yusufu akawaweka wote wawili, Efraimu katika mkono wake wa kuume, kuelekea

mkono wa kushoto wa Israeli; na Manase katika mkono wake wa kushoto, kuelekea

mkono wa kuume wa Israeli, akawasogeza karibu naye.

14 Israeli akanyosha mkono wake wa kuume akauweka juu ya kichwa cha Efraimu,

aliyekuwa mdogo, na mkono wake wa kushoto akauweka juu ya kichwa cha Manase,

huku akijua atiavyo mikono; maana Manase ndiye aliyezaliwa kwanza.

15 Akambariki Yusufu, akasema, Mungu ambaye baba zangu, Ibrahimu na Isaka,

walienenda mbele zake, yeye Mungu aliyenilisha, maisha yangu yote, hata siku hii ya leo,

16 naye Malaika aliyeniokoa na maovu yote, na awabariki vijana hawa; jina langu na

litajwe juu yao, na jina la baba zangu, Ibrahimu na Isaka; na wawe wingi wa watu kati ya

nchi.

17 Yusufu alipoona kwamba babaye anaweka mkono wake wa kuume juu ya kichwa cha

Efraimu, ikawa vibaya machoni pake. Akauinua mkono wa babaye auondoe katika kichwa

cha Efraimu, ili auweke juu ya kichwa cha Manase.

18 Yusufu akamwambia babaye, Sivyo, babangu, maana huyu ni mzaliwa wa kwanza;

weka mkono wako wa kuume kichwani pake.

19 Babaye akakataa, akasema, Najua, mwanangu najua, yeye naye atakuwa taifa, yeye

naye atakuwa mkuu; lakini ndugu yake mdogo atakuwa mkubwa kuliko yeye, na uzao

wake watakuwa wingi wa mataifa.

20 Akawabariki siku ile akasema, Katika ninyi Waisraeli watabariki, wakisema, Mungu na

akufanye kama Efraimu na Manase. Akamweka Efraimu mbele ya Manase.

21 Israeli akamwambia Yusufu, Angalia, mimi ninakufa, lakini Mungu atakuwa pamoja

nanyi, naye atawarudisha mpaka nchi ya baba zenu.

22 Nami nimekupa wewe sehemu moja zaidi kuliko ndugu zako, niliyoitwaa katika mikono

ya Waamori, kwa upanga wangu na upinde wangu. 

Yakobo akawaita wanawe, akasema, Kusanyikeni, ili niwaambie yatakayowapata siku za

mwisho.

2 Kusanyikeni, msikie, enyi wana wa Yakobo, Msikilizeni Israeli, baba yenu.

3 Reubeni, u mzaliwa wangu wa kwanza, Nguvu zangu, na malimbuko ya uwezo wangu.

Umewapita wengine kwa ukuu na kwa nguvu.

4 Umeruka mpaka kama maji, basi usiwe na ukuu, Kwa sababu ulikipanda kitanda cha

baba yako, Ukakitia unajisi; alikipandia kitanda changu.

5 Simeoni na Lawi ni ndugu; Panga zao ni silaha za jeuri.

6 Nafsi yangu, usiingie katika siri yao, Fahari yangu usiungane na kusanyiko lao, Maana

katika ghadhabu yao walimuua mtu, Na kwa ukaidi wao walikata mshipa wa ng'ombe;

7 Ghadhabu yao na ilaaniwe, maana ilikuwa kali, Na hasira yao, maana ilikuwa haina

huruma. Nitawagawa katika Yakobo, Nitawatawanya katika Israeli.

8 Yuda, ndugu zako watakusifu, Mkono wako utakuwa shingoni mwa adui zako. Wana wa

baba yako watakuinamia.

9 Yuda ni mwana-simba, Kutoka katika mawindo, mwanangu, umepanda; Aliinama

akajilaza kama simba, Na kama simba mke; ni nani atakaye mwamsha?



10 Fimbo ya enzi haitaondoka katika Yuda, Wala mfanya sheria kati ya miguu yake, Hata

atakapokuja Yeye, mwenye milki, Ambaye mataifa watamtii.

11 Atafunga punda wake katika mzabibu, Na mwana-punda wake katika mzabibu mzuri.

Amefua nguo zake kwa mvinyo, Na mavazi yake kwa damu ya zabibu.

12 Macho yake yatakuwa mekundu kwa mvinyo, Na meno yake yatakuwa meupe kwa

maziwa.

13 Zabuloni atakaa pwani ya bahari, Naye atakuwa kama pwani za kuegesha merikebu,

Na mpaka wake utakuwa kando ya Sidoni.

14 Isakari ni punda hodari, Ajilazaye kati ya mazizi ya kondoo;

15 Akaona mahali pa raha, kuwa pema, Na nchi, ya kuwa ni nzuri, Akainama bega lake

lichukue mizigo, Akawa mtumishi kwa kazi ngumu.

16 Dani atahukumu watu wake, Kama moja ya makabila ya Israeli;

17 Dani atakuwa nyoka barabarani, Bafe katika njia, Aumaye visigino vya farasi, Hata

apandaye ataanguka chali.

18 Wokovu wako nimeungoja, Ee Bwana.

19 Gadi, jeshi litamsonga, Lakini atawasonga wao mpaka visigino.

20 Asheri, chakula chake kitakuwa kinono, Naye atatoa tunu za kifalme.

21 Naftali ni ayala aliyefunguliwa; Anatoa maneno mazuri.

22 Yusufu ni mti mchanga wenye kuzaa, Mti mchanga wenye kuzaa karibu na chemchemi,

Matwi yake yametanda ukutani.

23 Wapiga mishale walimtenda machungu, Wakamtupia, wakamwudhi,

24 Lakini upinde wake ukakaa imara, Mikono yake ikapata nguvu, Kwa mikono ya Mwenye

Enzi wa Yakobo; Kwa jina la mchungaji, yeye jiwe la Israeli,

25 Naam, kwa Mungu wa baba yako atakaye kusaidia; Kwa mibaraka ya mbinguni juu.

Mibaraka ya vilindi vilivyo chini, Mibaraka ya maziwa, na ya mimba.

26 Mibaraka ya baba yako Imepita mibaraka ya milima ya kale, Vitu vinavyotamanika vya

vilima vya milele; Na vikae juu ya kichwa cha Yusufu, Juu ya utosi wa kichwa chake aliye

mkuu kati ya ndugu zake.

27 Benyamini ni mbwa-mwitu mwenye kurarua-rarua Asubuhi atakula mawindo, Na jioni

atagawanya mateka.

28 Hizo zote ndizo kabila za Israeli kumi na mbili. Na hayo ndiyo aliyowaambia baba yao,

na kuwabariki; mmoja mmoja kwa mbaraka wake aliwabariki.

29 Akawaamuru, akasema, Mimi ninakwenda kukusanywa pamoja na watu wangu;

mnizike pamoja na baba zangu, katika pango iliyomo shambani mwa Efroni, Mhiti;

30 katika ile pango iliyomo shambani mwa Makpela, iliyo mbele ya Mamre katika nchi ya

Kanaani, aliyoinunua Ibrahimu pamoja na shamba kwa Efroni Mhiti, pawe milki yake ya

kuzikia.

31 Humo walimzika Ibrahimu, na Sara mkewe; humo wakamzika Isaka, na Rebeka

mkewe; nami humo nikamzika Lea;

32 shamba na pango iliyomo lililonunuliwa kwa wazawa wa Hethi.

33 Basi Yakobo alipokwisha kuwaagiza wanawe, akakunja miguu yake kitandani, akafa,

akakusanywa pamoja na watu wake. 

Yusufu akamwangukia babaye usoni, akamlilila, akambusu.

2 Yusufu akawaagiza watumishi wake waganga, kwamba wampake baba yake dawa

asioze. Waganga wakampaka dawa Israeli.

3 Siku zake arobaini zikaisha, maana hivyo hutimizwa siku za kupaka dawa. Wamisri

wakamlilia siku sabini.

4 Siku za kumlilia zilipopita, Yusufu alisema na watu wa nyumba ya Farao, akinena, Kama

nimeona neema machoni penu, tafadhalini mkaseme masikioni mwa Farao, mkinena,

Baba yangu aliniapisha, akisema,

5 Mimi ni katika kufa, unizike katika kaburi langu nililojichimbia katika nchi ya Kanaani.

Basi tafadhali uniruhusu niende sasa nikamzike babangu, nami nitarudi.

6 Farao akasema, Uende, ukamzike baba yako, kama alivyokuapisha.

7 Basi Yusufu akaenda amzike babaye, na watumwa wote wa Farao wakaenda pamoja

naye, wazee wa nyumbani mwake, na wazee wote wa nchi ya Misri.

8 Na nyumba yote ya Yusufu, na nduguze, na nyumba ya babaye; wakawaacha watoto

wao tu, na kondoo zao, na ng'ombe zao, katika nchi ya Gosheni.

9 Kisha wakaenda pamoja naye wapanda farasi, na magari; wakawa jeshi kubwa sana.

10 Wakaja mpaka sakafu ya Atadi, iliyo ng'ambo ya Yordani. Wakaomboleza huko

maombolezo makuu, mazito sana. Akafanya matanga ya babaye siku saba.

11 Nao waliokaa katika nchi, wale Wakanaani, walipoyaona matanga katika sakafu ya

Atadi, wakasema, Matanga haya ya Wamisri ni makuu kwa hiyo mahali pale paliitwa Abel-

Misri, iliyo ng'ambo ya Yordani.

12 Wanawe wakamfanyia kama alivyo waagiza;

13 kwa kuwa wanawe wakamchukuwa mpaka nchi ya Kanaani, nao wakamzika katika

pango ya shamba la Makpela, iliyo mbele ya Mamre, aliyoinunua Ibrahimu pamoja na

shamba kwa Efroni Mhiti, pawe milki yake pa kuzikia.

14 Yusufu akarudi Misri, yeye na ndugu zake, na wote waliyokwenda pamoja naye

kumzika babaye, baada ya kumzika babaye.

15 Ndugu zake Yusufu walipoona ya kwamba baba yao amekufa, walisema, Labda Yusufu

atatuchukia; naye atatulipa maovu yetu tuliyomtenda.

16 Wakapeleka watu kwa Yusufu, kunena, Baba yako alitoa amri kabla ya kufa kwake,

akasema,

17 Mwambieni Yusufu hivi, Naomba uwaachilie ndugu zako kosa lao na dhambi yao,

maana walikutenda mabaya; sasa twakuomba utuachilie kosa la watumwa wa Mungu wa

baba yako. Yusufu akalia waliposema naye.

18 Nduguze wakaenda tena, wakamwangukia miguu, wakasema, Tazama, sisi tu

watumwa wako.

19 Yusufu akawaambia, Msiogope, je! Mimi ni badala ya Mungu?

20 Nanyi kweli mlinikusudia mabaya, bali Mungu aliyakusudia kuwa mema, ili itokee

kuokoa taifa kubwa, kama ilivyo leo.

21 Basi sasa msiogope; mimi nitawalisha na watoto wenu. Akawafariji, na kusema nao

vema.

22 Akakaa Yusufu katika Misri, yeye na nyumba ya babaye. Akaishi Yusufu miaka mia na

kumi.

23 Yusufu akaona wana wa Efraimu hata kizazi cha tatu; na wana wa Makiri, mwana wa

Manase, walizaliwa magotini mwa Yusufu.

24 Yusufu akawaambia nduguze, Mimi ninakufa, lakini Mungu atawajia ninyi bila shaka,



atawapandisha toka nchi hii, mpaka nchi aliyowaapia Ibrahimu, na Isaka, na Yakobo.

25 Yusufu akawaapisha wana wa Israeli, akasema, Bila shaka Mungu atawajia ninyi, nanyi

mtaipandisha huko mifupa yangu.

26 Basi Yusufu akafa, mwenye miaka mia na kumi; wakampaka dawa, wakamtia katika

sanduku, huko Misri. 

